
«МАКЪ ЗИIЭМ ЕЩIЫР ДЖЭРПЭДЖЭЖ*»

Си усэ, уэ уэстащ уэстыфри,
Уи хъер хуэныкъуэм егъэкIыф,
ГуфIэгъуэр цIыхум дэIэтыфи,

Гукъеуэр цIыхум дэшэчыф.
Бемырзэ Мухьэдин

«Адыгэу нобэ ущытыныр гугъущ», – дыкъыщоджэ Бемырзэ 
Мухьэдин «Уадыгэным къикIыр» зыфIища и усэм. Уадыгэрэ абы 
ищIыIужкIи уусакIуэмэ, ар, дауикI, куэдкIэ нэхъ гугъужщ. Пасэу 
зи адэр зыщхьэщыкIа Бемырзэм и сабиигъуэри тыншакъым, ауэ 
нэхъ гугъужыр абы къыщыпэплъэр и балигъ гъащIэрт. Унагъуэ 
дахэ иухуарэ быныфIи (хъыджэбзитIрэ зы щIалэрэ – Зураб, Зулетэ, 
Мадинэ) къыщIэхъуами, Мухьэдин, езым и усэхэри щыхьэт зэры-
техъуэщи, зы махуи тыншу къигъэщIакъым: уз мыхъужыну абы 
пкърытт адыгэм и тхыдэ шынагъуэр, и нобэрей дуней зэIумыбзыр, 
и къэкIуэну дзыхьщIыгъуэджэр. Композитор цIэрыIуэ ХьэIупэ 
ДжэбрэIил зэрыжиIауи, «абы къеузырт и лъэпкъыр». 

Бемырзэр игъэпIейтейрт зэманыр кIуэхукIэ адыгэхэм я 
лъэпкъ зэхэщIыкIыр нэхъ лъахъшэ зэрыхъум, ди адэжьхэм 
лIэщIыгъуэ бжыгъэкIэрэ налкъутым хуэдэу зэIэпахыу яхъума, 
дэтхэнэ адыгэ унагъуэми и жьантIэдэсу къэгъуэгурыкIуа хабзэ 
дахэхэм нобэкIэ бжэ къуагъри къазэрылъымысыжым. Апхуэдэ 
гурыгъухэм ихь усакIуэр Ухыгъэм хухиха пIалъэм къриубыдэу 
и къару къызэрихьрэ и къаухь къызэритIасэкIэ хущIэкъуащ 
лъэпкъ щIыхьыр къэIэтыным, щIэблэр къабзагъэмрэ дахагъэмрэ 
хуэгъэушэным, хуэущииным. Ар къалэн тынштэкъым, ауэ 
Бемырзэм и гъащIэ гъуэгуанэм ущриплъэжкIэ, нэрылъагъу мэхъу 
зы лIы ныбжь ирикъуи къэзымыгъэщIа усакIуэм гъащIитI и уасэ 
Iэужь къызэризэринэкIар, езы Мухьэдин «жырри зыгъэщащэ 
гухъу» зыфIища зэманми хуэмысеижын лъэужь къызэригъэнар.

* Бемырзэ Мухьэдин и «ХъуапсапIэ» усэм щыщ сатырщ.

Бемырзэ Мухьэдин Хьэмид и къуэр 1948 гъэм мэлыжьыхьым 
и 7-м Къэрэшей-Шэрджэс республикэм и Хьэбэз куейм хыхьэ 
Али-Бэрдыкъуэ (Хьэгъундыкъуей) къуажэм къыщалъхуащ. Зауэ 
мафIаем кIуцIрыкIыу зи сабий быным къахыхьэжа, ауэ уз бзаджэм 
зэуэ хигъэщIа Бемырзэ Хьэмид 1950 гъэм дунейм ехыжри, илъэс 
пщыкIубгъум иту фызабэу къэна анэм – Лейлэ – Мухьэдинрэ абы 
и шынэхъыщIэ Мухьэрбийрэ цIыхубз къару къудейкIэ ипIыну, 
балигъ гъащIэ мытыншым лъэ быдэкIэ хигъэувэну къыхудэхуащ. 
А къалэн хьэлъэр абы къыдагъэпсынщIащ и адэ-анэм – Хьэмидрэ 
Хьэуятрэ: сабиитIыр зэрыщIыгъуу я пхъур зэрашэлIэжри, 
щIалитIыр къэжэпхъыу еджапIэ щIэтIысхьэхукIэ дапIащ.

Фызабэ гъащIэр зэрыгуащIэр гурыIуэгъуэщ, ауэ сыт хуэдиз 
гуауэ имыгъэвами, Лейлэ и гугъуехьыр быным зэхащIыкIащ. И 
щIалэ нэхъыжь Мухьэдин абы хуитха усэм къыхощ усакIуэмрэ 
абы и шынэхъыщIэмрэ ани, ади, гъащIэ гъуси, гъуэгугъэлъагъуи 
яхуэхъуа анэм ягу зэрыхупихыр, абы нэхъ лъапIи зэрыщымыIэр:

Си анэ, хъущ уи натIэ фызабэнри, 
Зы махуи ущыщIакъым уэ гурыгъу, 
Уи IитIыр бзылъхугъэIэу умыщIэну, 
ЯщIэлъщи ахэм апхуэдиз лэрыгъу. 
Хэплъхьащ ди гъащIэм уэ къарууэ уиIэр, 
Иджыри уи гулъытэм дэ дегъэнщI.
Си анэ, пхъашэщ щхьэм къыдэплъэ уи Iэр 
Ар щабэ сэ щIысщыхъури арагъэнщ.

(«Си анэ, хъущ уи натIэ фызабэнри…»)

Усэм щIэлъ гупсысэр зэрыкуум къыдэкIуэу, и къэIуэтэкIэри 
хьэлэмэтщ. Бемырзэм абы къыщигъэсэбэпащ адыгэ усакIуэхэр 
куэдрэ зэмыжалIэ «оксюморонкIэ» зэджэ художественнэ Iэмалыр – 
мыхьэнэ зэпэщIэуэ зиIэ гурыIуэныгъэхэр зэхьэлIэныр (пхъашэ – 
щабэ). Анэм и Iэр лэжьыгъэм пхъашэ ищIами, ар быным дежкIэ 
сыт щыгъуи щабэщ, гуапэщ. «Уи анэр гупсэу уи адэр псэумэ…» 
усэм дежи усакIуэм къыхегъэщхьэхукI анэм и Iэр: «Анэм и Iэхухэр 
бгыжьэ шабийщ, – / Гуауэм нэхъ гуащIэр ягъэкIуэщIыф, ГъащIэм нэхъ 
дыджыр IэфI къыпщащIыф». «Уи узыр ипкъкIэ пхуэзыгъэвыфыну», 
«ущыгуIэм гу къыпхуэхъуфыну» щыIэри анэращ. «Анэм и псалъэ» 
усэми Бемырзэм анэм и гумащIагъэр гъэщIэгъуэну, гум ежалIэу 
къыщиIуэтащ. Абы хъуапсапIэ нэхъ ин дыдэу иIэр быным и гурыгъу 
е, нэхъ шынагъуэжращи, и ажал имылъагъунырщ:

АжалкIэ сяпэ уимыщ закъуи,
ЩымыIэ уэ пхуэзмышэчын,

Си Iэ лъэныкъуэр пыбупщIами,
КъэнамкIэ IэплIэ уэсшэкIынщ.

(«Анэм и псалъэ»)

Апхуэдизу къытеубгъуа анэм – Лейлэ – къаруушхуэ ирихьэлIащ 
Бемырзэр гъащIэ гъуэгуанэ махуэ теувэнымкIэ. 

1966 гъэм Мухьэдин къуажэ еджапIэр дыжьын медалкIэ 
къиухащ. Къэрэшей-Шэрджэс педагогикэ институтым и филологие 
факультетым щIэныгъэ нэхъыщхьэ щызэригъэгъуэта нэужь, дзэм 
къулыкъу щищIащ. 1971–2003 гъэхэм Али-Бэрдыкъуэ къуажэ 
еджапIэм адыгэбзэмрэ литературэмрэ щригъэджащ. А илъэсхэм 
Бемырзэмрэ езым нэхърэ нэхъыжь егъэджакIуэ Шорэ Хьэсинрэ я 
жэрдэмкIэ еджапIэм къыщызэIуахауэ щытащ къуажэм и тхыдэр 
къэзыIуэтэж музей телъыджэ. Абы щIэлъыну хьэпшыпхэр 
зэхуэхьэсынымкIэ а тIум къадэIэпыкъуат егъэджакIуэхэри, еджа-
кIуэхэри, къуажэдэсхэри.

Къуажэ еджапIэм егъэджакIуэу зэрыщылажьэм къыдэкIуэу, 
Бемырзэ Мухьэдин япэ щIыкIэ Хьэбэз роном методисту, иужькIэ 
лъэпкъыбзэмрэ литературэмрэ егъэджыным и IуэхукIэ Мэзкуу 
щыIэ щIэныгъэ-методикэ центрым и къудамэу Черкесск дэтым 
щIэныгъэлI нэхъыжьу щылэжьащ. 2003 гъэм щыщIэдзауэ дунейм 
ехыжыху (2007 гъэ пщIондэ) «Черкес хэку» газетым и собкору 
Хьэбэз куейм щыIащ.

ЩIэблэр егъэджэнымрэ гъэсэнымкIэ зыIэригъэхьа ехъулIэ-
ныгъэхэр къалъытэри Бемырзэр 1989 гъэм Мэзкуу щекIуэкIа 
егъэджакIуэхэм я япэ Союзпсо съездым ягъэкIуауэ щытащ. 1997 гъэм 
абы къыфIащащ «Къэрэшей-Шэрджэс республикэм щIыхь зиIэ 
и егъэджакIуэ», 1998 гъэм – «Къэрэшей-Шэрджэс республикэм и 
цIыхубэ усакIуэ» цIэ лъапIэхэр. Апхуэдэуи, ар 1998 гъэм Къандур 
Иззэт и цIэкIэ щыIэ Дунейпсо саугъэтым и лауреат хъуащ.

1971 гъэм Бемырзэм и усэхэр зэрыт «Ди гухэлъхэр» сборни-
кыр (автор зыбжанэм я IэдакъэщIэкIхэр иту) Ставрополь тхылъ 
тедзапIэм и Къэрэшей-Черкес отделенэм (Черкесск) къыщыдэкIащ. 
Апхуэдэуи, 1972 гъэм а тхылъ тедзапIэ дыдэм къыщыдэкIауэ щы-
тащ Мухьэдин и усэ зыбжанэ зэрыт «Зэкъуажэгъухэр» сборни-
кыр (автор гупым я IэдакъэщIэкIхэр щызэхуэхьэсауэ). Псыпэ 
лъэужьыфIэ хъуа а тхылъитIым кърикIуащ нэгъуэщIхэри: «Зэшхэм 
я макъ», (автор гупым я тхыгъэхэр иту; Ставрополь, 1974) «ЛIыгъэм 
и тхыдэ» (Черкесск, 1981), «Уэрэду сиIэр уэрщ» (Черкесск, 1990), 
«ДыгъафIэ уэс» (Налшык, 1993), «Адыгэу ущытыныр гугъущ» (Нал-
шык, 2002). Бемырзэм и IэдакъэщIэкIхэр Къэрэшей-Шэрджэсми, Къэ-
бэрдей-Балъкъэрми, Адыгейми къыщыдэкI газетхэмрэ журналхэмрэ 



10

куэдрэ къытрадзащ, апхуэдэуи, абы и усэхэр итщ 2003 гъэм Псыхуабэ 
къыщыдэкIа «Антология народов Северного Кавказа» (I том) тхылъым.

ЗэрыусакIуэм, егъэджакIуэм къыдэкIуэуи, Бемырзэр зэдзэ-
кIакIуэ Iэзэт. «Уэрэду сиIэр уэрщ» тхылъым итщ Пушкиным, Есе-
ниным, Блок, Бодлер, Ахматовэм, Кедриным, Гамзатовым, Светлов 
сымэ я усэхэр, Мухьэдин адыгэбзэкIэ зэридзэкIауэ.

Бемырзэр псэемыблэжу телэжьащ еджэныгъэми, щIэблэм 
и гъэсэныгъэми. Абы и гуащIэ ирихьэлIащ класс нэхъыжьхэм 
литературэр зэрыщаджыну программэхэмрэ тхылъхэмрэ 
зэхэлъхьэным. Апхуэдэхэт ебгъуанэ, епщIанэ, епщыкIузанэ 
классхэм адыгэ литературэр зэрыщаджын программэхэр, ебгъуанэ 
классым и «Адыгэ литературэ» тхылъыр (и закъуэу), ебгъуанэ, 
епщыкIузанэ классхэм я адыгэ хрестоматиехэр (гъусэ иIэу). 
Абыхэм нэмыщIуи, 2006 гъэм Къэрэшей-Шэрджэсым и тхылъ 
тедзапIэм къыщыдэкIащ Бемырзэ Мухьэдин гъусэ иIэу зэхилъхьа 
епщыкIузанэ классым адыгэ литературэр зэрыщаджынум 
тегъэпсыхьа тхылъыр.

Лъэужь дахэ къызэзынэкIа егъэджакIуэ, усакIуэ Бемырзэ 
Мухьэдин 2007 гъэм щIышылэм и 11-м дунейм ехыжащ. Абы и цIэр 
фIащыжащ Али-Бэрдыкъуэ къуажэм и уэрамхэм языхэзым.

Бемырзэ Мухьэдин и псэкIи, и акъылкIи, и щIэныгъэкIи 
зэпэщауэ, езыр къызыхуэтыншэу дуней псо ирикъуу 
къэгъуэгурыкIуащ: и IэщIагъэ-щIэныгъэкIэ – егъэджакIуэт, гъэса-
кIуэт, ущиякIуэт, и псэкIэ – усакIуэт, и хьэл-щэн, дуней тетыкIэкIэ – 
адыгэлI ахъырзэмант – къуэ, къуэш, щхьэгъусэ, адэ, адэшхуэ 
гумащIэт, ныбжьэгъу пэжт. 

Усэхэм ящIилъхьэ гупсысэ и лъэныкъуэкIэ убгъэдыхьэмэ, Бемыр-
зэ Мухьэдин и усыгъэр къуэпсыбэу зэкIэщIокI. Абы къыхощхьэхукI 
хэкур фIыуэ лъагъуным, щIыуэпсым теухуа, философие, лъагъуныгъэ 
лирикэ лIэужьыгъуэхэр. Ауэ Бемырзэм и усыгъэр зэрыщыту 
къапщтэмэ, абы ипкъри и купсэри къэзыгъэщIыр зы псалъэкIэ 
къыпхуэIуэтэнущ – АДЫГАГЪЭ. Абы и щапхъэм тету, ар я пщалъэу, 
адыгэ хабзэмрэ нэмысымрэ я хьэл-щэн нэхъыщхьэу гъэпсащ Му-
хьэдин и дэтхэнэ усэри. «АдыгагъэкIэ» еджэу абы къигъэщIа усыгъэ 
дунейм къызэщIеубыдэ адэжь щIыналъэр, лъэпкъыр, анэдэлъхубзэр 
фIыуэ лъагъунри, тхыдэр джынри, ныбжьэгъугъэр, къуэшыгъэр 
гъэпэжынри, диныр къабзэу зехьэнри, нэгъуэщI Iуэхугъуэ зыбжани. 

Сыту пIэрэ атIэ, усакIуэм къызэрилъытэмкIэ, «уадыгэным 
къикIыр»? Апхуэдэ фIэщыгъэм щIэт и усэми нэгъуэщI и 
IэдакъэщIэкIхэми къызэрыщыгъэлъэгъуамкIэ, Бемырзэм адыгэу 
ущытыным щIелъхьэ философие гупсысэ куу: «адыгэу упсэуным 

къикIыр зыщ – уадыгэну къыпкъуэкIынырщ лIыгъэ». «Уадыгэным 
къикIыр» усэр Бемырзэ Мухьэдин дуней псом адыгэу тетым 
къызэрацIыхуа тхыгъэщ. Псом хуэмыдэу ар псынщIэу дэнэ щIыпIи 
щызэлъэщIыса хъуащ журналист Къардэн Аслъэн а усэм макъамэ 
щIилъхьэу, уэрэдри гитарэкIэ езым игъэзащIэу дакъикъийкIэ 
екIуэкI видео трихыжа иужькIэ. Бемырзэм и усэхэм языхэзым 
зэрыщыжиIауэ, «уэрэдыр лIэкъым, жьыгъэми игъэшкъым», ар гумрэ 
псэмрэ къабгъэдэкIыу яусамэ. Аращ «Уадыгэным къикIыр» уэрэдыр 
лъэпкъым и гъащIэм хэшыпсыхьыным щхьэусыгъуэ хуэхъуари – ар 
нобэкIэ ди уэрэджыIакIуэхэми ягъэзащIэ.

«Адыгагъэ» гурыIуэныгъэр инщ, ар щIэныгъэлIхэми нобэкIэ 
IупщIу къахуэIуэтакъым. Абы къызэщIеубыдэ ущалъхуа 
щIыналъэр, адэ-анэр, къыбдалъхуар, ныбжьэгъур гъэпэжынри, 
гъунэгъум, хьэщIэм пщIэ хуэщIынри, псэ къабзагъэр, напэр 
хъумэнри. Адыгэм и хьэл-щэн нэхъыщхьэхэм ящыщт: цIыхухъум – 
лIыгъэр, бэшэчыгъэр, хахуагъэр; бзылъхугъэм – нэмысыр, 
шыIэныгъэр, фIэлIыкIыр, нэгъуэщI куэдхэри. А псори Бемырзэм и 
усэхэм къахэбгъуэтэнущ, образ телъыджэхэмкIэ щIэгъэбыдэжауэ: 
«Уадыгэныр мыгурыфI-гурей, / Зи уэлиигъуэм фIэфIмэ – улъэпкъыпсэу, / 
Адыгэу хъуам тралъхьэмэ тезыр, / IэщIыб пщIыжыну уи анэдэлъхубзэр»; 
«Адыгэр зэикI хуэпсэуакъым и щхьэм, / ЩхьэхуэфI гупщыси и гум 
къимыхьа, / Зэгуэрми и фейдэр игъэнэхъыщхьэу / НэгъуэщIхэм я фэжа-
гъуэ къимыхьа». И тхыдэр лIыкIпсыкIми, адыгэм и хьэл-щэнри, и 
дуней тетыкIэри, и теплъэри сыт щыгъуи хъуэпсэгъуэт, щапхъэ 
зытрахт: «и хэкур дахэт, и щIыр бейт, и Iэщым тафэр яуфэбгъурт…», 
«и щIалэм зищIу лъэгущIэтын, и напэр кIапэкIэ имыщэт», «и пщащэм и 
щхьэм пщIэ хуищIыжт, бзылъхугъэ щIыхьыр ихъумэфырт, дахагъкIэ – 
гъащIэр щыз зыщIыжт, гуапагъкIэ – унэм и жьэгу мафIэт». Адыгэр 
дуней псом щыцIэрыIуэт хьэщIэм хуищI пщIэ, кIэлъызэрихьэ хабзэ 
и лъэныкъуэкIэ. Ар екIуу къыщыгъэлъэгъуэжащ ищхьэкIэ къэтхьа 
щапхъэхэр къызыхэтха «Ирехъу и Iэнэр узэда» усэм. Бемырзэм зы 
усэм къригъэтIэсэн хузэфIэкIащ адыгэ гъащIэ, дуней псо:

Ирехъу и Iэнэр узэда
Езы хьэтыкъри ирегъаблэ,
Адыгэм и гур зыт зэтар –
Къащымыхъунырт ар ныбаблэ.
Шей фIыцIэ ефэми езыр,
Хуей хъумэ и щхьэм щIэмыпIастхъэу,
И хьэщIэм папщIэкIэ хьэзырт
Абы сыт щыгъуи и шыгъупIастэр.
  («Ирехъу и Iэнэр узэда…»)

Ауэ щыIам утепсэлъыхьыныр мащIэщ… Ди жагъуэ 
зэрыхъунщи, адыгэм нобэ адыгагъэу дэплъагъужыр, ар пщалъэ 
гуэркIэ къыпхуэпщыххэнумэ, зэрыхъур зы мэскъалщ. И хабзэр 
зэримыхьэжкIэрэ, и пщIэ-нэмыс имыIыгъыжкIэрэ, и бзэ 
имыхъумэжкIэрэ адыгэм махуэ къэскIэ хуэм-хуэмурэ и IэкIэ 
зеукIыж. ЛъэпкъкIуэдым и гузэвэгъуэр зи псэм къыщIэзэрыхьа 
усакIуэр зэм «Къэуши, си адыгэ, зыкъэщIэж!», – жиIэу мэлъаIуэ, зэми, 
адыгэм и дуней тетыкIэ хъуар игу темыхуэу, мэдалъэ:

Адыгэ цIыхури мэхъу кIуэ пэтми жьгъей.
Хъанцэгу и къуршрэ и тенджызу псынэр,
ЩхьэхуэфI гухэлъым ар иронэщхъей,
ЛъэпкъкIуэд зэрыхъур имылъагъуу и нэм.
Ди щIэблэр едэIуэжкъым къэзылъхуам,
Еплъыжкъым ди цIыхубзхэр я нэмысым,
Фадафэм и пщылIыпIэ зэрыхуам
Ди щIалэхэр ехьыж, игъуэ нэмысу.
Iыхьлыгъэр куэдым къызэрапщыр мылъкущ
ЦIыху уасэр къызэрабжыр и лэжьапIэрщ,
Iиманыншагъэр ямыщIыж емыкIу,
Нэмыплъи хуамыщIыж зимыIэм напэ. 
    («Уадыгэным къикIыр»)

УсакIуэм псом хуэмыдэу гущIыхьэ щохъу адыгэр «адэфIым 
къуэфI зэрыхуэмыщым» и щапхъэу къызэрынар. А Iуэхум адэхэми 
я зэран хэлъу къыщIэкIынущ. Аращ Бемырзэм и зы усэм щIитхыр: 
«ЩыIэжкъым япэрей адыгэ лIыжьхэр, / Лъэпкъ хабзэм и уэчылу 
щытыгъахэр, / Зэманым и ней-нэфIхэм хуэмылIыщIэу, / Сыт щыгъуи 
зи щхьэр уардэу зыIыгъахэр».

Адыгагъэр, хабзэр, лIыгъэр IэкIэ узэмыIусэф, нэрымылъагъу 
фIыгъуэхэщ, аращ ахэр пхъумэну щIэгугъури. Адыгагъэм цIыхур 
къулей ещI, ауэ абы жыпыракъым, атIэ псэрщ игъэнщIыр, 
иузэщIыр. ЦIыхур мылъку къэугъуеиным щыдихьэха, «цIыхугъэ», 
«гуапагъэ», «гущIэгъу» псалъэхэм я мыхьэнэр щаIэщIэхуа иджырей 
зэманым напэм ухуэпэжу ухэпсэукIыныр тыншкъым. УкIытэрэ 
фIэлIыкIрэ здэщымыIэм Iуэху мыхъумыщIэ куэд щахузэфIокI. 
Псэ къулей нэхърэ хьэпшып лъапIэм пщIэ нэхъ щыхуащI 
лъэхъэнэм, ди жагъуэ зэрыхъунщи, адыгагъэр хабзэ нэхъыщхьэу 
щытепщэжкъым, хабзэ гуэр щыIэжу утепсэлъыхь хъужыххэнумэ. А 
Iуэхум ехьэлIауэ усакIуэпсэм хуэмыгъэвыж гукъеуэхэрщ «УкIытэ» 
усэр къызыпкърыкIари. Усэм и лирикэ лIыхъужьыр ироукIытэ 
мыукIытэхэр куэд зэрыхъуам. УсакIуэм къызэрилъытэмкIэ, 
лъэпкъ щIыхьыр зэрыпхъумэжын Iэмалу къэнэжар гъадэщIыдэм 
хыхьэжа адыгагъэр къэгъэпсэужынырщ, щIэблэм и гъэсэныгъэм 

ар гъуазэ хуэхъунырщ. Пэжщ, абы мылъку къыпэкIуэнукъым, ауэ 
цIыхум хьэкIэкхъуэкIэм къыщхьэщызыгъэкI хьэл-щэн гуэрхэр 
зыхилъхьэжынымкIэ щхьэпэ хъунущ:

Адыгагъэ, укIытагъэ, напэ,
МылъкукIэ флъэкIкъым зыри вгъэунэн.
Ауэ нэкур зэрихъумэу напIэм
Фэ цIыху щIыхьыр фхузэфIокI фхъумэн. 
     («УкIытэ»)

Бемырзэ Мухьэдин фIыуэ илъагъурт и Хэкур, къызыхэкIа 
лъэпкъыр, щIыуэпсыр, къэзыухъуреихь цIыхухэр… кIэщIу жыпIэмэ – 
зэрыдунейуэ. Апхуэдэ лъагъуныгъэ мыухыж къызыщыпкI псэр 
мыусэнкIэ Iэмал зимыIэт. Апхуэдизу зызыщимыгъэнщI и лъахэм 
теухуауэ усэ куэд и Iэдакъэ къыщIэкIащ Бемырзэм, языхэзми адыгэ 
щIыналъэм и дахагъыр уи нэгу къыщIигъэувэрэ абы хуэусэ усакIуэм 
и зэчийр зэрыабрагъуэм щыхьэт техъуэжу. Мухьэдин и усэхэр бзэ 
шэрыуэкIэ тхащ, абыхэм нэхъыбэрэ уащрохьэлIэ зэгъэпщэныгъэ 
гъэщIэгъуэнхэм, щIэджыкIакIуэр зыпэмыплъа, укъэзыгъэуIэбжь 
жыIэгъуэхэм. Бзэм и художественнэ Iэмал зэмылIэужьыгъуэхэмкIэ 
псыхьа мыпхуэдэ сатыр Iущхэр уигу къэкIын папщIэ, дауикI, усакIуэу 
укъигъэщIын хуейт: «Жьыбгъэр мэпыхьэ цыджан шыкIэпшынэу»; 
«Гъат-хэ псыдзэр зыщIэуа щыхь бжьабэу, / Пшагъуэ Iувым жыгхэр 
къыхосыкI»; «Уэгу нэкIум вагъуэхэр щожэщIри / Нэпс ткIуэпсу щIылъэм 
къокIуэсэх»; «Вагъуэбэ уафэм хуедзыр джэш / МазэщIэ техьэм гъуэгу»; 
«Къурш ажэ бжьакъуэу нэхъри гъэкI / МазэщIэм и бжьэ тIейр»; «ПщIащэ 
гъуахэр гуIэ нэпсу жыгхэм къаIэпоху, / Жьыбгъэ щIыIэри жьуджалэм 
ироджэгу лъапэху»; «Сабий нэщхъыфIэ напэ уэгуу / Вагъуэбэ уафэр 
итщ си щIыIу»; «Щызоуэр щхьэм гупсысэр, шы лъэхъауэ, / ХэкIыпэ 
къигъуэтыну мэгуIэжыр»; «Жэщ псом щIыIэбжьым щыдыкъа бабыщу, / 
Уэгу бгъафэм вагъуэ цIыкIухэр щIэпщхьэжащ»; «Сабийуэ губгъуэ псынэр 
мэкъуейщIей»; «Мы гъэмахуэр, нартыху ягъэлыгъуэу, мэпIэнкI»; «Жыг 
ныбжь къутахэм цIыху зызыукIыжу, / КъыпфIощI машинэ шэрхъхэм 
зыщIадзэж»; «ПсыIуфэ нэпкъым гуащэм и зекIуэкIэр, / КъыщещI къэрабэ 
Iуву къыщыкIам»; «ПсыIуфэ дзэлым, щхьэр зыхущI хъыджэбзу, / Хелъафэр 
и къудамэр псы къиуам»; «ЩIалэщIэ дихьэхауэ, гъатхэ жэщым / Iущащэу 
жыг гъэгъахэм зарешэкI»; «Сыгъуэлъми сщохъу сыхэлъу джэшым, / Къыр 
мывэ дзакIэр си пIэщхьагъ»; «КъысщIэбдза лыгъэм и кIэгъуасэм / Шыуану 
си гур дэуфIыцIащ»; «Уафэ жьэпхъалъэм дыгъэр джэдыкIэу йожьыхь»; 
«ХъыджэбзыIэу акъужьыр дэхащIэу / ЗэIепщIыкI си щхьэц жэп зытехар»…

Дэтхэнэ усакIуэ нэсми хуэдэу, Бемырзэм игъэлъэпIэнкIэ 
зигъэнщIыртэкъым къыщалъхуа щIыналъэр, уеблэмэ и псэр 
щIитыну хьэзырт абы и зэ Iуплъэгъуэм:

Къуршыбгъэхэр щохуарзэр уэгум лъагэу,
Къыр дамэм пшэ ешахэм зрагъэщI.
Аргуэру сыпIейтеуэ ситщ уи лъахэм,
Къурмэн сызыхуащIын си адыгэщI.
 («Къуршыбгъэхэр щохуарзэр уэгум лъагэу…»)

И лъахэм пIалъэ гуэркIэ пэIэщIа усакIуэм «шхыныншэурэ 
гъаблэгу къэзыщта цIыхуу» зимыгъэнщIыжу жьэдешэ и хэкум и 
хьэуар… Ар «гуфIэм и гур Iэпихын къыфIэщIу, щытщ Iэнкуну и 
къуажэбгъум деж».

Ди хэкум и дахагъымрэ и къулеягъымрэ темытхыхьа зы адыгэ 
усакIуэ е тхакIуэ къэгъуэтыгъуейщ. Адыгэ щIыналъэр псэупIэу 
щыIэм зэранэхъ лейр я тхыгъэхэм къыщагъэлъэгъуэжащ блэкIа 
лIэщIыгъуэхэм ди хэкур зэхэзыкIухьа щIэныгъэлI, тхыдэтх, 
дохутыр, усакIуэ, тхакIуэ, зекIуэлI, зыплъыхьакIуэ цIэрыIуэ 
куэдым. ХVII лIэщIыгъуэм и кIэуххэм – XVIII-м и пэщIэдзэхэм 
псэуа франджы дохутыр, щIэныгъэлI Ферран итхыжыгъауэ 
щытащ: «Шэрджэс щIыналъэр дахащэщ, и жыгхэм бэвыгъэр 
къапокI, ипсхэр къабзэщ. И бгыхухэр псэр зыхьэху мэз дахэхэм 
зэщIащтащ. Хьэуар мыбы щыгуакIуэщ икIи щыузыншэщ. 
ЗэрыхуэзгъэфащэмкIэ, аращ шэрджэсхэм я теплъэ щIэращIэм и 
щэхур зыхэлъыр. ЩIыуэпсымрэ ябгъэдэлъ гъэсэныгъэшхуэмрэ – 
аращ шэрджэсхэм я дахагъэм и лъабжьэр».

Зи сабиигъуэр «толкъун IэфIыпсхэм ядэущу нэпкъ лъагэм 
щIэкIуэсыкI» Инжыдж и Iуфэм щезыхьэкIа, «адакъэ сыджу» фIэщI 
къуршыжь задэхэм къапкъриху пщэдджыжь салъкъыным зи псэр 
ипсыхьа Бемырзэ Мухьэдини псалъэу щыIэм я нэхъыфIымкIэ 
и лъахэм хуэусэрт, хуиусри хуилэжьри фIэмащIэу. «Си Хэку» 
зыфIища усэр зы едзыгъуэ фIэкIа мыхъуми, художественнэ 
Iэзагъышхуэ хэлъу абы щызэхэухуэнащ адэжь лъахэм и теплъэ 
телъыджэри усакIуэм абы хуиIэ лъагъуныгъэ мыухыжри:

Уи лъабжьэр губгъуэщ, уи щхьэщыгур уафэщ,
Бгырыпхыу къуршхэр уи бгым къешэкIащ.
Си Хэку, уэ уещхьщ уеплъыхукIэ нэр игъафIэу
Кхъуэщыным гъэгъа дахэ къыщыкIам.
      (Си хэку)

Къыщалъхуа щIыпIэм и закъуэтэкъым Бемырзэм и усэхэм 
щигъэлъапIэр, щигъафIэр. Абы фIыуэ илъагъурт адыгэу 
дунеишхуэм щикъухьахэр, псэкIэ зэщIигъэхьэн лъэкIырт ахэр 
щыпсэу щIыналъэ псори, икIи щIэхъуэпсырт и лъэпкъэгъухэм ХIХ 
лIэщIыгъуэм ирагъэбгына хэгъэгухэм къагъэзэжу я къэралыгъуэ 
щаухуэжыным. А щIыналъэхэм я адыгэцIэхэр ноби къызэтенащ, 

Хы фIыцIэ лъащIэм щIэкIуэда ди лъэпкъэгъухэм я фэеплъу, «хэхэс» 
цIэ жагъуэм и бжьым щIэт адыгэхэм я хъуапсапIэу, Бемырзэм 
хуэдэ цIыху псэ пIащIэхэм, адыгэлъ зи лъынтхуэм щызежэхэм я 
гупсысапIэу:

Мейкъуапэ щыщIэдзауэ Адлер нэсу, 
Хы Iуфэ Iэгъуэблагъуэхэри хыхьэу, 
Адыгэ жыгхэм щодаущ я мэзыр, 
Адыгэ фIэщыгъэцIэхэр зэрахьэр: 
ЦIэмэз, ТIуапсэ, Псыжь, Iэнапэ, Сочэ, 
Шэпсы, Щхьэгуащэ, Псыбэ, Дэгъуэмыс... 
Къытезгъэзэжу сэ а цIэхэм соджэр 
Адыгэ тхыдэм сфIэщIу сыкIэрыс. 
ИкIи апщIондэхункIэ, си хэку дахэ, 
КъысфIощIыр псы шыугъэр къызыпыж 
Хы фIыцIэ нэпкъ щIэхахэм кхъухь къутахуэу
Хыуей нэужьым укъыщысщыпыж...
  («Мейкъуапэ щыщIэдзауэ Адлер нэсу…»)

Адыгэхэм я хэку бейм, я жэнэт щIыналъэм къехъуапсэхэм 
усэхэр, уэрэдхэр хуаусырт, абы и телъыджагъыр я тхыгъэхэм 
къыщаIуэтэжырт. Хэт щымыгъуазэр А. Пушкиным и «Кавказ», 
М. Лермонтовым и «Кавказу», «Черкешенка», «Утро на Кавказе» 
усэ цIэрыIуэхэм? Хэт емыджар ХV лIэщIыгъуэм и кIэуххэм – 
ХVI-м и пэщIэдзэхэм псэуа итальян географ, этнограф Джорджио 
Интериано и «Жизнь и Родина черкесов», ХIХ лIэщIыгъуэм псэуа 
Польшэм и сэлэтыдзэм и унафэщI, полковник Теофил Лапинский 
(Теффик-бей) и «Горцы Кавказа и их освободительная борьба 
против русских» тхылъхэм, ХVII лIэщIыгъуэм псэуа Голландием 
щыщ щIэныгъэлI Николаас Витсен, нэмыцэ щIэныгъэлI Карл Кох, 
урысыдзэм и генерал Иоганн Бларамберг, франджы зыплъыхьакIуэ 
Абри де ла Мотрэ сымэ, нэгъуэщI куэдми я гукъэкIыжхэм? Ахэр 
щыхьэт техъуэрт адыгэм нэхъ гъэсэныгъэшхуэ зыбгъэдэлърэ 
нэхъ псэукIэ икIи псэупIэ гуакIуэ зиIэрэ зэрыщымыIэм. Ауэ 
ди щIыналъэм и дахагъым къефыгъуэхэри мащIэтэкъым. Аращ 
щхьэусыгъуэ нэхъыщхьэ хуэхъуари ХIХ лIэщIыгъуэм къэхъуа 
ИстамбылакIуэ (ПсыикIыж) Iуэхугъуэм. Ар адыгэм и тхыдэм 
лъыпскIэ хэтха хъуащ. Абы лъандэрэ лIэщIыгъуэрэ ныкъуэрэ 
дэкIыжами, хамэ къэрал щикъухьа хэхэсхэм къагъэзэжу лъэпкъыр 
зэкъуэувыжыфакъым, абы и узыр ноби дэтхэнэ зы адыгэми 
пкърытщ. 

Зыщыпсэу къэралхэм я унэцIэ къудеи щызэрахьэжыну, я 
бзэкIэ щызэпсэлъэну хуитыныгъэ зимыIэ, хыщIыб гъащIэ гугъур 

натIэ зыхуэхъуа адыгэхэр Бемырзэм ирегъапщэ «яубэрэжьауэ 
ямыгъагъыж сабийм». «Тыркум щыпсэу адыгэм и тхьэусыхэ» 
усэм IупщIу уи нэгу къыщIегъэувэ апхуэдэ гъащIэм и щIыIагъыр, 
дыджагъыр:

ЖыдмыIэщи – дымыгъуэщ, жыдоIэри – дыгъуамэщ.
Ар хъунут уи гур мыгъумэ е уи гу къуэпсхэр гъуамэ,
Ар хъунут зы цIыху закъуэм и гуауэу щытыгъамэ
Е лъэпкъым и гукъеуэм хэкIыпIэ иIэгъамэ.
  («Тыркум щыпсэу адыгэм и тхьэусыхэ»)

Хэкур зрагъэбгынахэм я закъуэкъым апхуэдэ гукъеуэ зиIэр. Зи 
адэжь лъахэм щыпсэуну е къэзыгъэзэжу лъапсэ щызыухуэжыну 
зи насып къикIахэри хуощыгъуэ адыгэр нобэкIэ зэрызэкъуэхуам. 
«Лъэпкъ гукъеуэ» зыфIища и усэм Бемырзэм щетх: «Узгъейуэрэ си 
нэпсри гъущыжащ, / Псынащхьи здэщымыIэ къум пшахъуэщIу, / УгуIэурэ 
уил къабзэр щыщыжащ / ЖэнэткIэ зэджэ хэхэс хэку жагъуэжьхэм». 

Адыгэм и бын дапщэ ХIХ лIэщIыгъуэм тхыдэм ПСЫХЭКIУАДЭ 
щыхъуар?.. Лъэпкъым и щхьэ кърикIуа насыпыншагъэхэр 
гуащIэу къызэреузарщ Бемырзэ Мухьэдини «Псыхэгъэ» иусыныр 
къызыхэкIар. ГущIыхьэщ усакIуэм тхьэусыхафэкIэ Хыгуащэм 
зэрызыхуигъазэр:

Къыпхуэсхьащ си гукъеуэр, Хыгуащэу
ЦIыху гъы макъри, дыхьэшхри зыхуэщ,
Си тэмакъыр зыхуз лIы нэпс гуащIэм
И хьэтыркIэ гулъытэ къысхуэщI.
Пасэрейхэм, зы цIыху псым итхьэлэм,
Я гур къутэу, псыхэгъэ ящIыжт –
Сэ сызыхь лъэпкъ гукъеуэм и хьэлъэр
ХьэдагъищэкIи нэпс мыкIуэщIыжщ. 
    («Псыхэгъэ»)

ЦIыхухъум и нэпс къекIуауэ, зыгуэркIэ къэхэшауэ, къэдзыхауэ 
игъэлъэгъуэныр зэрыемыкIур арами, «уэлбанэ блэкIам щIакIуэ 
зэрыкIэлъамыщтэжрами»* къызыхэкIыр, Бемырзэм и усэм щетх: 
«Сэ блэкIам сыкIэлъогъри – мыхабзэ, / Зи гур изхэми – сащIыр емыкIу…». 
УсакIуэм зы лъэIущ хуиIэр Хыгуащэм – «лъэпкъым и къуэпсхэр 
зэришэлIэжу, ди насып щхьэрыуар къыдитыжынырщ». АбыкIэ ар 
къигъэщIэхъумэ, Хыгуащэ «псы бэн зыхуищIа» и лъэпкъэгъухэм 
зыкIи емыфIэкIыу зыкъэзылъытэж усакIуэм и иужьрей лъэIури 
мыращ: «СыщыгъэпщкIуи хы ФIыцIэ къепхуэкIым, / КъысхуэщIыж уи 
толъкъунхэр тепIэн…».
* Уэлбанэ блэкIам щIакIуэ кIэлъащтэжыркъым – адыгэ псалъэжь.

«Хэхэсым и гъыбзэ» усэми Бемырзэм щIилъхьэ гупсысэ 
нэхъыщхьэр зэхьэлIар ищхьэкIи къыхэдгъэща уIэгъэ 
мыкIыжырщ – мухьэжыракIуэрщ. Адыгэ усакIуэ, тхакIуэ псори 
мащIэ-куэдми лъэIэсащ а Iуэхугъуэм, ауэ Мухьэдин образ 
щIэщыгъуэкIэ къигъэлъэгъуэн хузэфIэкIащ зи хэкур зи хъуапсапIэ 
жыжьэ, Iуащхьэмахуэ зэ Iуплъэжыным зи гугъэр хэзыхыжа ди 
лъэпкъэгъухэм ягу щыщIэр: «Щхьэр фIэчу пхъэкум къыхэна гъущI 
Iунэу / Ди гущIэм укъинащ, уэ, адыгэщI!».

«Дуней нэплъэгъуэр зиIэжынкIэ» Бемырзэр зыхуэхъуэпса 
адыгэр лъэпкъыу къызэтенэнымкIэ хэкIыпIэ нэхъыщхьэу 
щыIэр бзэм зегъэужьынырщ, ар щIэблэм яIурылъхьэнырщ. 
Абы къыдэкIуэнущ хабзэр хъумэнри, тхыдэр джынри, диныр 
зехьэнри, лъэпкъым ижь-ижьыж лъандрэ къыдэгъуэгурыкIуэ 
нэгъуэщI Iуэхугъуэ куэди. Бзэр щымыIэмэ – лъэпкъи щыIэкъым. 
Аращ Бемырзэри зыгъэгумэщIыр. «Гузэвэгъуэ» зыфIища и усэм 
абы къыщегъэлъагъуэ адыгэбзэр зэрыт щытыкIэ гугъур: «Унагъуэ 
хуэмыхум я нэд зэпэгъуанэу, / КIуэ пэтми ди бзалъэр мэхъу хуэмурэ 
нэщI – / Дыгъуасэ лъэпкъыбзэ щытар хы архъуанэу / Иджы псыIэрышэ 
яфIэщIу къэнащ». УсакIуэм шэрыуэу игъэбзэрабзэ бзэ дахэр 
кIуэдынкIэ гузэвэгъуэр къыщыщIэзэрыхьым, Iэмалу къыхуэнэжыр 
Ухыгъэм лъэIукIэ зыхуигъэзэнырщ:

Ди Псатхьэу ди Тхьэшхуэ! Iэпхъуамбэ зэгуэтхэм
Дэтхэнэр хэщIами зэхуэдэу мэуз –
Лъэпкъышхуэми цIыкIуми бзэрщ псэуэ яхэтри,
Iэ щIыIэкIэ ди псэм, солъэIу, уемыIус!.. 

(«Гузэвэгъуэ»)

Анэдэлъхубзэм и гимн хъуащ Бемырзэ Мухьэдин и «Адыгэбзэ» 
усэр. Адыгэбзэм «къигъэщIэнур къигъэщIауэ», «КъалэкIыхьым 
уфIимыхыу», «Псыжь узэпримыхыу» жызыIэхэм я «псалъэ мыжьэ-
мывэм» усакIуэм гухэщI къратыркъым, уеблэмэ ди бзэм къыпэ-
лъэщын зэрыщымыIэмкIэ фIэщхъуныгъэ къыхалъхьэ. А гупсысэр 
Мухьэдин художественнэ Iэзагъ ин хэлъу къеIуатэ анэдэлъхубзэр 
къуршыпсым и образ телъыджэм иригъапщэкIэрэ: «…Къуршыпс 
ежэхыр хуэщIкъым дэгу / Абы зыгуэрым хидза мывэм. / Псыр тожри мы-
вэхэр къонэж, / Гъуэгу зэрытехьэрэ и псыпэр / ЗэринэкIар абы гъунэжщ / 
Мывэ пкIэлъейрэ щхьэдэхыпIэу». УсакIуэм къызэригъэлъагъуэмкIэ, 
адыгэбзэр «лъэщщ», «зи зэманыгъуэу гурыхуэщ», «адыгэ пшынэу 
жьгъырущ», «хеящIэ джатэу» жанщ, къарууфIэщ, «анэ быдзышэу 
IэфIщ», «пщащэ гущIэр зэзыгъэзэкI» уэрэдгъэIущ. Ди бзэм и 
пщIэр зэрылъагэр, и мыхьэнэр зэрыиныр усэ сатыритIкIэ къиIуэтэн 

лъэкIащ Бемырзэм: «Уэ уафIэжьгъейми къэбгъэщIащ, / Зэрыдунейуэ 
зэджэ «Нартхэр», – жеIэр абы и анэдэлъхубзэм хуэгъэзауэ. Усэр гур 
хэзыгъахъуэ хъуэхъу дахэкIэ, фIытеIуэ псалъэхэмкIэ еухыж: 

Си лъэпкъым щIэблэ къыщIэхъуам 
Насып вагъуэбэу ужьэхэпсэу 
Я нэхъ тхьэмыщкIэ ар щыхъуам 
УреIэ уэ, си адыгэбзэ! 

(«Адыгэбзэ»)

Лъэпкъыр, хэкур бэлыхь щыхэхуа зауэ лъэхъэнэхэм ар 
хъумэжыным я псэ щIатащ лIыхъужь мин бжыгъэхэм. Иджырей 
зэманми щыIэщ зи адэжь лъахэм хуэпэж, абы и хьэтыркIэ ажал 
дыдэми пимыкIуэтын цIыху щыпкъэхэр. ПсэзэпылъхьэпIэ ихуэмэ, 
дэтхэнэ зы адыгэми лIэныгъэр нэхъ къищтэрт, и лъэпкъ, и хэку, 
и напэ, зыгъэса адэ-анэ епцIыж нэхърэ. Ауэ, Бемырзэ Мухьэдин 
и зы усэм къызэрыхэщымкIэ, ущалъхуа щIыналъэм фIы гуэр 
хуэпщIэххэнумэ, абы щхьэкIэ улIэныр мащIэщ… ЛIыгъэ зиIэр 
екIуу и хэкум хуопсэуф, лъэпкъым и гъащIэр и IуэхущIафэрэ и 
дуней тетыкIэкIэ ирегъэфIакIуэ, егъэдахэ:

Уи Хэкум куэдрэ уэ хуумыщI тхьэлъанэ, 
«СылIэнщ уэр щхьэкIэ» – жыпIэу умыув, 
Iуэхуншэу упэмыплъэу ущылIэнум, 
УиIэхукIэ гъащIэ – Хэкум хуэпсэуф!

(«Уи Хэкум куэдрэ уэ хуомыщI тхьэлъанэ…»)

Бемырзэм и усыгъэм IэкIуэлъакIуэу хэухуэнащ IуэрыIуатэ 
мотивхэр. Ахэр гуэхыпIэ имыIэу епхащ ищхьэкIэ зи гугъу тщIа 
лъэпкъ зэхэщIыкIым: тхыдэм, адыгагъэм, хабзэм, лIыгъэм, пщIэ-
нэмысым, хэку лъагъуныгъэм. ГъадэщIыдэм хыхьэжа нартхэм я 
образхэм усакIуэм захуигъэзэныр къызыхэкIыр абыхэм ткIийуэ, 
жыру псыхьауэ, абы щыгъуэми щабэу, шыIэныгъэрэ бэшычы-
гъэкIэ хуэдэ уигъэлъыхъуэну яхэлъа хьэл-щэн дахэхэр нобэрей 
адыгэхэм зэрадимылъагъужырщ. УсакIуэм и IэдакъэщIэкI зыбжанэ 
яхуигъэпсащ нарт лIыхъужьхэу Сосрыкъуэ, Ашэмэз, Бэдынокъуэ 
сымэ. Абыхэм языхэзми гупсысэ нэхъыщхьэу щIэлъыр адыгэлIым 
иIа дуней тетыкIэрщ, хахуагъэрщ, пэжыгъэрщ. Зауэ-банэмрэ 
зэрыхьзэриймрэ зэщIищта адыгэ щIыналъэр къригъэлыну 
усакIуэм лъэIукIэ зыхуегъазэ Ашэмэз: «Лыгъей мафIэр щIадзауэ щIыр 
мэс, / Ялеижкъым уэ плъэкIыу щытам, / КъыIэщIэкIи ажал узыщтам / 
Зэ къэщтэж уи бжьамийр Ашэмэз!».

АдыгэлIым, нартым къэхэшауэ гу къылъатэ, и напэмрэ 
лIыгъэмрэ епцIыж нэхърэ, и псэр итмэ нэхъ къищтэрт. Абы и 
лъэныкъуэкIэ, и ухуэкIэкIи и купщIэкIи гъэщIэгъуэну гъэпса 
хъуащ усакIуэмрэ Сосрыкъуэрэ я зэпсэлъэныгъэр:

– Нарт Сосрыкъуэ, щIэуэ уи гъащIэр 
КъыщIэбдзэжамэ дауэрэ пхьынт, 
Жаншэрхъ емынэм зыIуумыгъащIэу 
ХьэрэмэIуащхьэ къыпэпкIухьынт?.. 

– Сыт къызипэсхэр хьэмэ къилъхугъэм! 
Уэути сэ гъащIэ сызэблэжар,
Хэт и мылъхуэси къещэу си лIыгъэм 
Си цIэр хиутэу шэрхъыр блэжам. 

(«– Нарт Сосрыкъуэ, щIэуэ уи гъащIэр…»)

И лIыгъэ-шыгъэмрэ и Iэщэ-фащэмрэ нэмыщIкIэ, адыгэлIыр 
цIэрыIуэт бзылъхугъэм хуищI пщIэ-нэмысымкIэ. Пасэрей 
адыгэлIым зэикI дэплъагъунутэкъым икIагъэрэ нэмысыншагъэрэ. 
Ар Бемырзэм екIуу къыщигъэлъэгъуащ Бэдынокъуэ хуигъэпса усэм: 
«…Дахэ ялъэгъуакIи я нэмысым / НэуфIыцIщхьэрыуэу емыпцIыжт, / 
Я нэхъуей текIауи, къалъымысым / Уэрам ятIэ ирамыупцIыжт». 
АдыгэлIыр сыт и лъэныкъуэкIи щапхъэ нэст – и теплъэкIи, и 
щэнкIи, и гунэдж къудейкIи:

ЛIым бгы щIиIэр – иIыгъынырщ захуэу, 
Напэ щIиIэр – ихъумэныр арщ, 
ПыIэр лIым зэ закъуэщ щыщхьэрыхур – 
Щхьэм дэщIыгъуу щIыгум щытехуарщ!.. 
    («Бэдынокъуэ»)

Бемырзэ Мухьэдин и усыгъэм щытепщэр цIыху гъащIэм и 
лъэныкъуэ зэхуэмыдэхэр гъуджэу къызытещ философие лирикэрщ. 
Зы усакIуэ, тхакIуэ нэси щыIэу къыщIэкIынукъым гъащIэм и мы-
хьэнэм, цIыхур къыщIигъэщIым, абы щIылъэм къалэну къыщы-
лъысым куууэ емыгупсысу, зэманым и щэхухэр гурыгъуазэкIэ 
къимытIэщIу. Къапщтэмэ, аращ ахэр усакIуэ, тхакIуэ – гупсысакIуэ, 
философ, пэжыр зи гъуазэ, цIыхугъэм и уэчыл зыщIыжхэри. Зы 
лъэныкъуэкIэ, апхуэдэ цIыхухэр насыпыфIэщ дунейм и дахагъымрэ 
цIыху гуапагъэмрэ ялъагъу къудей мыхъуу, псэкIэ зыхащIэу, жьым 
щIигъэхъае тхьэмпэ цIыкIуми, псыIэрышэ ежэхми я даущхэр, 
гъэгъахэм я мэ гуакIуэхэр, дыгъэм и хуабэр япкърыту къызэригъэ-
щIам къыхэкIкIэ. НэгъуэщI лъэныкъуэкIэ укъыщеплъмэ, зи гур 

псоми хузэIухауэ зи псэр зыми щызымыхъумэф цIыхур гъащIэм 
куэдкIэ гугъу щохь. 

Сыт хуэдэ гугъуехь иримыхьэлIами, цIыхум и гъащIэр фIэ-
IэфIщ, сыт хуэдиз ныбжь къимыгъэщIами, ар гупыкIыгъуейщ, псэун-
кIэ ирикъуаи щыIэу фIэщ щIыгъуейщ. ГъащIэр зэрынапIэдэхьеи-
гъуэм теухуауэ Бемырзэм и зы усэм щетх: «Ей, гъащIэ – нэху пытхъахуэ 
тIэкIу…». УсакIуэм егъэщIагъуэ а «нэху пытхъахуэ тIэкIум» 
тегужьеикIауэ зыхъуми, абы пщIэ хуэзымыщIи зэрыщыIэр:

Иныкъуэр гъащIэм къыхуогуIэр здэлIэм,
Иныкъуэм я псэр я IэкIэ хахыж.
Сыт хуэдиз гуауэ уигу щытын хуей дэлъу
Птхыжыным папщIэ: «Сэ дунейм сохыж…» 
 («Иныкъуэр гъащIэм къыхуогуIэр здэлIэм…»)

ЦIыхум и гъащIэр зэрымащIэм имызакъуэуи, ар икIи 
гугъусыгъущ, зэманри гущIэгъуншэщ, жьыгъэри жагъуэщ. Абы 
и къэхъугъэ псори зи псэм кIуэцIрыкI усакIуэм – «псэ зиIэм 
уахътыи зэриIэр» зы дакъикъи зигу имыхум – хэти хуэмыдэжу 
зыхещIэ а «напIэдэхьеигъуэр» къэбгъэщIэныр зэрымытыншыр 
икIи «ЩIымахуэ, гъатхэ, гъэмахуэ, бжьыхьэ…» усэм щетх: «Жьы 
щхьэл кIэрахъуэу мы дунеижьыр / Егъэджэрэзри зэманым и жьым, / Ди 
гуIэ макъхэр имыщIу щхьэжэ, / ГугъапIэу диIэр тфIызэхехьэжэ». Абы 
къыхэкIкIи, усакIуэр гъащIэм йолъэIу «ныбжькIэ нэсахэм и хъер 
емыкIми», зи псэугъуэ дахэхэр къихъумэну:

Гу ящегъахуэ, хъунумэ, гъащIэ,
Къахуумыгъэсу зэуэ лIэныгъэр,
Бын зыщIэрыуэхэм – анэ гумащIэм,
ЗэрышагъащIэхэм я лъагъуныгъэм. 
 («ЩIымахуэ, гъатхэ, гъэмахуэ, бжьыхьэ…»)

Бемырзэ Мухьэдин и философие лирикэм куэдрэ ущрохьэлIэ 
мылъкукIэ цIыхухэр зэрызэхуэмыдэм, зимыIэр зиIэм и лъэгущIэ-
тыну къызэрекIуэкIым. УсакIуэ нэсым и гупсысэхэр щхьэхуитщ, ар 
зыми и бжьым щIэт хабзэкъым, уеблэмэ цIыху щIыхьыр хэзыутэхэм 
псалъэ нэхъ Iэщэ IэщIэмылъу япэщIэувэн хузэфIокI. АрщхьэкIэ 
мылъкур щытепщэ зэманым псалъэ-Iэщэр щоубзэщхъу: «Абы 
(къэрал мылъкур зи тхъууалъэхэм. – Хь.Л.) я мывэ плIимэр зыдэж 
Iуащхьэм / Къемыжэхыну сэ си шэрхъ хъурейр» – етх усакIуэм. 

Дыкъэзыухъуреихь дунейм куэдым жаIэу щызэхыбох цIыхур 
и насыпым щIэбэнын хуейуэ. Зы лъэныкъуэкIэ, ар пэжщ: 
цIыхур псэухукIэ насыпу къилъытэ гуэрым хуэзышэ гъуэгуанэ 
тетыпхъэщ, абы и гъащIэр щыз хъуным, и псэуныгъэм и мыхьэнэр 

фIэмыкIуэдыным папщIэкIэ. Адыгэм иIэщ псалъэжь «Си 
лIыгъэм къимыхьынур си насыпым къремыхь» жиIэу. Ди жагъуэ 
зэрыхъунщи, иджырей зэманым «насыпым щIэзэуныр» цIыхухэм 
къазэрыгурыIуэр, сыт хуэдэ щIыкIэкIэ мыхъуми, зяужь ихьар 
зыIэрагъэхьэнырщ. Аращ «напэ», «укIытэ», «цIыхугъэ» псалъэхэм 
я мыхьэнэр нобэрей гъащIэм къыщIэлъэхъшари. Абы теухуауэ 
Бемырзэ Мухьэдин етх:

Сыт къикIыр уи насып ущIэзэуным?
КъысфIэщIкъым ар тэрэзу жаIэфауэ:
ЗэуапIэ ящIа губгъуэкъым псэуныр,
НасыпкIэ ятекIуэну нэхъ IэфIауэр.

Зыгуэрхэм гъащIэм ар щащIащи хабзэ,
Еплъыжкъым уи цIыхугъи, уи нэмыси.
Жеижхэркъым, ямыIэмэ зэхъуапсэр,
Я нэIэ зытрадзэм лъэр нэмысмэ. 

(«Сыт къикIыр уи насып ущIэзэуным?»)

АдэкIэ усакIуэм къыхегъэщ мылъкумрэ ныбэизыгъэмрэ 
зэрынасып нэпцIыр: «Хьэм я нэхъейм къыхуэнэми хьэкхъуафэр, / 
Ныбэизыгъэр уфIэмыщI насыпу» – етх абы. Уеблэмэ ныбэизыгъэрщ 
цIыхур Iэщ щхьэрутIыпщым хуэдэу IэубыдыпIэншэ зыщIыр, 
щызыгъэкIыр. Аращ «Я анэр быным щамыдэж зэман…» усэм 
иужьрей сатыритIым къыщызэщIэкъуэжарэ щыгъэшэрыуауэ 
щIэлъ гупсысэ нэхъыщхьэри зэхьэлIар: «ЦIыху цIыкIур гъейм 
зыгуэрурэ къелынт, / ДэмыкIуэдыжмэ ар ныбэизыгъэм». 

Мылъкур насыпым и пщалъэу къыщалъытэ зэманым 
цIыхухэри гущIэгъуншэ щыхъуащ. Ар Бемырзэм и зы усэм 
гъэщIэгъуэну къыщыгъэлъэгъуащ. Зи гур узу къэкIуа бзагуэм 
дохутырым «Мыбыи сыт зыгъэузынур и гур» хужеIэ, апхуэдэ 
щIыкIэкIэ гушыIа фIэщIыжу. А псалъэ гуемыIухэмрэ цIыхугъэм 
и щапхъэу щытын хуей дохутырым и щэныншагъымрэ игу 
худэмыгъахуэу усакIуэм жеIэ:

Я нэхъ цIыхугъэншагъэми и гъунэт
Ебдзыныр жэуапыншэм а псалъейр.
Гууз ирихъукIыну ирикъунти 
И гъащIэр бзэншэу къызэрихь къудейр…

(«Щилъагъум зи гур узу къэкIуа бзагуэр..»)

Апхуэдэуи, цIыхум и хьэл-щэн мыхъумыщIэхэм ящыщу Бемырзэм 
гулъытэншэу къигъэнэн лъэкIакъым лъэпкъым узыфэ бзаджэу 

къыдекIуэкI фыгъуэ-ижэр. ЦIыху IуитIбзитIым, фыгъуэнэдым, Iужажэм, 
псалъэзехьэм и образ пэж Мухьэдин къыщигъэщIащ «Ей, фыгъуэ-ижэ 
цIыху тхьэмыщкIэ…» усэм:

Егъу псалъэзехьэу, щэхурыпхъуэу,
Уи мынасыпым уи нэр щипхъуэу,
Мычэму уиплъэу зым и нэд –
Аращ уи гъащIэр, фыгъуэнэд.

Хъым ихуа бажэу зишхыхьыжрэ,
Iиман зэгуэрми къимыхьыжу,
ЦIыху кIуэцIеиныр зи дуней,
Тхьэм дыщихъумэ уи нэфI-нейм!..

(«Ей, фыгъуэ-ижэ цIыху тхьэмыщкIэ…»)

Адыгэ усыгъэм ущрохьэлIэ философие гупсысэ шэрыуэ зыщIэлъ 
усэ-шабзэхэм («стихи-стрелы»). А жанрым ирилажьэу щытащ 
КIыщокъуэ Алими нэгъуэщI адыгэ усакIуэ зыбжани. Бемырзэ 
Мухьэдини иIэщ апхуэдэ усэхэр: едзыгъуитIу (сатырийуэ) зэхэт 
усэхэмрэ зы едзыгъуэ (сатыриплI) фIэкIа мыхъу усэ кIэщIхэмрэ (усэ-
шабзэхэмрэ). Ахэр мыин дыдэми, ящIэлъ гупсысэр куущ, шабзэшэу 
гущхьэм зэпхидз псалъэхэмкIэ гъэнщIащ. ГъэщIэгъуэнращи, усэр 
нэхъ кIэщIыху, абы щIэлъ гупсысэр нэхъ куущ, шэрыуэщ. Абы и 
щыхьэту къэтхьынщ Бемырзэм «ГъащIэ хабзэ» зыфIища усэр:

Щхьэж хуэфэщэн и щыдэжынщ:
ЦIыху щIыIэлIэхым хуэлъэщ шын,
Щхьэемгугъум мылъку хуэмыщ,
Зэмыщхь зэгъусэ зэрымыщI. 

(«ГъащIэ хабзэ»)

Мы усэм и гупсысэр нэхъ кIэщIыжу къэпIуатэмэ, «Щхьэж 
хуэфащэ и щауэгъущ» адыгэ псалъэжьым и философиер аращ абы 
лъабжьэ хуэхъуар.

Адыгэм и лъэпкъ афористикэм нэхъ зызыужьа къэгъуэтыгъуейщ. 
IуэрыIуатэри, тхыдэ дэфтэрхэри, нэгъуэщI тхыгъэ лIэужьыгъуэхэри 
щыхьэт зэрытехъуэмкIэ, адыгэм и псалъитIым языр псалъэ 
шэрыуэу, жыIэгъуэу, псалъэжьу зэхэлъу къигъэсэбэп хабзэт. 
Адыгэбзэм нэхъ къулей уигъэлъыхъуэну ар ягъэшэрыуэрт лъэпкъ 
IуэрыIуэдзхэмрэ джэгуакIуэхэмрэ. Бзэм я нэхъ дахэр Iурылърэ ар 
Iэзэу гъэбзэрэбзэныр зи лъым хэлъу къигъэщIа Бемырзэ Мухьэдин и 
усэхэм куэдрэ уащрохьэлIэ адыгэ псалъэжьхэр зи лъабжьэ гупсысэ 
гъэщIэгъуэнхэм, философие жыIэгъуэ шэрыуэхэм: «Имыгъуэ 

псалъэм гум шыгъушыпсыр декIэ», «…АрщхьэкIэ джатэм и уIэгъэр 
кIыжми / Имыгъуэ хъуэныр пхуигъэхужкъым уигу» (егъапщэ: «Джатэм 
иуIар хущхъуэкIэ хъужми, псалъэ гуауэм и уIэгъэр мыкIыжщ» 
псалъэжьым); «Ауэ уи япэкIэ мывэ зэрыбдзу / Ужьэхоуэжыр и дзакIэ 
упщIапхъэм» (егъапщэ: «Уи япэкIэ мывэ хъурей бгъажэмэ, уIуощIэж» 
псалъэжьым); «Щхьэр зыфIэкIуэдыр щIэгупсыскъым пыIэм» (егъапщэ: 
«Къуийм и пыIэр щхьэрыхумэ, укIытэжыркъым» псалъэжьым); 
«Iэпхлъэпх ящIа аслъэныр укIыгъуафIэщ»; «… ИкIи къыпфIэмыIуэхум 
уи щхьэм нэхъ, / УкIуэдыжынущ псыншэ хьэндыркъуакъуэу»; «Анэр 
къыпащIыкIкъым къурэ щхьэкIэм, / Адэри псэунукъым тIэуней…»; 
«ЗимыIэ лIибгъум сытри я дуней, / Я лIыгъэр елъытамэ зылъэкI зым?..» 
(егъапщэ: «Зы лIыр джэдыгуибгъурэ лIибгъур джэдыгуншэу» 
псалъэжьым); «Лэныстэм я нэхъыфIри къыумыщтэмэ куэдрэ / 
ТхылъымпIэ къудей имыбзыжу мэулъий»; «ХыфIэбдзэр IэкIэ – дзэкIэ 
къэпщтэжынщ»; «ЗыщIам насыпыр аркъэнкIэш, / Трехыр шатэ псыми»; 
«ЛIыгъэ зиIэр ирикъейкъым и къарум, / Мы дунейм темыт фIэщIыжу 
нэхъ еру»; «Къуршыбгъэр зэрышхмэ, къуаргъ шхыну къонэж»; «Делэр 
схуэхъун нэхърэ IупэфIэгъу, / АкъылыфIэр схурырехъу жагъуэгъу…» 
(егъащэ: «Ныбжьэгъу делэ нэхърэ бий губзыгъэ» жыIэгъуэм).

«Дунейр чэзущ» жаIэу куэдрэ зэхыбох. ЗэплъэкIыгъуэ 
имыгъуэту зы цIыху гъащIэр еухри, адрейм щIедзэ… Зым и вагъуэр 
уэгум щоужьыхри, адрейм ейр щыщIонэ. Ар гъащIэм и хабзэ 
ткIийщ. «ЩакIуэ лIыжьым и гукъеуэ» усэм Бемырзэ Мухьэдин 
«джабэ лъащIэм щыщIэпхъуарэ сэнтхыщхьэ бгыжьхэм хуэпIащIэу» 
жэ лъагъуэ цIыкIумкIэ къыщегъэлъагъуэ зэманыр и пIэ зэримытыр, 
зым и щIэдзапIэр нэгъуэщIым зэрикIэухыр. Сыт хуэдэу жагъуэу 
щымытми, усакIуэм къыгуроIуэ зэм-зэм езым хухиха пIалъэми 
кIэ зэриIэнур, а гупсысэхэм ягъэгумэщIыуи, и усэр гукъэкI 
жагъуэхэмкIэ еухыж:

Иджы сэ сытхэр си щакIуэж,
УсщIакъым, лъагъуэ, хъуэжыкIафIэ:
Иджы сэр дыдэм нэгъуэщI гуэр
Къызощэр узыр и хьэджафэу.
Абы и фочыр мыубзэщхъу,
И нитIым жьыгъэм щимыгъащIэ,
Ар хэти къызэроуэр зэщ,
Ауэ а зэми – ухегъащIэ… 

(«ЩакIуэ лIыжьым и гукъеуэ»)

А гупсысэ нэщхъейрщ щыпхрышар «Хуэмызэр лIыфIщ…» усэ-
ми. Мыбдежым Бемырзэм «зэман» гурыIуэныгъэм къыхуигъуэта 
егъэпщэныгъэр телъыджэщ, щIэщыгъуэщ, абы фIэкIаи къэзыгъэ-

сэбэпа усакIуэ е тхакIуэ урихьэлIэркъым: «Дунейр, зэгъащIэ, шэрхъ-
щи мэкIэрахъуэ, / Здэмыплъэм уи нэр хуейщ гур нэплъысын: / Зэманыр 
гущхьэм теубыда кIэрахъуэщ – / Чэзур зэгуэрым уэри къыплъысынщ». 
Мы едзыгъуэр усакIуэм хэти фIы дыдэу зыщыгъуазэ жыIэгъуэкIэ 
(«Дунейр шэрхъщи мэкIэрахъуэ») къыщIедзэри, гум ешэкъылIэ 
пэж щIыIэкIэ еухыж, ари образ лъэщкIэ («гущхьэм теубыда 
кIэрахъуэ») узэдауэ. Гу лъытапхъэщ мы едзыгъуэр зэрыгъэпса риф-
мэ къулейхэми: псом хуэмыдэу къыхэгъэщыпхъэщ псалъэ лъэп-
къыгъуэ зэмылIэужьыгъуэу щыт (глаголрэ щыIэцIэрэ), ауэ я 
IукIэкIэ зэпэджэжрэ зэщIэжьыуэу рифмэ хьэлэмэт къэзыгъэщIа 
мэкIэрахъуэ – кIэрахъуэ[щ] псалъэхэми. 

Зэманыр зищIысыр гъэщIэгъуэну щигъэбелджылащ Бемырзэм и 
зы усэ кIэщIми: «Зэманыр хуэдэщ Жьыгъэибг, – / НэгъуэщI сыт хужы-
пIэн, – / Зы тажьджэ бгым къелъар дгъеиху, / КIэлъыкIуэм хуещIыр бэн». 

Бемырзэ Мухьэдин «усакIуэ нэщхъей» цIэр зытеIукIахэм 
ящыщщ. Ауэ усакIуэ нэсыр зытетхыхьыр куууэ зыхищIэ 
Iуэхугъуэхэрщ. Бемырзэри хуейт Ашэмэз и бжьамийм пэджэжу 
макъамэ дахэ иусыну, и усэхэр фIым хуигъэпсыну, арщхьэкIэ 
зыхэпсэукI зэманым къыщыхъу-къыщыщIэ Iуэху мыщхьэпэхэм ар 
апхуэдэ шэсыпIэ ирагъэхьэркъым. И хъуреягъыр мыхъумыщIагъэ 
зэфэзэщу, усакIуэр IуэхуфI гуэрым IэрыщIу теусыхьыфыркъым. 
«Сэ уэрэд зэхэслъхьэну сыхуейт, / Ашэмэз и пшыналъэм пэхъуну, / Мы 
ди хэкум щхьэщыт щIымахуейр / ШэчыгъуафIэ абы хуигъэхъуну» – етх 
абы. Ауэ афянафэмрэ фадафэмрэ зэщIащта дунейм усакIуэм и 
пшынэм къыщикIыр нэгъуэщI пшыналъэщ:

Сэ сыхуейт зэхэслъхьэну уэрэд, 
Ауэ… гъыбзэ сфIэхъункIэ сошынэр… 

(«Сэ уэрэд зэхэслъхьэну сыхуейт…»)

Усэ нэщхъей и къалэмыпэ къызэрыпыкIым папщIэ дэуэгъу 
къыхуэхъухэми жэуап щыпкъэ яритыжыфырт Бемырзэм: 

… Армыхъумэ сэри фIым сыхуэусэн
Мынэхъ хуэмыхуу си къарум къихьынут, 
Ауэ къалэмыр згъэдэIуэфми сэ,
Мы сигу къигъыкIыр дэнэ сыбгъэхьыну?.. 

(«Си дэуэгъухэм я жэуапу»)

Бемырзэм и усыгъэм ущрохьэлIэ фIыуэ илъагъу-къэзылъагъуж 
цIыхухэм – адэ-анэм, къуэшым, щхьэгъусэм, быным, ныбжьэгъухэм 
яхуэгъэза е я фэеплъ усэхэмрэ поэмэхэмрэ. Апхуэдэхэщ «Поэмэ 
нэщхъей» (Си адэ Хьэмид и фэеплъу), «Си анэ, хъущ уи натIэ 
фызабэнри», «Анэ», «Жьыгъэ» (Си адэшхуэ Хьэмид и фэеплъу), 

«ПаупщIмэ зы Iэр, къэнэжар мэгуIэр…» (Мухьэрбий хузотх), 
«Зураб деж», «Сипхъухэм» (Зулетэрэ Мадинэрэ), «Здэпхьащ си 
щIэлъэныкъуэр уэ, Оксанэ…», «Лъэпкъым и зэчийхэр» (Къалмыкъ 
Юрэ и фэеплъу), «Шэпар Мухьэмэд и деж», «Гум и пшыналъэ» 
(Пхъэш МуIэед и деж), «УсакIуэм и натIэр» (Пхъэш МуIэед и фэеплъу), 
«ФIэкIа услъагъужынукъым, Къурмэн…» (Дыгъужь Къурмэн и 
фэеплъу), «Къру макъ» (Акъ Мухьэрбэч и фэеплъу), «Хэхэсым и гъыбзэ» 
(Цей Мухьэмэд хузотх), «ЩIэин» (Гъубжокъуэ Лиуан и фэеплъу). 
Мыбыхэм я нэхъыбэр ХIХ лIэщIыгъуэм урыс литературэм куэду 
къыщагъэсэбэпу щыта жанрым – лирикэ хуегъэхьыныгъэм е 
зыхуэгъэзэныгъэм (лирическое послание, лирическое обращение) 
пэгъунэгъущ е мемориальнэ (фэеплъ) лирикэм щыщщ. Ахэр 
усакIуэм и лъагъуныгъэм и зы плъыфэщ, ауэ Бемырзэ Мухьэдин 
и усыгъэм IупщIу къыхощхьэхукI дэзыхьэха пщащэм, щхьэгъусэм 
хуэгъэпса лъагъуныгъэ лирикэр.

Бемырзэм и гухэлъ усэхэми къыхощ, зы лъэныкъуэкIэ, 
адыгэлIым и бэшэчагъыр, и хьэл-щэн жыру псыхьар, нэгъуэщI 
лъэныкъуэкIэ – и гу хуабагъыр. Абы и лъагъуныгъэр пагэщ икIи 
щхьэхуитщ:

Срехъу хьэфиз ущысфIэкIуэд сыхьэтым – 
ИтIанэ уи гъэпцIагъэр слъагъуфынкъым, 
НэгъуэщIым хуэпхь насыпыр пэрыхьэтми 
IущIыхьэ нэпсым си нэр ирифынкъым. 
Срехъу дэгу-бзагуэ сыщыбгъэпцI дакъикъэм, 
ИтIанэ уи псалъейхэр зэхэсхынкъым, 
ИтIанэ уи гущIэгъум сыщIэлъэIуу, 
Сыуву си лIы напэр тесхыжынкъым. 
УщысIэщIэкIкIэ лъэр къыздремыбзэ – 
СыпкIэлъыжэнкъым, мыхъуми, сыноубзэу. 

(«Срехъу хьэфиз ущысфIэкIуэд сыхьэтым…»)

Лирикэ лIыхъужьыр гухэлъым гуитIщхьитI зэрищIым, ар 
зыхишэ псэ бэнэныгъэм теухуа мотивым адыгэ литературэм 
куэдрэ ущрохьэлIэ. Сыт хуэдиз лIыгъэ зауэ губгъуэм 
къыщылъыкъуэмыкIами, адыгэлIыр гухэлъым къыщигъэхаши 
къэхъурт, псом хуэмыдэжу, ар усакIуэ псэ пIащIэмэ. Бемырзэм и 
«ЦIыху зэпIэзэрытхэм сывохъуапсэр…» усэм и лирикэ лIыхъужьыр 
йохъуапсэ зи акъылыр зи гумрэ зи псэмрэ я тепщэу псэухэм: «зыми 
зэхэзещхъуэн яхуэмыщIхэм», «лъэ быдэкIэ щIыгум ирикIуэхэм», 
«жагъуэгъухэм я бзэр удын яхуэхъукIи гуфIэн къэзмыгъанэхэм». 
Апхуэдэ цIыхухэм я лъагъуныгъэми щыпкъагъэ хэлъщ, ауэ щIэлъу 
пIэрэ абы хуабагъэ? ФIыуэ ялъэгъуар IэщIыб зыщIыжыфхэм 

гухэлъ яIэххар пэжу пIэрэ? НасыпыфIэу пIэрэ апхуэдэ цIыхухэр? 
ЦIыху гъащIэмрэ цIыхугумрэ шабзэшэу кIуэцIрыкI упщIэ 
жэуапыншэ куэд кърокIуэ мыпхуэдэ едзыгъуэ IущкIэ иухыж 
усэм: «Фэ фщIэркъым лъагъуныгъэ насыпыншэ, – / Бзылъхугъэ зи 
гухэлъым епцIыжам / И закъуэ къыфщымыхъуу «щIым и бынжэ», / Фэ 
фхузэфIокIыр фигу ивгъэхужын…».

Бемырзэм и лъагъуныгъэ лирикэм IэкIуэлъакIуэу хэухуэнащ 
щIыуэпсым и образыр. «ИкIэрей сыхьэтыр хуабэм егъэщIэж» 
усэм гъэмахуэмрэ хуабэмрэ я кIэухымкIэ усакIуэм лъагъуныгъэ 
жэуапыншэм, гухэлъ нэщхъейм и сурэт щещI: «ИкIэрей сыхьэтыр 
хуабэм егъэщIэж. / Арагъэнщ уи нитIри хамэ щIысхуэхъуар: / Дякум 
дэта щIалэм и цIэр пщыгъупщэж / ЩысфIэщIа тэлайм хъунт сэ 
сыщIэщхъуа». ЩIыуэпсым и образ телъыджэрэ фIылъагъуныгъэ 
къабзэрэ щызэщIэлъщ Мухьэдин и «Акроусэми»:

Дыщэм и нэз кIапэу щытми мы дунейр
Уэ узимыIамэ, ар къум нэщI къудейт,
Нур зымыдзыж дыгъэу мыл хъурей тыкъырт,
Е екIуэлIапIэншэу данэ зэрылъ къырт. 
Инжыджыпс ежэхыр зэрыхуейуэ нэпкъ,
Мы си гъащIэм сэри сыщыпхуейщ, си нэху.

(«Акроусэ»)

Акроусэм и щхьэхуэныгъэщ сатыр къэскIэ къызэрыщIидзэ 
хьэрфхэм къехыу укъеджэмэ, псалъэ е псалъэуха хъууэ. Апхуэдэ 
ухуэкIэр щIагъыбзэм и зы фащэу къагъэсэбэп хабзэщ. Мы 
Iыхьэр къызыхэтха акроусэм хэт сатырхэм я пэщIэдзэ хьэрфхэм 
зэкIэлъыкIуэу укъеджэмэ, мыращ къыбжаIэр: «ЗУРЯТУ СИ 
ДУНЕЙМ»… ГурыIуэгъуэщ мыр усакIуэм и щхьэгъусэм 
зэрыхуэгъэзар.

Бемырзэм и усэхэм щегъэлъапIэ дуней псом щызэлъэщIысауэ 
адыгэ бзылъхугъэм и дахагъымрэ гуакIуагъымрэ. «Адыгэ пщащэ 
нэсым» зыфIища усэр егъэпщэныгъэ защIэу гъэпсащ, икIэм-
икIэжым, абы адыгэ бзылъхугъэм и хьэл-щэнри, теплъэри, 
акъылыфIагъри къызытещ сурэт усакIуэм псалъэкIэ щещI. 
«Къанжэм и фIыцIэр зи фIыцIэу къанжэм и хужьыр зи хужь», 
«Тамбукъан гуэлым и Iуфэм къыщыкI къамылу зэкIуж», «зи 
Iупэхэр Iущхьэ гъэгъа», «бланэм и кIуэкIэр зи кIуэкIэ», «зи нитIыр 
вагъуэ лыд», «зи набдзэ фIыцIэ зэхэкIэр мазэ къурашэ цIыкIуитI» 
бзылъхугъэм и теплъэм усакIуэм егъэпщэныгъэ, эпитет телъыджэ 
бжыгъэншэхэр къыхуегъуэт:

ЕтIысэхамэ тхьэрыкъуэ, 
Зиукъуэдиямэ аслъэн. 

Лэгъунэ нысэу, тхьэрыIуэ 
ЗыхуищIа щауэм Iуплъэн. 
Зи щхьэцыр Къущхьэхъу псыкъелъэ, 
Зи щIыфэр къэжэр бжьэхуц, 
Гухэлъым къыщигъэделэм 
Акъылыр зи шэпэIудз… 

(«Адыгэ пщащэ нэсым»)

НэгъуэщI зы усэм деж адыгэ пщащэм «тенджызщ и нитIыр, 
ибэу купрауз», «и набдзэхэр и дамэщ хы тхьэрыкъуэм». «Дэ 
дызэныбжькъым, хъыджэбз нагъуэ…» усэм къызэрыхэщымкIэ, 
апхуэдэ дахагъэм гу лъызымытэхэм я гъащIэр IэфIыншэщ: 
«ЦIыхухъуу уэ къыпхуемыплъэкIыр / Хьэфиз кIэрахъуэщ, е гунэфщ», – 
жеIэ усакIуэм. 

Бемырзэм и лирикэ лIыхъужьыр, ищхьэкIи къызэрыхэд-
гъэщауэ, бэшэчщ, шыIэныгъи хэлъщ, ауэ ар гухэлъ жэуапыншэм 
къыщигъэдзыхи къохъу. «Уэ сыт хэпщIыкIыр мы сэ си гум 
щыхъэм…» усэм къызэрыхэщымкIэ, фIыуэ илъагъум и хьэтыркIэ 
ар хьэзырщ сыт хуэдэ гугъуехьми пэщIэтыну. Аращ щIыжиIэри: 
«Си гъащIэ, си гухэлъ, си гурыфIыгъуэ, / Уэ «лъагъу, – къызжепIэгъамэ, – 
си хьэтыр», / Псыудзхэр бэшэчагъкIэ зэзгъэфыгъуэу, / Бжьыхьэпсым нэху 
щыхун сыпхухэтынт». Ауэ и гурыщIэхэм гъуэгу щамыгъуэткIэ, 
фIыуэ илъагъур абы къыщыпэмыджэжкIэ, философие куукIэ 
гъэнщIа мыпхуэдэ гупсысэм хуокIуэ: «ЯIуатэр модэ цIыхум и фэр 
Iуву, / ЦIыхугум и фэр, дауи, нэхъ Iувыжщ...».

Макъамэ щыIэщ, псалъэ щIэмыту уедаIуэмэ, нэхъ къыбгуры-
Iуэу, зыхэпщIэу. Абы хуэдэщ лъагъуныгъэри: ар псалъэ 
хуэныкъуэкъым, зэрызэрахьэр гукIэщ, цIыхухэр зэрызэрыщIэ-
зэрызэлъэIэсыр псэкIэщ, фIыуэ уалъагъурэ-уамылъагъурэ 
ущIэупщIэнри лейщ. А гупсысэхэрщ Бемырзэ Мухьэдин и «Сэ 
фIыуэ уэ узэрыслъагъум…» усэм и кIэух сатырхэми ящIэлъыр: 

Сэ ену ар уэ бжезмыIэфми,
Псалъэншэуи къысфIощIыр IупщI –
ПфIэIэфIрэ уи псэр пфIэмыIэфIрэ
Къэхъуа зыгуэр уэ къыщоупщI?! 
  («Сэ фIыуэ уэ узэрыслъагъум…»)

Бемырзэм и лъагъуныгъэ лирикэм и зы Iыхьэщ «Лъагъуныгъэм 
сыхуэщыпкъэщ» зыфIища сонет Iэрамэр. Сонет Iэрамэр сатыр 
пщыкIуплIу зэхэлъ сонетурэ пщыкIутху мэхъур, абыхэмкIэ 
зэхэгъэува цикл къагъэщIу. Сонет Iэрамэм и щхьэхуэныгъэщ 
къыкIэлъыкIуэ сонетыр ипэ итыр зэриуха сатырымкIэ къыщIидзэу 

гъэпсауэ щытыныр. Сонет пщыкIуплIыр зэриух иужьрей сатырхэр 
зэкIэлъыхьауэ хоувэ епщыкIутхуанэ сонетым – «магистраль»- кIэ 
зэджэм, абы сонет къэскIэ ящIэлъ гупсысэ щхьэхуэхэр 
къыщызэщIэкъуэжащ. Дауи, тыншкъым усэ сатыр 210- рэ хабзэ 
хэхам тету зэпхауэ къэбгъэщIыныр, абы и жыпхъэми, и рифмэ 
гъэпсыкIэми, щыпхрыша гупсысэхэми тещIыхьауэ. Апхуэдэу 
щытми, усыгъэм и жанр нэхъ гугъу дыдэу къалъытэ сонет Iэрамэр 
Мухьэдин адыгэ усакIуэ псоми япэ къигъэIэрыхуэн хузэфIэкIащ 
1973 гъэм – езыр илъэс 25 ныбжьым иту. Ар щхьэхуэу къытехуащ 
«Iуащхьэмахуэ» журналым, нэхъ иужьыIуэкIэ усакIуэм «ЛIыгъэм и 
тхыдэ» (Черкесск, 1981) зыфIища и япэрей тхылъым иту къыдэкIащ.

Сонет е сонет Iэрамэ зи Iэдакъэ къыщIэкIа адыгэ усакIуэхэм 
я нэхъыбэр зытетыр «инджылыз фащэрщ»: катренищрэ кIэух 
сатыритIу зэхэлъу. Бемырзэ Мухьэдин и сонет Iэрамэр щитхым 
нэхъ фащэ гугъур – «итальян сонетыр» къыхихат: катрену тIурэ 
терцету тIурэ зэдзылIауэ. Пэжщ, Бемырзэм и сонет Iэрамэм 
рифмэ ухуэкIэр щызэпиуди хэтщ, ауэ абы и тхыгъэм и гупсысэкIи, 
темэкIи, сюжеткIи итальян сонетым къигъэув къалэнхэр 
щыгъэзэщIащ. Щапхъэу къэбгъэлъагъуэ хъунущ гупсысэр 
къызэщIэзыкъуэж епщыкIутхуанэ – магистраль – сонетыр:

Нэрыгъ ипщIыкIмэ, мывэ джейри мэсыр,
Гукъеуэм си гум щищIыжащ унагъуэ.
КъысфIэщIт зэгуэрэм уэ у-Дахэнагъуэу,
Сэрауэ уи псэ закъуэ Джэримэсыр.

Уи деж кIуэ гъуэгур быркъуэшыркъуэт, хьэлъэт,
Гукъанэ зэпымычхэмкIэ гъэнщIат.
IэмалкIэ ди жагъуэгъухэр зэхуэщIат,
Абыхэм сэ сатекIуэфакъым хьэлкIэ

ФIылъагъуныгъэм нэхъ симыIэу Iэщэ,
Илъэсхэм уардэу сэ сапхырыкIынут,
ИджырикI сщIэнут сэ схузэфIэкIыныр.

Гугъуехь спэщIэлъыр аркъым зыщIэсIэжьэр:
Ди натIэм илъагъэнт дызэпэIэщIэу,
НэгъуэщI щхьэгъусэм гъащIэр детхьэкIыну.
 («Лъагъуныгъэм сыхуэщыпкъэщ», 15-нэ сонет)

Мыбы къызэрыхэщымкIэ, катрен строфаитIым деж Бемырзэм 
къыщегъэсэбэп итальян сонетым къигъэув рифмэ зэпхыкIитIым 
языхэзыр: абба – къызэщIэзыкъуэ («охватная», «поясная») рифмэ 
лIэужьыгъуэр. КъыкIэлъыкIуэ терцетитIым я рифмэ ухуэкIэр 
мыпхуэдэу къэбгъэлъагъуэ хъунущ: сдд – ссд. 

Сонет Iэрамэм и ухуэкIэ хабзэм тету Бемырзэм и кIэ дыдэу 
къакIуэ магистраль сонетым сатырхэр зырызурэ къытрешри, адрей 
сонет пщыкIуплIым зэкIэлъыкIуэу я къыщIэдзапIэ ещI. Япэрей 
сонетри иужьрей дыдэ сонетри къызэрыщIидзэ, епщыкIуплIанэр 
зэриух усэ сатырыр зэтохуэ – «Нэрыгъ ипщIыкIмэ, мывэджейри мэсыр». 

Бемырзэм и сонет Iэрамэм макъхэм, рифмэм, строфар 
зэрыухуам, ритмикэм мыхьэнэшхуэ щаIэщ, ауэ тхыгъэм къалэн 
пыухыкIа щагъэзащIэ образхэм, сонетхэм ящIэлъ гупсысэхэм, 
усакIуэм и художественнэ Iэзагъым. И фIэщыгъэми ищхьэкIэ къэтхьа 
кIэух сонетми къызэрыхэщщи, Мухьэдин и сонет Iэрамэм лъабжьэ 
хуэхъуар лъагъуныгъэрщ, гухэлъ жэуапыншэ-насыпыншэрщ. 
Тхыгъэм и кIыхьагъкIэ усакIуэм хиухуэнащ и лирикэ лIыхъужьым 
и дуней еплъыкIэм, щыIэкIэ-псэукIэм, гурыгъу-гурыщIэхэм, 
гунэджым ехьэлIа образ гъэщIэгъуэнхэр. Апхуэдэхэщ, псалъэм 
папщIэ, бампIэр къыщытеуэм деж ар здэкIуэ «бгы лъапэм 
щыдаущ екIэпцIэ мэзыр», ар «зылъэхъэну къэIэбэ къудамэхэр», 
нэгъуэщIхэри. Лирикэ лIыхъужьым и гупсысэ нэщхъейхэр 
усакIуэм сонет къэскIэ егъэпщэныгъэ щIэщыгъуэхэмкIэ 
къыщеIуатэ: «Гукъеуэм си гум щищIыжащ унагъуэ»; «Вагъуэншэ уафэу 
нэщI схуэхъуащ уи гущIэр»; «СылъаIуэу Iэ сшиям къыщыдыхьэшхри / Уэшх 
нэпцIу сщхьэщыкIащ уи лъагъуныгъэр»; «Сыпсалъэми, плъыржьэрым ихь 
уIэгъэу, / Шэджагъуэ махуэу уи нэхэм сопщIыхьыр»; «…Зэгуэрми «фIыуэ 
слъагъу» жызымыIэжырщ / Зи гъащIэр гужьеигъуэкIэ гъэнщIар» ; «IэмалкIэ 
ди жагъуэгъухэр зэхуэщIат…»; «Псы ткIуэпсрэ пэт екъутэ псыхъуэ 
мывэр / Ди якум ахэр (жагъуэгъухэр. – Хь.Л.) дэувахэщ хьэлэу…»; 
«Зэгуэпыр блащхъуэу гущхьэм къынэсыпэм, / Уэрэдым си гупщысэр 
изохьэлIэр…». Еянэ сонетым и кIэухым – ебгъуанэм и щIэдзапIэм 
деж абыхэм къэсыхукIэ тхыгъэм щIэлъа гупсысэ нэщхъейр 
токIуэтри, фIэщхъуныгъэ лъэщымрэ псэ бэнэныгъэмрэ тепщэ 
щохъу. Лирикэ лIыхъужьым и плIэр иузэхужу адэкIи гъащIэм насып 
щигъуэтыжыным щIэхъуэпс, хущIэкъу мэхъу: «Илъэсхэм уардэу сэ 
сапхрыкIынущ, / Жагъуэгъухэр гукъыдэжкIэ зэзгъэфыгъуэу. / ИджырикI 
гъащIэм къыспэщылъщ и фIыгъуэр, / Игъэунэхуакъым си къарум 
лъэкIыныр, – жеIэ абы. АрщхьэкIэ епщыкIущанэ-епщыкIуплIанэ 
сонетхэм деж лирикэ лIыхъужьым и гукъеуэр аргуэру къытокIуэ: 

НэгъуэщI щхьэгъусэм гъащIэр депхьэкIыну
КъызжаIэпами хъунтэкъым си фIэщ.
Уэ сигу уилъынущ, – узыхуейр къысфIэщ, –
Фэеплъуи уи сурэтыр къесхьэкIынущ.
  («Лъагъуныгъэм сыхуэщыпкъэщ»)

Иужьрей – магистраль – сонетым и кIэ дыдэ сатыритIым 
къызэраIуатэщи, адыгэ псалъэжьым «узыхьыну псым зыдегъэзых» 
зэрыжыхуиIэм хуэдэу, лирикэ лIыхъужьыр арэзы тохъуэ и 
щхьэ кърикIуам, абыкIэ зыри игъэкъуэншэжыркъым икIи 
фIыуэ къыгуроIуэ Ухыгъэм и Iэмырым узэрыфIэмыкIыфынур… 
Аращ абы и гуауэри нэхъ гъэткIугъуафIэ щызыщIыр: «Ди 
натIэм илъагъэнт дызэпэIэщIэу, / НэгъуэщI щхьэгъусэм гъащIэр 
детхьэкIыну…», – жеIэ абы.

«Лъагъуныгъэм сыхуэщыпкъэщ» сонет Iэрамэр адыгэ 
литературэм деж сонет жанрым и зыужьыныгъэм и щIэдзапIэу 
къэплъытэ хъунущ. Абы ипэ къихуэу ди усакIуэ нэхъыжьхэм 
куэдрэ къагъэсэбэпакъым а жыпхъэр, псом хуэмыдэжуи абы и 
«итальян» фащэр. 

Лиро-эпикэм и хэлъхьэныгъэ хъуащ Бемырзэ Мухьэдин и 
поэмэхэри: «ЛIыгъэм и тхыдэ», «Къуэш лъагъуныгъэ», «Гъуэгу 
махуэ, щIалэгъуэ!» (1977), «Поэмэ нэщхъей» (1987–1991), «Ди 
лъэпкъ пщы-уэркъхэм я фэеплъу» (2000–2001), «Iэдииху» 
жыхуиIэхэр. Мыхэр псори щитха гъэр тхуэмыгъэнахуэми, 
Бемырзэм и «ЛIыгъэм и тхыдэ» япэ тхылъу 1981 гъэм къыдэкIам 
итащ ищхьэкIэ къэдгъэлъэгъуахэм щыщу япэрей поэмищыр 
(«ЛIыгъэм и тхыдэ», «Къуэш лъагъуныгъэ», «Гъуэгу махуэ, 
щIалэгъуэ!»). Ахэр усакIуэм 80 гъэхэм ипэ къихуэу итхащ.

«Ди лъэпкъ пщы-уэркъхэм я фэеплъу» (2000–2001) поэмэр 
зы пщалъэ е нэщэнэ гуэрхэмкIэ одэм пэблагъэщ. Япэ сатырхэм 
къыщыщIэдзауэ гу лъытапхъэщ поэмэм и гъэпсыкIэ-ухуэкIэм. 
Мыбы диалог гуэрхэм ущрихьэлIэркъым, екIуэкIыр зым и 
псалъэмакъщ – монологщ, ар зыхуэгъэзари гъэщIэгъуэнщ: «Си 
япэкIэ мы псыхъуэм дэса цIыху, / Сэ уи цIи узыщыщи сымыцIыху…», – 
жиIэу къыщIедзэ поэмэм. АдэкIэ а «мыцIыхум» хуэгъэзауэ 
лъэпкъым и блэкIамрэ пщы-уэркъхэм я псэукIамрэ усакIуэм  
къеIуэтэж. Нэхъ иужьыIуэкIэ а псалъэмакъыр езы пщы-уэркъхэм 
яхуэгъэзауэ къыщIокIыж. Къапщтэмэ, Бемырзэм и тхэкIэм и 
щхьэхуэныгъэщ и псалъэр сытым дежи зытетхыхьым хуэгъэзауэ 
(зыхуэгъэзэныгъэу) зэрыщытыр.

Пщы-уэркъхэр хахуэт, я теплъэкIи зэкIужт, я Iэпкълъэпкъыр 
жыру гъэжат (аращ «Уэркъым ипкъ кIуэдыркъым» псалъэжьым 
и къежьапIэри), я Iэщэ-фащэр зэпэлыдыжт, узэдат. Уэркъхэр я 
Iуэху зехьэкIэкIи, къэфэкIэкIи цIэрыIуэхэт, уеблэмэ я шы лъэ макъ 
къудейкIи къацIыхурт. НобэкIи лъэпкъым къыхуэнащ абыхэм я 
«Уэркъ къафэ» уардэри. Иджырей зэманым хэпсэукI цIыхухэм 
иригъапщэурэ Бемырзэм къеIуэтэж абыхэм яIа шыфэлIыфэр, я 
хьэл-щэн зэхуэмыдэхэр:

Фэ, нобэ къалъхуа щIэблэхэм нэхъей, 
Фи щэнкIи фи IэпкълъэпкъкIи фымыжьгъейт,
ФейдагъкIи щIэуэ къыхэвмыхт ныбжьэгъу, 
ФиIахэр фымыщIыжу пэщIэщIэгъу. 
ГугъуехькIи узкIи фэ фынэхъ бэшэчт, 
Ныбаблэу фыщымытми, фыIэчлъэчт, 
Iэщэншэу мыщэ Iэлым зефпщытыфт, 
Фи псалъэм фыхуэщыпкъэу фыщытыфт. 
Фымыфадафэт, фымыхьэкIэпычт, 
Фи лIыгъэм хуэдиз къабзэ фи гупыкIт, 

Зэгуэрым къуагъым фыкъыкъуэмыукIт,
Iэщэншэ цIыхур, гуIэу, фымыукIт, 
Бий пащхьэм гъащIэ фыщыщIэмылъэIут, 
ФауIэми фаукIми фымыщэIут. 
Ижь лъандэрэ фхуэхъуауэ фэ хьэл-щэн, 
ЩымыIэт хьэщIэм щхьэкIэ фымыщIэн…

Апхуэдиз лIыгъэрэ хахуагъэрэ зыхэлъхэр бзылъхугъэм 
и гуакIуагъым къыщигъэхаши къэхъурт, абы щыгъуэми 
зэ еплъыгъуэкIэ яхуумыгъэфэщэн гуапагърэ щабагърэ 
къалъыкъуэкIырт. Абыхэм пщIэ зыхуащI адыгэ пщащэхэри езыхэм 
яхуэфэщэжт: «ЛIым пщIэ хуащIыфти я пщIэри ящIэжт, / Я теплъэкIи 
акъылкIи нэгъэсат, / Гунэсхэт, IэпэIэсэхэт, гъэсат. / ЕмыкIури екIури 
фIыуэ зэхащIыкIт / ИкIи, къыхуащIу зылъэгъуам гущыкI, / Я щэнкIэ 
мыбзылъхугъэ утIыпщат, / НэмыукIытагъэр я лъым хэмыпщат».

Ауэ, езы Бемырзэми зэрыжиIэу, «и мардэм фIэкIмэ, псори 
щхъухь мэхъуж»: «ЦIыху гъаблэм ихьми, хущхъуэу иIэр шхынщ, / 
АрщхьэкIэ ар ишх щIакхъуэм щигъэкIамэ, / И мардэм фIэкIыу, 
къыIэщIыхьэр – гынщ, / Къэуат узыншэ щIэлъыгъар щIэкIауэ». 
«ЩхьэзыфIэфIыгъэрщ» пщы-уэркъхэми абы ядигъуар. УсакIуэм 
къызэрилъытэмкIэ, лъэпкъыр зылI и быну зэрызэкъуэмыувэфырщ 
адыгэм лIэщIыгъуэ бжыгъэкIэрэ къыдекIуэкIа и хабзэ дахэхэмрэ 
бзэ къулеймрэ, хьэл-щэн зэпIэзэрытымрэ теплъэ гуакIуэмрэ 
махуэ къэскIэ зэрекIакIуэм щхьэусыгъуэ нэхъыщхьэ хуэхъури. 
Аращ адыгэр зэрыщытамрэ зэрыхъуамрэ щызэрагъапщэкIэ 
мыпхуэдэ еплъыкIэ щыIэныр, упщIэ жэуапыншэхэр къэувыныр 
къызыхэкIри:

Адыгэр мы зэманым зэрыхъуар 
Къащохъури апхуэдизкIэ Iуэху телъыджэ, 
Зыгуэрхэм ягъэщIагъуэ: «Мы тлъэгъуар 
Я щIэблэу пIэрэ я адэжьхэм лъыкIэ?!» 

НэгъуэщI и зы усэм Бемырзэм щыжеIэ нобэкIэ уэркъ хабзэр 
зэрызэрамыхьэжым гъэщIэгъуэнагъ зэрыхэмылъыр, сыту 
жыпIэмэ зезыхьар щыщымыIэжкIэ, абы зэрихьа хабзэхэми, 
IуэхуфIхэми, уеблэмэ щыгъын, хьэпшыпхэми гъащIэ яIэкъым. 
Аращ «уэркъыгъэ», «уэркъ хабзэ» псалъэхэри кIуэ пэтми ди бзэм 
хэкIыжыныр къызыхэкIыр.

И гъэпсыкIэкIи, образ къэгъэщIыкIэкIи, сюжеткIи, щIэлъ 
гупсысэкIи поэмэ жанрым нэхъ йозагъэ Бемырзэ Мухьэдин и адэ 
Хьэмид и фэеплъу иуса «Поэмэ нэщхъейр» (1987–1991). Тхыгъэм 
лъабжьэ хуэхъуар Бемырзэ Хьэмид и гъащIэ гугъурщ. УсакIуэм и 
акъыл къыхуигъэтIасэркъым гугъуехь-бэлыхь псори зым и натIэу, 
адрейм и гъащIэр форэ тхъукIэ зэхэщIауэ къыщIигъэщIыр: «Си 
адэ, псори къилъхукъэ щIылъэ-анэм, / Щхьэ хэткIэ анэу, хэткIэ ар 
нэпIэс?..», – щIоупщIэр ар. Ауэ гъащIэм и хабзэхэр ткIийщи, упщIэр 
жэуапыншэу хьэуам къыхонэ. 

Поэмэр гъэщIэгъуэну ухуащ: Iыхьэ къэскIэ усакIуэм куэд щIауэ 
дунейм ехыжа цIыхухэм – и адэм, и анэшхуэ Бацу (и адэм и анэр), 
и адэ къуэш нэхъыжь Iэюб сымэ – зэрызахуигъазэ монологхэмкIэ 
къеIуэтэж абыхэм я гъащIэр, апхуэдэ щIыкIэкIи и адэ Хьэмид 
къигъэщIа пIалъэ мащIэм (илъэс 28) и сурэт наIуэ тхылъеджэм и 
пащхьэ кърелъхьэж. 

Поэмэм и Iыхьэ къэскIи, и зы сатырми хэухуэнащ усакIуэр 
зи теплъэ къудейри къыхуэмыгубзыгъыж и адэм зэрыхуэзэшыр, 
зэрыхуэныкъуэр. Тхыгъэм и сюжетым къызэрыхэщыжымкIэ, 
Бемырзэхэ Iэюбрэ Хьэмидрэ я анэ Бацу пасэу дунейм ехыжри, 
цIыкIу дыдэу къэна сабиитIым гъащIэм и щIыIагъ-дыджагъыр 
ягъэунэхуну къахудэхуащ. Абыхэм я балигъ гъащIэри куэдкIэ 
нэхъ гугъужу къахущIэкIат: Iэюб зауэм хэкIуэдащ, фэбжь хихауэ 
(и Iэ лъэныкъуэр уIэгъэу) зауэм къикIыжа Хьэмиди мэзым пхъашэ 
кIуауэ и шыр зэщIэувыIыкIри псы щIыIэм лъапцIэу хэтын хуей 
хъуащ, и тэмакъыр щиубыдыкIри куэд къигъэщIэжакъым.

«Поэмэ нэщхъейм» нэсу щызэфIэгъэуващ Хьэмид и образыр. 
Зауэм къикIыжу и анэнэпIэсым къыщыдимыгъэхьэжым («Зы 
бийм уи адэжь хэкур щыпхъумэхукIэ, / Адрейм уи адэжь унэр 
пфIиубыдат»), абы пэшитI хъу унэ цIыкIу иухуэри и щхьэгъусэ 
Лейлэрэ и щIалитIымрэ и гъусэу щыпсэун щIадзат. Хьэмид 
пощтым щылажьэти, зи пенсыр зытрах жьыкIэфэкIэхэм я ахъшэ 
тIэкIур жэщу яхуихьыжырт. Ар зыхэпсэукIа зауэ нэужь зэманым и 
гугъуехь-бэлыхьхэми я гугъу ещIыж усакIуэм:

Пщэдджыжь къэсыхукIэ шухэр хьэгъэбанэу,
Уэрам къэмыушахэм дыхьэ-дэкIт,

Сабий бынунэ жейхэм яхэбанэу
ГубгъуакIуэ фызхэр хъуэнкIэ къагъэтэджт.

<…>
…ИтIани яфIыщIэщIэу я лъэнкIапIэр,
КъахэмыIукIыу гуфIэ е дыхьэшх,
Жэщыбгым ахэр къызэхыжа джабэм
Сабийхэр я пщэм дэсу кIэрыхьэжт.

А зэман хьэлъэм гуащIэрыпсэу цIыхубэр пхъашэ мэзым 
кIуауэ мылищэ щыхэтаи, губгъуэм щитаи, кIэртIоф ныкъуэф 
къыщащыпаи, амулъыхъуэу тхьэрыкъуэфхэр щызэIащIаи, 
унэм къыщIэна хьэкъущыкъу зытIущыр зэщIакъуэу къэзакъ 
жылагъуэхэм ящэну щахьаи, зы нартыхущхьэм щхьэкIэ 
щагъэтIысаи къэхъуащ, ахэр псори гъуджэм хуэдэу Бемырзэм и 
поэмэми къытощыж. Псом япIэкIи укIытэж, тобэ къихьыж хуэдэ, 
усакIуэм жеIэ: «…Къысщыхъуу ноби сиплъэ фэ фи нэгу / МылIахэм – 
фи щхьэм, мыпсэужхэм – фи псэм, / Сэ щхьэщэ хузощIыж…».

Зи гугъу тщIы тхыгъэм IупщIу щызэфIэгъэуващ езы 
Бемырзэм и анэшхуэ, тхыгъэм и лIыхъужь нэхъыщхьэ Хьэмид 
и анэ Бацу и образыр. Мыбы и цIэм усакIуэм «тхьэмыщкIэ» 
псалъэр щIыпигъэувэми щхьэусыгъуэ иIэщ. Бацу гъащIэ мащIэт 
къигъэщIар, щIалитI къыщIэнри, илъэс 25 нэхъ мыхъуауэ, дунейм 
ехыжат. Адыгэ бзылъхугъэм и хьэл-щэн нэхъыфI дыдэхэри, и 
теплъэ гуакIуэри, и Iущыгъэри мы зы образым къыщызэщIэкъуауэ, 
абы щыгъуэми егъэлеиныгъэрэ фIэщ щIыгъуейрэ хэмылъу, 
къыщыгъэлъэгъуащ поэмэм:

Бацу тхьэмыщкIэ... Ноби уи хъыбарыр 
УзыщIэу щытыгъахэм къызжаIэж, 
Урещхьт уэ цIыхуфIагъкIэ бегъымбарым, 
Уи IитIри IэпэIэсэ мыувыIэжт. 
Щыгъын зыхуэбдым къыщIэщыжырт и фэр, 
Зи нэщхъ зэхэлъыр гуфIэу ббгъэдэкIыжт, 
Уи пшынэм къикI макъамэм зэ кърифэм 
Хуэхъужырт щымыгъупщэ гукъэкIыж. 
Адыгэ фащэр зи IэрыкI си лъэпкъым 
Абы и щапхъэр пфIэщIу птриха, 
Къыу хужь щIыкIафIэу дахэт уи Iэпкълъэпкъыр,
Уи нэгур угъурлыфэ зэIухат. 
Уи щхьэц дыщафэр хуиту бутIыпщамэ, 
Псыкъелъэу лъэкIырт уи пкъыр щIихъумэн, 
Уи нитI къыщIэплъым набдзэхэм я дамэм 
Я нэхъ гу мылми зыхуищIынт къурмэн.

АдэкIэ тхыгъэм къыхохьэ усакIуэм и адэ къуэш нэхъыжь Iэюб 
и образыр. Абы, и шынэхъыщIэ Хьэмиди хуэдэу, игъэунэхуат 
анэнэпIэсым и гущIэгъуншагъыр. Iэюб щIалэ фызкъэмышэу 
зауэм кIуэри къигъэзэжакъым. «Насыпыншэм махъшэм тесми хьэ 
къодзакъэ» жыхуаIэр абы и гъащIэм къыхуагупсысами ярейт. 

Бемырзэ Мухьэдин и анэм и образри бзылъхугъэ щыпкъэм 
и нагъыщэу поэмэм къыхощыж. И ныбжькIэ ар илъэс тIощI 
иримыкъуами, и псалъэхэм акъылрэ Iущыгъэрэ хэлът, уз 
мыхъужыным иубыда и щхьэгъусэм и гур фIы хуищI зэпытт: 
«Дунейм тетыжу щытмэ зы захуагъэ, / ГущIэгъу Алыхьым нобэ 
къытхуищIынщ, / Армыхъумэ, дигу укъэкIмэ, дызэхуэгъыу, / Ди 
насып закъуэр ущIихьэнкъым щIым». Ауэ нэхъ Iейр къащыхуиухми, 
къыщIэна щIалитIыр гъуэгу пэж тезыгъэувэу, псэухукIэ дунейм 
ехыжа щхьэгъусэм и пщIэр зыIыгъа бзылъхугъэ къызэзынэкIа 
Хьэмид куэдкIэ нэхъ насыпыфIэт, илъэсищэ гъащIэ купщIэншэ 
къэзыгъэщIахэм елъытауэ.

«Поэмэ нэщхъейм» ущрохьэлIэ гукъэкIыж IэфIхэми. 
Мухьэдин псэухукIэ щыгъупщакъым и шынэхъыщIэмрэ езымрэ 
я адэм иужьрейуэ къахуищIыжа IэплIэм и хуабагъ-гуапагъыр, уз 
бзаджэм хуиту имыгъэбауэ пэтми, лIыгъэу иIэр зыхилъхьэурэ и 
щIалэ цIыкIухэм гъэфIэгъыцIэ зэхуэмыдэхэр къазэрыфIищар… 
АрщхьэкIэ ажалыр гущIэгъуншэт: «Сабийрэ пэт и лъэIур 
зыгъэщIэхъум, / Уи гуIэ макъыр сыткIэ зэхихынт», – жеIэ усакIуэм. 
Зеиншэ хъуа сабийм дуней псор къыхуэщыгъуэ фIэщIырт, уеблэмэ 
зэгуэр Хьэмид щыгуфIыкIыпэу иухуа унэ пэш цIыкIуитIри зэуэ 
фэншэ хъуат:

Уи пэш цIыкIуитI, къыпщыхъуу пащтыхь унэ,
Ди анэр зэ угуфIэу зыщIэпшар,
Зы жэщ-зы махуэм тепсыха емынэм
КъыпфIэщIырт фызыжь кхъахэу игъэша.
БжьыхьэкIэ уэгури, къыпхуэщыгъуэм ещхьу,
ПшагъуэбэкIэ уфауэ нэху къекIат.
КъыпфIэщIу гуауэм игъэтхъуауэ я щхьэр,
ЯтIэхуу сытхъур жыгхэм ятекIат. 

«Поэмэ нэщхъейм» зы Iуэхугъуэ гъэщIэгъуэн къыхощыж. 
Тхыгъэм и лIыхъужь нэхъыщхьэ Хьэмид дунейм ехыжа нэужь, абы 
зэгуэрым хьэпшыру къихьу ипIар я къуажэкхъэм кIуэри, абы и 
кхъащхьэм телъу и псэр хэкIат... 

Бемырзэм и «Поэмэ нэщхъейр» бзэ шэрыуэкIэ тхащ. УсакIуэбзэм 
и къулеягъыр нэхъри щIагъэхуабжьэ абы къыщыгъэсэбэпа адыгэ 
псалъэжьхэмрэ философие гупсысэ куукIэ гъэнщIа жыIэгъуэхэмрэ: 

«Щхьэр псэууэ щытмэ, пыIэ ар щымыщIэ…», «Алащэ пэтрэ йошри, 
мэувыIэ», «ЗэрыкIуэм псыпэр псыкIэри ирокIуэр…», «Мэхъу дзахъэ сэри 
си гъэхэм я мажьэр». «Поэмэ нэщхъейр» усакIуэм нэхъ къехъулIа 
тхыгъэхэм ящыщу къэлъытапхъэщ.

Iэдииху теухуауэ IуэрыIуатэм къыхэщыж хъыбар цIэрыIуэрщ 
лъабжьэ хуэхъуар Мухьэдин иужьрейуэ итха «Iэдииху» поэмэм. 
IуэрыIуатэ тхыгъэм зэхъуэкIыныгъэ хилъхьакъым Бемырзэм, 
ар усэу къызэриIуэтар къыумылъытэмэ. Поэмэм гупсысэ 
нэхъыщхьэу щIэлъыр пагагъымрэ щхьэзыфIэфIыгъэмрэ зи нэр 
къыщхьэрипхъуа цIыхур щыхупIэм зэрыхуэкIуэрщ.

Псэбыдэ и теплъэм усакIуэм зыубгъуауэ и гугъу щIимыщIым 
щхьэусыгъуэ иIэщ: «ЛIым и уасэр иIэ шыфэлIыфэрщ – / Лейщ 
Псэбыдэ птхыну и сурэт». Абы къыщхьэщыкIыу, Iэдииху и 
дахагъым поэмэм щIыпIэ щхьэхуэ щеубыд:

Бланэ кIуэкIэт, тхьэрыкъуэху тIысыкIэт, 
ТхьэIухуду пкъы зэкIуж Iэхулъэхут,
Нэбжьыц тIейхэм и нэ къыхэплъыкIхэм
УаIуплъэхукIэ уи гум зигъэпсэхут.
КъуанщIэ плъыфэ лэгъупыкъу цIыкIуитIу
И набдзитIыр ахэм къащхьэщытт,
Iущхьэ гъагъэм хуэдэт и IупитIыр,
И щхьэц фIыцIэр щIакIуэм и пэлъытт. 

Поэмэм и бзэр къулейщ. Псэбыдэ и псэр щыхэкIа 
пщэдджыжьыпэр усакIуэм художественнэ Iэзагъ ин хэлъу 
щIыуэпсым и образ зэхуэмыдэхэмкIэ къегъэлъагъуэ: «…Ауэ 
пщэдджыжь дыгъэр, имыхабзэу, / ЩхьэкIуэ шууэ щIым къепэзэзэхт, / 
Уэрэдныбэ бзухэр мыбзэрабзэт, / Бгыщхьэ жыгхэр жьы етам 
ипхъэхт». Тхыгъэм щIэлъ гупсысэ нэщхъейхэр щIигъэхуабжьэу, 
щIигъэбыдэжу поэмэм и кIэм деж усакIуэм къыхегъэхьэ Iэдииху 
и гъыбзэр:

«Сыфыз мыгъуэт сэ, сыфыз тхьэмыщкIэт,
Лейуэ мы дунейм сыкъытехьат,
Схуэдэу насыпыншэ, сэр нэмыщIкIэ,
ЗэикI нарт лэгъунэ щIэмыхьа!..» 

Псэбыдэ и хьэдэр Iэдииху къигъуэтыжри бгыщхьэм 
щыщIилъхьэжащ, езыми къамэкIэ абдежым зыщиукIыжауэ 
щытащ. А бгыжь нэпкъхэр ноби зэщхьэгъусэхэм я фэеплъщ, 
Iэдииху и чэщанэри Бемырзэр зыщалъхуа Али-Бэрдыкъуэ 
къуажэм къыщхьэщытщ.

«ЛIыгъэм и тхыдэ» поэмэм, и фIэщыгъэри щыхьэт 
зэрытехъуэщи, лъабжьэ хуэхъуар адыгэ лъэпкъым и тхыдэрщ, ауэ 

аркъудеймкIэ тхыгъэм и сюжетри щIэлъ гупсысэ нэхъыщхьэри 
убзыхуа хъуркъым: гъадэщIыдэм къыщыщIедзэри Бемырзэм 
мыбы къыхегъэхьэ Мысырым и уэлиигъуэри, шумерхэм я 
зэманри, Спартак зэрыпалъари, Македонскэм и дзэм къэжэрхэм 
лъапсэрыхыр къызэрыхуагъэкIуари… Абыхэм къатокIри, усакIуэр 
къыхуокIуэж и лъэпкъ тхыдэм:

А псом я щэхури, тхыдэ, къысхуэтIэщIи,
Уи пэжым псэкIэ сригъэхьми гугъу,
Ди лъэпкъыр зэрыгушхуэ ди адэжьхэм
БлэкIа я гъащIэм къысхуэщIыж я гугъу…

АдэкIэ поэмэм и лирикэ лIыхъужьыр музейм щIэлъ 
хьэпшыпхэм (бжы, мэIуху, таж, афэ джанэ, джатэ) щеплъкIэ, 
езыри ахэр щыщыIа зэманым хохьэж… Абы и гупсысэкIэ лъэхъэнэ 
зэхуэмыдэхэр щIепщытыкI, и нэгу къыщIохьэ и Хэкум къизэрыгуэу 
щыта авархэр, монголхэр, Темыр лъашэ, кърым хъанхэр, 
къалмыкъхэр, Индыл Iуфэ къикI нэгъуейр… Апхуэдэуи, лирикэ 
лIыхъужьым и нэм къыIуедзэж зэман-зэманкIэрэ къэхъуауэ тхыдэ 
пычахуэ гуэрхэр: Лабэ гъыбзэр, ХъумпIылей и гукъэкIыжхэр, 
хыикIыжыр, уеблэмэ гъэпцIагъэкIэ Мстислав Редадэ зэриукIар… 

«ЛIыгъэм и тхыдэ» поэмэм зызыужь сюжет шэщIа иIэкъым, 
образ гуэри къыхэщыркъым, атIэ усакIуэм езым къыбгъэдэкI 
монолог щIыкIэу тхыдэ къэхъугъэхэр хъыбару къеIуэтэж. Тхыгъэр 
тхыдэмрэ лъэпкъымрэ я зыхуэгъэзэныгъэу гъэпсащ, усакIуэм и 
монологыр Шэрджэсым хуэгъэзауэ щиухуи къыхэхуэу.

«Къуэш лъагъуныгъэ» тхыгъэр хъыбару ухуащ, ар езы усакIуэми 
къегъэлъагъуэ. Мыр IуэрыIуатэм къыхэщыж хъыбарыжьхэм 
пэгъунэгъущ, таурыхъым и нэщэнэ гуэрхэри хыболъагъуэ. 
Псалъэм папщIэ, гъэщIэгъуэнщ и къуэш нэхъыжьыр ажалым 
къригъэлын щхьэкIэ шынэхъыщIэр зыхуекIуэ Iэмалыр. ЩакIуэ 
кIуауэ къырыщхьэм къемыхыжыфу къытена шынэхъыжьым егуоуэ 
нэхъыщIэм жеIэ унэм кIуэжу и къуэшым и щхьэгъусэм «лIыуэ 
дэпсэуну». Ар зэхэзыха шынэхъыжьым мурад ещI къарууэ иIэр 
зыхилъхьэу ажалым пэщIэтыну, къырым къехыжу илъ ищIэжын 
папщIэ. Апхуэдэуи мэхъу: и Iэбжьанэ псори хеукIэри и IитIым 
лъыпсыр къыпыжу ар къырым къохыж икIи и шынэхъыщIэм 
къамэкIэ йопыдж. ШынэхъыщIэм и лIэныгъэр усакIуэм 
художественнэ образ щIэщыгъуэкIэ къегъэлъагъуэ: «ХощэIукIри 
хьэлъэу, / Къуэшхэм я нэхъыщIэр / Тохуэр щIыгу мывалъэм / Уэздыгъей 
жыгыщIэу». Тхыгъэм и кIэм деж зи псэр хэкI шынэхъыщIэм зеумысыж 
пцIыкIэ нэхъ мыхъуми и къуэшыр ажалым къызэрригъэламкIэ:

ЖеIэр нэкIу лъы защIэм
Нэпсыр нытежабзэу:
«Си къуэш закъуэ, солIэр
ГукIэ сыпхуэкъабзэу.

ЩIы уи фIэщ – сыкъэхъури,
[Щэху уэ пхузимыIэ]
Сэ анэIэ мыхъумэ
СщIакъым бзылъхугъэIэ».

«Къуэш лъагъуныгъэм» и сюжетыр кIэщIщ, къыхэщ образхэри 
нэщIысауэ къыпхуэлъытэнукъым: абыхэм я цIи, я Iуэхуи, я псэукIи 
дыщыгъуазэкъым, зэшитI зэрыхъум, шынэхъыжьым щхьэгъусэ 
зэриIэм, зэрыщакIуэ Iэзэм фIэкIаи усакIуэм къыджиIэркъым. 
ЗэшитIымрэ абыхэм ящыщу нэхъыжьым и щхьэгъусэмрэ 
я теплъэмрэ хьэл-щэнхэмрэ зыгъэнахуэ сатыр гуэрхэри 
тхыгъэм къыхощ, таурыхъым е нэгъуэщI IуэрыIуатэ тхыгъэхэм 
зэрыщыхабзэм хуэдэу егъэлеиныгъэр ебэкIыу. ЗэшитIым ятеухуауэ 
усакIуэм жеIэ:

ТIурикI щIалэ есхэт,
ТIурикI щIалэ псыгъуэт,
ТIурикI шэрыуагъкIэ
ЯщIэт зэрыпсыхъуэу.
Бгъэ лъэтам и нитIым
Зэшхэр зэдеуамэ, 
Техуэт зыр сэмэгум,
Ижьым – етIуанэр. 

Шынэхъыжьым и щхьэгъусэм теухуауэ:

Хэт емыпсэлъами
Ар къурш псынэу бзафIэт,
Къэзылъхуа я анэу
ЩIалэхэр игъафIэт. 

«Къуэш лъагъуныгъэ» хъыбар-поэмэр зэрыщыту стопаищу 
зэхэт ямбкIэ тхащ. УсакIуэм тхыгъэм куэдрэ къыщегъэсэбэп бзэм 
и Iэмал зэмылIэужьыгъуэхэр. Псалъэм папщIэ, художественнэ 
Iэзагъышхуэ хэлъу гъэпсащ мы сатырхэр: «Къурш мэзылъэ 
щхьэхухэм…»; «ЖэщкIэ щIыIэщ къуршхэр, / Пшагъуэ гуэрэн Iувхэм, / 
Тафэм ит мэл хъушэу, / Бгыщхьэхэр щIауфэр»; «Жэщыр кIыфIщи, 
уи нэм / КъыщIэIэбэр плъагъукъым, / Адэ жыжьэу уафэм / Щыдиящ 
Шыхулъагъуэр»; «Уэздыгъейхэр хуэму / Щыгум щоIущащэр, / Бжейхэм 
закъуэтIакъуэу / КъаIэпохур пщIащэр». Тхыгъэм ущрохьэлIэ 
мифологием пэгъунэгъуу зы егъэпщэныгъэ гъэщIэгъуэным: «Ауэ 

щакIуэ щIалэм / Зэригъэпсу шабзэр, / МэкIуэдыжыр ажэр / Жыным 
хуэдэ къабзэу». Апхуэдэуи, тхыгъэм IэкIуэлъакIуэу хэухуэнащ адыгэ 
псалъэжьхэмрэ жыIэгъуэхэмрэ: «ДауикI, жаIэгъакъым / Лейуэ ди 
адэжьхэм: / «Къамэ дзитI зыIутрэ / ЗэкъуэшитI зэдэщIрэ» (егъапщэ: 
«ЗэкъуэшитIрэ дзитI зыIутрэ» псалъэжьым). Абыхэм «Къуэш 
лъагъуныгъэр» IуэрыIуатэ тхыгъэхэм нэхъри пэгъунэгъу ящI, 
усакIуэм Iурылъ бзэ къулейми и щыхьэту мэув.

* * *
И IэдакъэщIэкIхэри щыхьэт зэрытехъуэщи, Бемырзэ Мухьэдин 

псэухукIэ хуэпэжащ икIи хуэусащ къызыхэкIа лъэпкъым. 
ИгъащIэ псокIэ ар щIэхъуэпсащ адыгэр зылI и быну зэкъуэувэжу 
и жэнэт щIыналъэм лъабжьэ быдэ щищIыжыным, лъапсэ дахэ 
щиухуэжыным, къуэпсыбэ щидзыжыным. Езыри и гуащIэ 
къызэрихькIэ телэжьащ а къалэн мытыншхэр гъэзэщIа хъуным, 
ауэ хунэсауэ пIэрэ усакIуэ гумызагъэр и лъэпкъымрэ псэм пищI и 
хэкумрэ яхуиIэта уэрэдыр нижыIэсыну?.. И усэхэм языхэзым абы 
щитхыгъат:

Си гъащIэ, куэдщ уэ къысхуэпщIар, 
Къыптенэжакъым сэркIэ щIыхуэ. 
Сыхуейт иджы зы слъэкIыжын – 
СыхущIыхьэн, къэмысу жьыгъэр, 
Гухэлъ уэрэду пхуэстхыжын 
Уэр щхьэкIэ мы си гущIэм щыхъэр. 
  («Ей, гъащIэ – нэху пытхъахуэ тIэкIу»)

Бемырзэ Мухьэдин итхащ апхуэдэ уэрэд, усэ куэд, гъащIэми, 
хэкуми, лъэпкъми, анэми, бынми яхуиIэ лъагъуныгъэ мыухыр 
къыхэщу, ауэ зы усакIуи щыIэу къыщIэкIынукъым иусамкIэ зигъэнщIу 
тIысыжауэ, и IэдакъэщIэкIхэм арэзы техъуэжауэ. Дауэ мыхъуами, 
дэтхэнэ усакIуэм и дежкIи нэхъыщхьэр и усэхэр бэм ягу дыхьэнырщ, 
лъэпкъым хуэщхьэпэнырщ, иришэжьа уэрэдыр псэкIэ зыхэзыщIэн, 
ар къэзыпхъуатэу пызыщэн щIэблэ къыщIэхъуэнырщ. Абы и 
лъэныкъуэкIэ Мухьэдин Тхьэр къыхуэупсауэ къэплъытэ хъунущ: 
Iэужь дахэ къызэрызэринэкIам нэмыщI, абы къыщIэхъуащ зэгуэр 
иришэжьауэ щыта уэрэдым, езым и макъым къызэрыщхьэщыкI 
щIагъуэ щымыIэу, абы щыгъуэми и гупсысэкIэрэ и хъэтIрэ иIэжу, 
пызыщэн щIэблэ – зи гугъу тщIыр Мухьэдин и щIалэ Зурабщ. И 
лIакъуэми и IэщIагъэми пызыщэн бын къыщыщIэхъуэм, Мухьэдин, 
«Уэгум ит вагъуэр къехуэхкъым тIэуней» усэми зэрыщыжиIэу, 
Ухыгъэми ажалми ятекIуэн лъэкIат:

Ауэ итIани сэ уэ [гъащIэ. – Хь.Л.] сыптекIуащ,
Си гур щыхъужым дей щым,
АдкIэ пащэну сэ гъуэгу схуэмыкIуар
Бын къытызонэри щIым.
 («Уэгум ит вагъуэр къехуэхкъым тIэуней…»)

Бемырзэхэ Зураб иджыри ныбжьыщIэ дыдэу тхэн щIидзащ, 
адыгэбзэкIи урысыбзэкIи матхэ. И адэм ейми хуэдэу, Зураб и 
усыгъэм щытепщэр лъэпкъ гупсысэрщ, адыгэм и тхыдэ гуузырщ, 
гъащIэм и «дэкIыгъуэ» задэхэрщ, зэман зэIумыбзым кърит 
гухэщIырщ. Апхуэдэ зы къэхъугъэщ, дауикI, адыгэм щIыжиIэгъар 
«ЛIэужьыр бжьиблкIэ мауэ». А гупсысэ дыдэрщ щIэлъыр 
езы Мухьэдин и IэдакъэщIэкI сатырхэми: «Макъ зиIэм ещIыр 
джэрпэджэж, / Пкъы зиIэм едзыр ныбжь…».

«Лъэпкъ щIыхьым зи псэр шэпэIудз» хуэзыщIа 
усакIуэ, егъэджакIуэ Бемырзэ Мухьэдин и цIэр адыгэм и 
тхыдэми, щэнхабзэми, литературэми уахътыншэ щыхъуащ, 
нэхъыщхьэращи – езыр зэрыщIэхъуэпсауэ, цIыхубэм фIыкIэ, 
дахагъэкIэ, къабзагъэкIэ ягу къинащ:

Сэ куэд сыхуейкъым: зы сабий нэхъ мыхъуми,
Хьэщыкъ анэбзэм хуищIыжынырщ стхам,
Е си лъэпкъ мащIэу си гур зыхуэмыгъуэм
КъиIэтыжынырщ уи зы дэхуэха.
ИкIи зэгуэрым и кIэм нэса щагъэу
Сигу мафIэр, си лъэпкъ мащIэ, хъужмэ дий,
ЖыпIэнырщ: «Си цIэр щIэлъу и гущIагъым
Тетащ дунейм Бемырзэ Мухьэдин». 
    («Си лъэпкъым»)

Къат щырыщу дэщIея унэхэри, мылъкури, щIыхьри щай 
и уасэтэкъым, а усакIуэм, егъэджакIуэм, адыгэлI щэджащэм 
и усэ сатырхэр зытет сыным – Урыс-Кавказ зауэм хэкIуэдахэм 
я фэеплъу 1989 гъэм Али-Бэрдыкъуэ къуажэм и Iуащхьэм 
трагъэувам – елъытауэ. Апхуэдэ фэеплъ гъэувыныр зи жэрдэмыр 
а къуажэм щыщ ухуакIуэ, къызыхэкIа лъэпкъым хуэпэж, 
гуузлыуз хузиIэ Хутэ Михаилт. Къэрал къулыкъу езыхьэкIхэм а 
Iуэхугъуэр яфIэмыкъабылами, хьэлэбэлыкъ гуэрхэр къыхэкIами, 
Хутэ Михаил Бемырзэм и псалъэхэр къызыхиIущIыкIа мывэ 
сыныр Али-Бэрдыкъуэ щыIэ Iуащхьэм трагъэувауэ щытащ. 
Апхуэдэ щIыкIэкIэ, а Iуэху щхьэпэр зи жэрдэмхэми, псом 
хуэмыдэжу, зи псалъэ щыпкъэхэр мывэ сыным къыхэIущIыкIа 
Бемырзэ Мухьэдини я цIэр тхыдэм къыхэнащ, урыс усакIуэшхуэ 
А. Пушкиным зэрыжиIауи («Я памятник себе воздвиг 

нерукотворный»), фэеплъ мыкIуэдыжын зыхуагъэувыжащ. 
Жьыбгъэми хуэмыпхъэхыжын, уэшх-уэсми яхуэмылъэсыжын, 
дыгъэ жьэражьэми фае хуэмыщIыжын псалъэхэщ зи гугъу тщIы 
сыным тетыр:

Лъэпкъ щIыхьым зи псэр шэпэIудз хуэзыщIу,
ЯукIыхункIэ бийм хуимыкIуэтахэм,
Хьэжрэту мыжурыпэм ирихужьэу,
ИстамбылакIуэ гъуэгум текIуэдахэм
Щана псэ нэхухэм я фэеплъщ мы сынри,
Адыгэ, зэтеувыIи, хуэгумэщI… 
  («Урыс-Кавказ зауэм хэкIуэда адыгэхэм»)

Лъэпкъыпсэ зыIут, лъэпкъылъкIэ псыхьа, псэм ехуэбылIэ 
мы псалъэхэр зигу къыдэкIа усакIуэр зэрыуахътыншэр шэч 
зыхэмылъыжщ. Бемырзэ Мухьэдин и цIэр ноби адыгэу дунейм 
тетым яIурылъщ, и усэхэр дзапэ уэрэду зэпадзыжу цIыхубэм 
хэлъщ. А уэрэдыр зэрыкIэншэр тхьэгурымагъуэм хуэдэу зэманым 
гурыгъуазэкIэ пхырыплъыфа усакIуэпсэм, дауикI, зыхищIат, 
мыпхуэдэ сатырхэр щиусым:

Уэ яжьэ ухъужами – псэущ уи усэр, 
УлIами – уи уэрэдыр зэрыпсэущ. 
Ар щэхуу жеIэр уафэм къехуэх уэсым, 
Акъужьым щызэблех адыгэщI псом... 
 («Уэрэдыр лIэкъым, жьыгъэм игъэшкъым…»)

УсакIуэм и ныбжьэгъуфIу щыта Шэпар Мухьэмэд 
къызэриIуэтэжымкIэ, «гу бампIэ зиIэм щхьэщихыныр, лъэпкъыр 
щIэукIытэн имыщIэныр, хэкумрэ адыгэбзэмрэ хъумэныр – аращ 
Мухьэдин и усэхэм щIэлъа гупсысэр. «Псалъэр бгъэувмэ, выщи, 
бгъэтIысмэ – цIэщ», – жиIащ адыгэм. Абы и псалъэри игъэувыфащ, 
и усэри куэдым фIыуэ езыгъэлъагъун псэрэ къарурэ хэлъу 
къыщIэкIащ». 

Журналист Къардэн Аслъэн игъэхьэзыр нэтынхэм языхэзым Нало 
Заур щыжиIат: «Бемырзэ Мухьэдин мыгъуэр си гум къыщIетхъыр… 
Абырэ сэрэ дызэхуэмызэу сIэщIэкIащ ар…». АрщхьэкIэ, зи щхьэр 
тIэщIэкIыу зи IуэхуфIхэр къытхуэна Бемырзэ Мухьэдин хуэдэ 
адыгэлI щыпкъэт, дауи, Къэзанокъуэ Жэбагъы «щIым лIаи псэуи 
щIэлъщ» щIыжиIэгъар. А усакIуэ ахъырзэманым и цIэри, и Iэужьри, 
и лъэужь дахэри ноби адыгэр ирипагэу, иригушхуэу лъэпкъым 
къыдогъуэгурыкIуэ.

ХЬЭВЖОКЪУЭ Людмилэ, 
филологие щIэныгъэхэм я кандидат

СИ ЛЪЭПКЪЫМ

Тхьэ лъапIэр си щыхьэтщ, щыхьэтщ ныбжьэгъухэр,
ЦIыху фIыуэ сыкъэзыщIэхэр щыхьэтщ: 
Си лъэпкъ, сэ зэикI уи нэмыс згъэщIэхъуу, 
ЦIыху Iейуэ сыщытакъым зы сыхьэт. 
Къыщызапэс къэхъуами схуэмыфащэ, 
Захуэзгъэгусэ мыхъумэ ар зыщIам, 
ХуэстIыну сыпылъакъым зэикI мащэ, 
Я хьэкъ си гугъэу ахэр IузгъэщIэн. 
Е бампIэм си гур зэгуиуду щыхъукIэ, 
Сащысхьти «щIэгъэкъуэн» абы хуэхъуам, 
Си гъащIэ мыкIуэмытэм щхьэ сыщыгъуэу, 
ТхылъымпIэм есIуэтылIэрт сигу дэгъуар*. 
Си гъащIэр схьами сэ жыIэзыфIэщу, 
Зыгуэрхэм жаIэр хъууэ сэ си фIэщ, 
Нэжэс щэн-хьэлыр гъащIэ хабзэ сфIэщIу, 
Къэхъуакъым цIыхум сэ дыгъужь щыфIэсщ. 
Си нитIыр къыщипхъуауэ щхьэхуещагъэм, 
Зы цIыхуи сэ и мылъку фIэзмыубыда, 
Е щэхуу кIэлъызесхьэу хъуагъэщагъэ, 
Зыгуэрми и лъэр сэ щIэзмыуда. 
Сэ куэд сыхуейкъым: зы сабий нэхъ мыхъуми 
Хьэщыкъ анэбзэм хуищIыжынырщ стхам, 
Е си лъэпкъ мащIэу си гур зыхуэмыгъуэм 
КъиIэтыжынырщ уи зы дэхуэха.
ИкIи зэгуэрым и кIэм нэса щагъэу
Сигу мафIэр, си лъэпкъ мащIэ, хъужмэ дий 
ЖыпIэнырщ: «Си цIэр щIэлъу и гущIагъым 
Тетащ дунейм Бемырзэ Мухьэдин...».

* Сигу дэгъуар – сигу къеуар, си жагъуэ хъуар.

УАДЫГЭНЫМ КЪИКIЫР

Адыгэу нобэ ущытыныр гугъущ,
Адыгэу нобэ упсэуныр хьэлъэщ.
Зэманыр жырри зыгъэщащэ гухъущ, –
Абы екъутэр цIыхум и щэн-хьэлыр.
Абы пэлъэщкъым лъэпкъми и къарур.
ИгъащIэкIэ хабзэфI зэрихьэгъахэр,
Зэхекъутэжри ди зэман ерум,
ХуэнщIей пэлъытэу яхепхъэжыр гъэхэм.
Адыгэ цIыхури мэхъу кIуэ пэтми жьгъей.
Хъанцэгу и къуршрэ и тенджызу псынэр,
ЩхьэхуэфI гухэлъым ар иронэщхъей,
ЛъэпкъкIуэд зэрыхъур имылъагъуу и нэм.
Ди щIэблэр едэIуэжкъым къэзылъхуам,
Еплъыжкъым ди цIыхубзхэр я нэмысым,
Фадафэм и пщылIыпIэ зэрыхуам
Ди щIалэхэр ехьыж, игъуэ нэмысу.
Iыхьлыгъэр куэдым къызэрапщыр мылъкущ
ЦIыху уасэр къызэрабжыр и лэжьапIэрщ,
Iиманыншагъэр ямыщIыж емыкIу,
Нэмыплъи хуамыщIыж зимыIэм напэ.
ЕщIыфыр япэ къэсым хэутэн,
Лъэпкъыбзэу илъэс минхэм я уэсятыр,
ПлъэмыкIыу бгъэшынэн е бгъэукIытэн,
Адыгэ щIыхьыр пфIыхаутэ ятIэм.
Апхуэдэу щыхъукIи, лъэпкъ ягъэпудам
ДэщIыну зи гум къэкIыр зэрызыххэт,
Хэт илъэс кIуахэм игу ираудащ,
Хэт и щхьэр лъэпкъ гукъеуэ хэмытыххэ.
Адыгэу нобэ ущытыныр гугъущ,
Ауэ сыт щыгъуэт щыщытар ар тыншу,
Къэвгъуэтыт тхыдэм зэ щищIыж ди гугъу,
Ди гъащIэр тхьауэ дэ къэзэуатыншэу!
Щалъхуати, и мыгъуагъэу, жэнэт хэку,
Яхуэхъури бийхэм ар хьэ зэрышхыпIэ,
НэщIэбжьэ куэдхэр щIагъэкIащ и нэгу,
Ди лъэпкъ бэшэчу, лIыхъужьыгъэр зи бэм.
И тхыдэ кIыхьу къызэринэкIам,
Ар куэдрэ ихуэгъащ псэ зэпылъхьэпIэ,
Имыгъуэтыжу, уеблэмэ, щIэлъхьэпIэ,
И быну хамэ Iэщэм къиукIар.
Къэхъуащ монголхэм ар щапэщIэта,
Зы фэбжь кърахмэ, щащIэу ярихыжу,

ГуIэжу Лабэ Iуфэ щыIута,
Сабийхэр псыхьэлъахуэу къыхихыжу.
АрщхьэкIэ, хуэмызами сыт махуей,
Абы игъэпудакъым зыкIи и щхьэр,
И Хэкур къигъэнэн щыхъуами хуей,
Яхуэувакъым ар лъэгуажьэмыщхьэу.
Адыгэу нобэ ущытыныр гугъущ,
Адыгэу нобэ упсэуным къикIыр,
Ди тхыдэ гуауэу фхуэсщIыжам зи гугъу,
И напэ къэс унэджысынырщ и кIэм.
Ирехъу гуфIэгъуэ е гухэщI ирехъу,
Абы ухущытынырщ ухуэфащэу,
Уи напэм ену уи гур хурырегъу,
Уи махуэ къэсыхун цIыхугъэ бащэу.
Уадыгэныр мыгурыфI гурей,
Зи уэлиигъуэм фIэфIмэ – улъэпкъыпсэу,
Адыгэу хъуам тралъхьэмэ тезыр,
IэщIыб пщIыжыну уи анэдэлъхубзэр.
ПIурылъу зы бзэ, узэдису зыщI,
Хьэлэлу къыщыптепсэкIэ зы дыгъэ,
Адыгэу упсэуным къикIыр зыщ –
Уадыгэну къыпкъуэкIынырщ лIыгъэ.

* * *

ЩыIэжкъым япэрей адыгэ лIыжьхэр, 
Лъэпкъ хабзэм и уэчылу щытыгъахэр, 
Зэманым и ней-нэфIхэм хуэмылIыщIэу, 
Сыт щыгъуи зи щхьэр уардэу зыIыгъахэр. 
Бжьыхьэпэ губгъуэу бейт абыхэм я бзэр, 
Къуршыщхьэ уэсу яIэт напэ хужь.
Ихьамэ лIыгъэщIапIэм, ямыхабзэт
Иувэу нэгъуэщI гуэрэхэм яужь.
Зыгуэрым псалъэ быдэ иратамэ, 
Халъхьэнуми я гъащIэр емыпцIыжт.
Я щапхъэкIэ щIэблэщIэм хуэхъурт дамэ,
Я псалъэкIэ къэрабгъэр лIы ящIыжт.
ГушыIэу щытмэ, ящIэт гушыIэкIэ,
ТкIиин хуей щыхъуми, яхулъэкIт ткIиин,
Ауэ зы мащIэм кърагъэкIыу Iэджэ, 
ЩIыкIэншэу замыщIынт е мыкIиинт.
Хъер хъумэ ахэр хъуахъуэхэм я пашэт.
Я пашэт дэхуэхари зигу къэкIам,

Гъэгъахэм малъхьэдису бжьэр зэрашэу, 
Сабийрэ пэт абыхэм япщIэкIат.
Сабийм щымыIэ нэхъ тхьэгурымагъуэ, 
ЩымыIэ ахэр зимыпсэгъу цIыхуфI,
Ягу къабзэ цIыкIухэм зыхуащIынур лъагъуэ
Абыхэм гурыщхъуэншэу къацIыхуф. 
КъацIыхур хьэлэлагъыу далъэгъуамкIэ,
IыхьлагъкIэ зэримыщIымкIэ ней-нэфI,
Е ар адыгэ ныкъуэ урыс къуагуэу 
ЗэримыщIамкIэ и блэкIам гунэф.
АрщхьэкIэ щымыIэж апхуэдэ лIыжьхэр,
Я гъуэгум пызыщэни щымыIэж,
Иджы адыгэр нэскIэ илъэс блыщIхэм 
Лъэпкъ гъуазэ хъун муради имыIэж.
ГъэпцIагъэмрэ къарумрэ я лъэгущIыхьу 
Лъэхъэнэ гущIэгъуншэ екIуэкIам
Лъэпкъ хабзэхэм хиутэри я щIыхьыр, 
Лъэпкъ гъуазэхэр ди гъащIэм хигъэкIащ... 

УКIЫТЭ

ЦIыхур зыгъэлъагэ укIытагъэ,
ГъащIэр зыгъэдахэ цIыху кIухьэн*, 
Уэ ущымыIатэмэ, зы дагъи 
Зы къэуати щIым къыщIэмыхьэнт. 
Уэ къыппэмынамэ**, щхьэхуещагъэм 
Мы дунейр лъэнтхъуийуэ зэщIищтэнт. 
Нэжэсыгъэр зыхуэхъуам IэщIагъэ 
Псэ зыпытыр ятIэм хаутэнт. 
Уэрщ зи фIыщIэр цIыхур мыкIуэдыжу
Илъэс минхэм къазэрыпхыкIар,
И акъылми, и щхьэми хуитыжу 
Къынэсын ди деж зэрылъэкIар, 
Уэрмырамэ, щэн щIыкIафэ къабзэ, 
ГъащIэм гукъыдэж хузимыIэнт, 
Напэншагъэр мы дунейм щыхабзэ 
СфIэщIу си гур лъыпсым ириIэнт. 
Напэр зыфIэщIам мыкIуэмытагъэ
Ирелъытэ схэлъу сабий щэн, 
Ауэ, сыпсэухукIэ, укIытагъэ, 
ЗыкIи схулъэкIынукъым усщэн, 

* КIухьэн – нэмыс, щIыхь.
** Уэ къыппэмынамэ – «уэр нэмыщIамэ», «уэр мыхъуамэ» жыхуиIэщ.

Сыту жыпIэм, уэ узимыIэжмэ, 
Къысщыхъунут сымыпсэу пэлъыт, – 
ФIым ущIэхъуэпсыныр бгъэувыIэжмэ,
Мы дунейми епщIэжыныр сыт? 
Мис аращ сыщIихьыр сэ зэгуэпым 
Сыхуэзамэ лыузыншэ цIыху, 
Джалэм и гущIыIур и зекIуапIэу 
Гъази къэувыIи зымыцIыху.
СлъагъухункIэ соукIытэр ену
ЦIыхум къулыкъущIапIэ къратам 
Iулъхьэ щыхидзыныр и къалэну 
КъыфIэщIыжу, Iэбэурэ етам. 
СоукIытэр слъагъумэ лIы Iужажэ, – 
Сыти ирырещI абы ущхьэгъу*, – 
УнафэщIыр, къэзыжыхьыр бажэу, 
ЗищIыжауэ зэмылъэIу щIыхьэху. 
Анэр къыпащIыкIкъым къурэ щхьэкIэм, 
Адэри псэунукъым тIэуней, – 
СроукIытэр, пимылъыту и щхьэм 
Жьы щыхыфIэзыдзэм мы дунейм. 
СроукIытэр я нэмысыншагъэм 
Адыгэ бзылъхугъэ ехьэжьам, 
Лъэпкъыр хэзыутэ напэншагъэр 
Я бэракъыу зыдезыхьэжьам. 
Си гур бгъэдэмыхьэ пцIыIуэпцIышэм. 
Бзэгу зезыхьэ цIыхур схуэмышэч, 
СроукIытэр ныбжьу къыщIидзыжмэ, 
АдыгэлI къызытезмыхьэр шэч. 
Адыгагъэ, укIытагъэ, напэ,
МылъкукIэ флъэкIкъым зыри вгъэунэн.
Ауэ нэкур зэрихъумэу напIэм
Фэ цIыху щIыхьыр фхузэфIокI фхъумэн. 
Фадэр зыгъэфадэр халъхьэ кIытэрщ, 
ЦIыхур цIыху зыщIыжыр и нэхъуейрщ, 
ЦIыху къэсыхукIэ хуейщ хэлъын укIытэ, 
Армырамэ, ар номин къудейщ.

ПСЫХЭГЪЭ

Къыпхуэсхьащ си гукъеуэр, Хыгуащэу. 
ЦIыху гъы макъри, дыхьэшхри зыхуэщ, 
Си тэмакъыр зыхуз лIы нэпс гуащIэм 

* Ущхьэгъу – щхьэусыгъуэ.

И хьэтыркIэ гулъытэ къысхуэщI. 
Пасэрейхэм, зы цIыху псым итхьэлэм, 
Я гур къутэу, псыхэгъэ ящIыжт – 
Сэ сызыхь лъэпкъ гукъеуэм и хьэлъэр 
ЛIэщIыгъуищэкIи нэпс мыкIуэщIыжщ. 
ТIэкIу хэплъэжыт тенджыз узитепщэм: 
Абы и щIэр дэращ зыгъэнщIар, 
Хы толъкъун кърихуэкIри жьы къепщэм 
Дэ ди нэпсырщ шыугъэ зыщIар. 
Кхъухьыжь дапщэ, адыгэр ярызу, 
ЩIэтIысыкIыу уэ хым щыбгъэпщкIуар, 
Е сабий дыгъэ-щыгъэу, цIыхубзу, 
Уз къахыхьэу абы IэщIэкIуар?! 
Зэрыхэкуу щхьэщыту хьэдагъэр,
Уи толъкъунхэм си лъэпкъыр Iуашащ, 
АдыгэщIым щытахэр и дагъэу
Истамбыл кIуэ гъуэгужьым щIишащ. 
Сэ блэкIам сыкIэлъогъри – мыхабзэ, 
Зи гур изхэми сащIыр емыкIу, 
СыгуфIэнти – къэкIуэным и лъапсэ 
ХуэсщIыфыну си фIэщ схуримыкъу. 
Мес, хужьыбзэу пщхьэщыту (зи гъащIэр 
ПIэщIэкIуам я псэ нэхухэрагъэнщ),
Хы тхьэрыкъуэхэм сэ зыкъыздащIу 
Я гъы макъкIэ уи уэгур ягъэнщI. 
ЗыбгъэнщIамэ, Хыгуащэ, ди нэпскIэ, 
Псэу къэнахэм ягу тIэкIур гъэтынш:
ЗэшэлIэжи ди лъэпкъым и къуэпсхэр, 
Ди насып щхьэрыуар къыдэтыж. 
Ар мыхъунумэ – сэри сайфIэкIкъым 
Си лъэпкъэгъу зыхуэпщIахэм псы бэн, 
СыщыгъэпщкIуи хы ФIыцIэ къепхуэкIым,
КъысхуэщIыж уи толъкъунхэр тепIэн…

УРЫС-КАВКАЗ ЗАУЭМ ХЭКIУЭДА АДЫГЭХЭМ

Ди шыпхъухэ, дядэ-анэхэ, ди къуэшхэ, 
ЩIы фIыцIэр жэнэт пщIащэ зыхуэхъун, 
Насыпыр лъэпкъ къабзагъэкIэ ягуэштэм, 
ЩымыIэт хьэрхуэрэгъу фэ къыфхуэхъун. 
Фи лIыгъэкIэ фэ псоми фраплъапIэт, 
Фи хабзэкIэ Кавказым фрищIыхьт, 
Фи Хэкум къизышием зэ и лъапэ 

Къыщыхъурт илъэгъуахэр жэнэт пщIыхь. 
АрщхьэкIэ пцIыр здэуэркъ мы дунеижьу, 
Здэмысэу хейхэр, мысэхэр здэхейм, 
Лъыпсае зауэм къыфхукъуэури и жьыр, 
ИщIащ фи натIэу щыIэм я нэхъейр: 
Иныкъуэр фикIуэдащ зэуапIэ губгъуэм, 
Иныкъуэр гъеймрэ узымрэ фихьащ. 
Абыхэм къащIэнар ищхъэрэ жьыбгъэм 
Зэрыдунейуэ дыщрикъухьащ. 
Дэ дыпсэухукIэ дгъэлъэпIэнущ фи цIэр, 
ФлъэкIащи фи псэ къабзэхэр щIэфтын 
КъарукIэ къывэбэкI хамэдзэ фIыцIэм 
Лъэпкъ щIыхьыр имыщIыным лъэгущIэтын.

* * *

Лъэпкъ щIыхьым зи псэр шэпэIудз хуэзыщIу, 
ЯукIыхункIэ бийм хуимыкIуэтахэм, 
Хьэжрэту мыжурэпэм ирихужьэу, 
ИстамбылакIуэ гъуэгум текIуэдахэм 
Щана псэ нэхухэм я фэеплъщ мы сынри. 
Адыгэ, зэтеувыIи, хуэгумэщI...

ЛЪЭIУ

Адыгэ лъэпкъым и Iэпкълъэпкъ пщыкIутI – 
Адыгэ анэм и зэш бын гъуэзэджэ, 
Фэ адэжь хэкум вагъуэу фыщылыдт, 
Фыкъэзылъагъухэр къывэхъуапсэу зэкIэ. 
Натхъуэджыр, беслъэнейр, еджэрыкъуейр, 
Жанейр, мэхъуэшыр, хьэтыкъуейр, шапсыгъыр,
ИтIанэ абазэххэр, къэбэрдейр, 
Адэмей лIакъуэр, кIэмыргуейр, бжьэдыгъур. 
Кавказым и дахэпIэр фэ фи хэкут, 
ЩIыгулъым я нэхъ бейр фи хьэсэ щIапIэт, 
Къэрал зэмыщхьхэм къыфхухашу гъуэгу, 
Фи тенджыз Iуфэр яIэт кхъухьтедзапIэу. 
Иджы фэ дуней псом фыщикъухьащ... 
Фэрыншэу нэщхъеялэщ чэщей мэзхэр, 
Фэрыншэу, уэгум вагъуэ щипхъыхьар 
Мэкъуауэ бадзэу, мафIэ нэпцIкIэ мэсхэр. 
Адыгэ лъэпкъым и лIакъуэ пщыкIутI, 

Iэпкълъэпкъыу цIыхум фэ фхуэдизщи иIэр,
Зыгуэр фыхэщIу и гур ивмыуд, 
Фи псэуныгъэр гурыфIыгъуэу зиIэм.

* * *

ДыгъафIэм пасэу уэсыр щхьэщокIыж,
ДыгъафIэм япэу удзыр къыщокIыж,
Дыгъэпсым псыхьэлыгъуэ дэушар
ДыгъафIэхэм нэхъапэ щоуэршэр.
Апхуэдэу си гум илъмэ гуауэ гуэр
Е хуэшу щIыIэр хэтмэ си Iэпкълъэпкъ,
ДыгъафIэу гъащIэм щызгъуэтыжыр уэрщ,
Дуней нэплъэгъуэр зиIэжын си лъэпкъ.
Уи хэку ситыху слъэкIынущ псори сэ,
Сщыхъунущ гуауэу хъуар дыгъафIэ уэс,
Гущэкъу уэрэдкIэ Тхьэр зыхуэупсэн
Псэ къабзэрэ гумащIэу си Шэрджэс!

ЩАКIУЭ ЛIЫЖЬЫМ И ГУКЪЕУЭ

Уздэжэр дэнэ, лъагъуэ цIыкIу, 
УщыщIэпхъуарэ джабэ лъащIэм 
Ажали тхъугъи зымыцIыху 
Сэнтхыщхьэ бгыжьхэм уахуэпIащIэу? 
Хьэжэбажащэр зигу къэкIа 
ЩакIуэхьэ губгъуэр зи щIэщыгъуэу, 
Зэм уолъ уэ, ещхьу шэ икIам, 
Зыгуэрым укIэлъыжэ пщыхъуу. 
Зэм хьэкIэкхъуэкIэм и лъэужь, 
Мэз лъащIэм ещхьу къыщыплъыхъуэм, 
Дей жыгхэм я кум ущоущ,
Къыхэщу удзым уи тхы псыгъуэр. 
ТэлайкIэ чыцэм ущобзэх, 
ТэлайкIэ хуейхэм уолъэдэжыр. 
Лъэс лъагъуэ цIыкIуу, лъэ мыпсэху, 
КъызжеIэт, дэнэ уэ уздэжэр?
КъэувыIэ, си псэ, ирикъунщ, 
УкъысхуеплъэкIыурэ нэбгъузкIэ, 
Уэ уздигугъэмкIэ уекъун, 
Сыщыхъужынукъым уи гъусэ. 
Сэ къызгуроIуэр – и губгъэн 

Къызохьыр нобэ уи жанагъым, 
АрщхьэкIэ си гур къопкIри бгъэм 
ЗэтызоIыгъэр сэ ерагъыу. 
КъэувыIи тIэкIу зызгъэгъэпсэху, 
ЗыIэжьэ, зэ сызыщIэгъэхьэ, 
Мы гъатхэ мэз зыхьэхум псэр 
Ижь IэфIыр тIэкIу къысIурыгъэхьэ. 
Армырми сэ сыщIалэхун 
Лъыстэну гу сыхущIыхьакъым,
Мы псыхъуэм гъатхэр къэсыхун 
Мэз жыгхэм яIэ хъу дахагъым. 
Сэ япэм слъэкIыу щытыгъам 
И пщIани нобэ схулъэкIыжкъым, 
Си щхьэцыр жэпым зэщIибгъащ,
Сэкъат хъуа си лъэхэр щIэкIыжкъым. 
Зэгуэрым ситу уи яужь, 
Къыздэзжыхьауэ хъуам, си лъагъуэ, 
Иджы нэгъуэщIым я лъэужьщ, 
Сыдэплъеямэ, кIэрыслъагъуэр. 
Иджы нэгъуэщIым и пшэрыхьщ 
Жыгей къудамэу бжьабэ щыхьхэр, 
Iэтауэ я щхьэр бжэн лъэрыхь 
Къуршым и щыгу къыщызыжыхьхэр. 
Иджы сэ сытхэр си щакIуэж, 
УсщIакъым, лъагъуэ, хъуэжыкIафIэ:
Иджы сэр дыдэм нэгъуэщI гуэр 
Къызощэр узыр и хьэджафэу. 
Абы и фочыр мыубзэщхъу, 
И нитIым жьыгъэм щимыгъащIэ, 
Ар хэти къызэроуэр зэщ, 
Ауэ а зэми – ухегъащIэ...

* * *

Ирехъу и Iэнэр узэда 
Езы хьэтыкъри ирегъаблэ, 
Адыгэм и гур зыт зэтар – 
Къащымыхъунырт ар ныбаблэ. 
Шей фIыцIэ ефэми езыр, 
Хуей хъумэ и щхьэм щIэмыпIастхъэу, 
И хьэщIэм папщIэкIэ хьэзырт 
Абы сыт щыгъуи и шыгъупIастэр.
И хэкур дахэт, и щIыр бейт, 

И Iэщым тафэр яуфэбгъурт, 
И зы бгъум хыр къыщыукъубейт, 
Тен Iуфэ нэсырт адрей и бгъур. 
И щIалэм зищIу лъэгущIэтын, 
И напэр кIапэкIэ имыщэт. 
Е, ажал пащхьэм хуитт итын, 
И гъащIэм лъаIуэкIэ пимыщэт. 
И пщащэм и щхьэм пщIэ хуищIыжт, 
Бзылъхугъэ щIыхьыр ихъумэфырт, 
ДахагъкIэ – гъащIэр щыз зыщIыжт, 
ГуапагъкIэ – унэм и жьэгу мафIэт. 
Адыгэ щIэблэр вагъуэ бынт, 
Адыгэ лIыжьхэр акъыл бащэт – 
Адыгэм сыт ядэбгъуэфынт, 
Насып щаIатэмэ мы гъащIэм...

КЪРУ ЖЭЩ

Мыпхуэдэ жэщхэм зи жеин къыфIэкIуэр 
АкъылкIэ бейми, и гур псыкъуий нэщIщ, 
ЩIымахуэ хъуэтым игъэщта уафэгум, 
Тхьэмахуэ хъуауэ, кърухэр щогумэщI.
Гъы макъкIэ уэгур зыгъэнщIа кърухэ, 
ЩIымахуэ шылэм дэнэ фыкъикIа? 
Ищхъэрэ жьыбгъэм и борэн ерухэр, 
Нэхъ щабэ хъуауэ фи гум щхьэ къэкIа? 
ХамэщIым фызыхуауэ щыта щIыIэр, 
Иджыри имыкIауэ итщ ди щIыгу, 
Жыг уардэ къэвгъэнахэр хъуащ уэс пщыIэ, 
Щхьэщыгум вагъуэ дэпхэр щоупщIыIу.
Апхуэдэу зэрыщытыр фэри фцIыхути,
ИтIани сыт фэ фи гум къихьэжар? 
Е къумым щекIуэкI зауэм фыкъыщихуу 
Фи хэкум фи щхьэр фэ къыхуэфхьыжа?...

10.01.1991.

БЭДЫНОКЪУЭ

Бэдынокъуэу нарт шу щхьэмыгъазэ, 
Аслъэныгуу, пелуан къару, 
Уэ си лъэпкъым ену уригъуазэу, 
Уи цIэр пхрихащ зэман ерум. 
Уригъуазэт лIыхъужьыгъэ нэскIэ 
Адэжь хэкур щыщихъумэм бийм, 
КъыщIэхъуамэ къуэ адыгэ нысэм,
Ар анэ быдзышэ хуэхъут сабийм. 
Бгырыс хэкум ар щыхъуати хабзэ, 
Ныбжьэгъугъэм лIитI зэришэлIам 
Гъуазэ ящIырт икърар* быдэ къабзэу, 
Бэдынокъуэ хахуэ, уэ пхэлъар. 
Дэхуэха хуэзамэ – зыщIагъакъуэт, 
Къулейсыз хуэзамэ – хуэпшэрыхьт, 
Дыгъужь хабзэу, ахэр зы лIы закъуэм 
Зэкъуэхуауэ нытемызэрыхьт. 
Iэщэ къэскIэ ящIэми и пIалъэр, 
ЛIыгъэ хабзэм зэи фIамыгъэкIт, 
Я IэштIымыр дэни щагъэдалъэу, 
Мыхьэнэншэм е кърамыгъэкIт. 
Ауэ, я нэр зэрихъумэу напIэм, 
Пудыныгъэм я щхьэр намыгъэст. 
КIапэ уасэу яту я лIы напэр, 
ФэрыщI нэпскIэ щхьэнтэр ямыгъэпскIт. 
КIапэр сыт – гъащIитIкIэ тхьэр къайтами 
Традзэнут тIури тэрэзэм. 
Хьэщхьэтеуэм иришэх къудамэу 
Мыщхьэлъэным папщIэ ахэр зэ. 
Дахэ ялъэгъуакIи я нэмысым 
НэуфIыцIщхьэрыуэу емыпцIыжт,
Я нэхъуей текIауи, къалъымысым 
Уэрам ятIэ ирамыупцIыжт. 
Лъагъуныгъэу ящIри ещхьт я лIыгъэм – 
Икърар быдэ къабзэкIэ гъэнщIат, 
Ауэ я гур исми мафIэ лыгъэм, 
ПыкIыжынхэу ялъэкIыфт бзылъхугъэ 
Хэутэн я щIыхьыр къэзыщIам. 
ЛIым бгы щIиIэр – иIыгъынырщ захуэу, 
Напэ щIиIэр – ихъумэныр арщ, 
ПыIэр лIым зэ закъуэщ щыщхьэрыхур – 
Щхьэм дэщIыгъуу щIыгум щытехуарщ!..

* Икърар – псалъэ быдэ, тхьэлъанэ.



54

* * *

Бажэм и фэр и бийщ, 
Армырамэ, си лъахэ, 
Уэ къэплъхуа уи сабийр 
МыжурэпэкIэ пIахыу, 
Уи мыкъупщхьэ, уи мылъ 
Къыуатынтэкъым пIыну 
Зи Iуэху лъэпкъ къыпхэмылъ 
ИщхъэрэщIым и бынхэм. 
Нобэ уэ бын къэплъхуар 
Дуней псом щикъухьауэ, 
Лъэпкъ пщIы бжыгъэхэм ар, 
МэкIуэдыж, хэкъухьауэ. 
Щохъур тырку Анкара, 
Хьэрып щохъур ЩамыщIым, 
Адэжь хэкуми къэнам 
Махуэ кIуэкъым хэмыщIу. 
Бажэм и фэр и бийщ, 
Армырам, си лъэпкъ мащIэ, 
ЩIыуэ щыIэм нэхъ бейм 
Йомыпхынт уэ уи гъащIэр. 
Жэнэт лъахэу щыт хым 
Щомыубгъуу уи лъапсэр, 
ЩIы къуейщIей къыхэпхынт, 
Уэр фIэкIа емыхъуапсэу…

* * *

Мейкъуапэ щыщIэдзауэ Адлер нэсу, 
Хы Iуфэ Iэгъуэблагъуэхэри хыхьэу, 
Адыгэ жыгхэм щодаущ я мэзыр, 
Адыгэ фIэщыгъэцIэхэр зэрахьэр: 
ЦIэмэз, ТIуапсэ, Псыжь, Iэнапэ, Сочэ, 
Шэпсы, Щхьэгуащэ, Псыбэ, Дэгъуэмыс... 
Къытезгъэзэжу сэ а цIэхэм соджэр 
Адыгэ тхыдэм сфIэщIу сыкIэрыс. 
ИкIи апщIондэхункIэ, си хэку дахэ, 
КъысфIощIыр псы шыугъэр къызыпыж 
Хы фIыцIэ нэпкъ щIэхахэм кхъухь къутахуэу
Хыуей нэужьым укъыщысщыпыж...

ХЪУАПСАПIЭ

Макъ зиIэм ещIыр джэрпэджэж, 
Пкъы зиIэм едзыр ныбжь,
Дунейм и тхыдэ сызэджэж, 
УIэгъэу сфIощI убжьыбжь. 
ЛIэщIыгъуэу цIыхум къигъэщIам, 
Мамыру хисэу гуэдз, 
Уэ, лъырэ нэпскIэ мыгъэнщIау, 
Пщызгъуэткъым напэкIуэцI. 
ЗимыIэр зиIэм и джэгуэнщ, – 
Ирехъу ар лъэпкъ е цIыху, – 
Къарум игъуэтмэ зытекIуэн, 
Къэгъазэ имыцIыху. 
Уэ си Тхьэ, хъуну пIэрэ зэ 
Зэщыхъухэу цIыхухэр цIыху, 
ЯIыгъ IэнатIэм, мылъкум, бзэм, 
ИмыщIхэу ин е цIыкIу?! 
Зы лъэпкъ щхьэхуещэм и нэфI-нейм 
Химыхыу фэбжь адрейм? – 
Армырмэ, сфIощI сэ мы дунейм 
Ущыпсэунри лей...

* * *

Жэщ ныкъуэщ. Жыгхэр мэдаущыр, 
Къуршыжьхэр пфIощI адакъэ сыдж. 
Толъкъун IэфIыпсхэм ядэущу 
Инжыдж нэпкъ лъагэм щIокIуэсыкI. 
Акъужь щхьэхынэм зэзэмызэ 
Кърех сэнтхыщхьэм уэрэд макъ, 
Гухэлъ нэщхъейкIэ бгъэр икъузу, 
КъызэфIигъанэу уи тэмакъ. 
Ухэт уэ, сыт узыхуэщыгъуэр, 
Макъ закъуэ жэщым къыхэIукI? 
ЦIыху псори схуэдэу сэ къысщыхъути 
Мы дуней дахэм щыгуфIыкI... 
АрщхьэкIэ жэуапыншэщ жэщыр, 
ПсыIуфэ дзэлыр гупщысэхщ. 
Уэгу нэкIум вагъуэхэр щожэщIри 
Нэпс ткIуэпсу щIылъэм къокIуэсэх.

АНЭМ И ПСАЛЪЭ

Зи узыр сипкъкIэ зыхуэзгъэву 
ЩыгуIэм гу сызыхуэхъун, 
Уэращ сэ гъащIэр схуэзыгъэфIыр, 
Си щIалэу гу щысхуэху слъагъун. 
АжалкIэ сяпэ уимыщ закъуи, 
ЩымыIэ уэ пхуэзмышэчын, 
Си Iэ лъэныкъуэр пыбупщIами 
КъэнамкIэ IэплIэ уэсшэкIынщ.

АШЭМЭЗ

Лыгъей мафIэр щIадзауэ щIыр мэс, 
Ялеижкъым уэ плъэкIыу щытам, 
КъыIэщIэкIи ажал узыщтам 
Зэ къэщтэж уи бжьамийр, Ашэмэз! 
ПщIэжрэ, япэм къыщыхъумэ щIым уэгъу
Е лъэпкъитIым яку дэлъмэ къайгъэ, 
ТхьэмыщкIагъэм хуэхъуфу дэуэгъу, 
Уэ бжьамийм уи макъамэр къибгъэкIт. 
А макъамэм дэщIыгъуу къэкIыжт 
Дыгъэ гуащIэм къэкIыгъэ исар, 
А пшыналъэр зи щIыфэ нэсам 
Къытехуа и уIэгъэхэр кIыжт. 
ЩIакIуэ кIапэм лъэпкъитI теувар 
А бжьамийм узэрепщэу зэкIужт, 
Зэхихыжт пшэм и напщIэ уфар 
Псыежэххэм мыл телъыр къэткIужт. 
Ауэ ар зы зэманти блэкIащ, 
УэрикI, нарт, утетыжкъым дунейм. 
Арагъэнщ, къытщыхуауэ и нейр, 
Къайгъэ мафIэр нэм зэкIэ щIикIар...

* * *

Хуэмызэр лIыфIщ. Уэр хуэдэм ущIэнакIэу
УмыщI джэгун шы лъабжьэм щыщIэхуам, –
Зэманыр къэсмэ, уэри нэгъуэщI нэкIэ
УеплъынкIэ хъунщ ар Iуэху зыпэщIэхуам.

ХуумыщI зыгуэрми зэ Iуплъэгъуэм пылъхьэ,
Къэрабгъи зэ хэшэгъуэм зым фIумыщ,

Уэмыщхьу цIыху плъэгъуакIэ зызэфIилъхьэу
Зэгуэрми щыгъыныджэкIэ уемыщ.

Дунейр, зэгъащIэ, шэрхъщи, мэкIэрахъуэ,
Здэмыплъэм уи нэр хуейщ гур нэплъысын:
Зэманыр гущхьэм теубыда кIэрахъуэщ –
Чэзур зэгуэрым уэри къыплъысынщ…

* * *

Срехъу хьэфиз ущысфIэкIуэд сыхьэтым – 
ИтIанэ уи гъэпцIагъэр слъагъуфынкъым, 
НэгъуэщIым хуэпхь насыпыр пэрыхьэтми 
IущIыхьэ нэпсым си нэр ирифынкъым. 
Срехъу дэгу-бзагуэ сыщыбгъэпцI дакъикъэм, 
ИтIанэ уи псалъейхэр зэхэсхынкъым, 
ИтIанэ уи гущIэгъум сыщIэлъэIуу, 
Сыуву си лIы напэр тесхыжынкъым. 
УщысIэщIэкIкIэ лъэр къыздремыбзэ – 
СыпкIэлъыжэнкъым, мыхъуми, сыноубзэу.

* * *

Вагъуэбэ уафэм хуедзыр джэш 
МазэщIэ техьэм гъуэгу, 
Жейбащхъуэу бзухэр зэподжэж: 
«Уи жэщ фIы ухъу, уафэгу! 
Уи джэшым дэри къытхуигъэкI 
УэфI хъуну ди пщэдейр, 
Къурш ажэ бжьакъуэу нэхъри гъэкI 
МазэщIэм и бжьэ тIейр». 
Уэсэпсым удзхэм зыдагъэш. 
Ядэхъуу жэщыр щым, 
Бзу езэшахэр щозэгъэж 
Я анэ бгъафэм щIым.

* * *
Щхьэр зыфIэкIуэдыр щIэгупщыскъым пыIэм, –
Мынобэ, дауикI, ар щагъэунэхуар.
Мы щIэщыгъуэщIу гъащIэ темыпыIэм
ПIэщхьагъ щызмыгъуэтыжырщ унэхъуар.

Ей, сыту IэфI мы гъащIэр, сыту лъапIэ! –
Дунейм сыт щыIэ ар зэрыпхъуэжын?!
Мэгугъэр цIыхур, щIэтми щхьэпылъапIэм,
Мэгугъэр зэуэлIар уз мыхъужын.

Я гъащIэр зыIэщIэлъ емынэ фIыцIэм
Зэман къэнам и кIуэцIкIэ пэрыуэгъу
Хуэхъуну хущхъуэ жыжьэу Iуар зи фIыцIэр,
Е къэрал хабзэу зигу къэкIар гущIэгъу.

А псори пэжщ, итIаникI, плъагъурэ, щыIэщ
ЦIыхугъэ, лIыгъэ, уи псэм пыщIа Хэку,
Къурш гуэл зэхэлыдыкIхэм я псы щIыIэр,
Уи анэ дыщэр зыдэпщафIэ жьэгу.

Инжыдж зэрыхэхуэжу и псы къуэжхэр,
Абыхэм уэ уи лъапсэр йокIуэлIэж.
…Си гъащIэм сэр фIэкIа хуэмыныкъуэжу
Сэ сыкъыщынэ махуэм срелIэж!

* * *

Адыгэм жаIэ: «ИкIутар из хъужкъым», 
АрщхьэкIэ адэм и щIэинкъэ гугъэр! 
Согугъэр сэрикI щIы гъуэгуанэ гугъухэм 
Зы ящIыжыну зыуэ лъэпкъ щытар.

Сэ сиIэу щытми сызыхуейр сиIэну, 
Къыхэсхкъым Iуэхуншагъэм а гупсысэр: 
Щыз хъукъым зэикI уи гум, ныбэм щызми, 
Къуэш къыбдалъхуар щыбдэмытIыскIэ Iэнэм.

* * *

Си анэ, хъущ уи натIэ фызабэнри, 
Зы махуи ущыщIакъым уэ гурыгъу, 
Уи IитIыр бзылъхугъэIэу умыщIэну, 
ЯщIэлъщи ахэм апхуэдиз лэрыгъу. 
Хэплъхьащ ди гъащIэм уэ къарууэ уиIэр, 
Иджыри уи гулъытэм дэ дегъэнщI.
Си анэ, пхъашэщ щхьэм къыдэплъэ уи Iэр 
Ар щабэ сэ щIысщыхъури арагъэнщ.

* * *
Сэ фIыуэ уэ узэрыслъагъум,
Си нэху, къытепхьэ хъумэ шэч,
Къытехьэ шэч мо уафэ плъагъуми –
Уи дзыхьмыщIыгъэм ар пэшэч.
Къытехьэ шэч езы гухэлъми –
Апщыгъуэ ари щымыIэж.
Сызэрыщыпкъэм шэч щыхэлъкIэ –
Сызэрыпсэуми къытехьэж.
Сэ ену ар уэ бжезмыIэфми,
Псалъэншэуи къысфIощIыр IупщI –
ПфIэIэфIрэ уи псэр пфIэмыIэфIрэ
Къэхъуа зыгуэр уэ къыщоупщI?!

АЛИЙ
ЩоджэнцIыкIу Алий и фэеплъу

Алий, сэ сцIыхукъым уэ уздыщIалъхьар,
Уи кхъащхьэр сщIамэ, си лъэр нэсхусынт,
Уи хэку и щIы IэмыщIэ къыпхуэсхьар
Уи лъабжьэм щIэскIутэнт, уиIамэ сын.
АрщхьэкIэ уи псэущхьэм щымысхьам
КIухьэну уи хьэдащхьэм сыт хуищIынт –
Сэ хызокIутэ щIыгулъ тIэкIу къэсхьар
Сэлэт зэкъуэшхэр зыхэгъуэлъхьа щIым.
Хэт ищIэрэ, уэ уахэлъынкIэ хъунщ
Мыбдежым гъеймрэ узымрэ щихьам,
Яхэтхэщ лIами уигу нэхъ зыщIэгъун –
ЯмыщIэрщ ахэр лъахэ зыщIалъхьар.
Темытырщ ахэр зи мащащхьэм цIэ,
Бжыгъэншэу цIыху ажалым лIы IущIар
ЗыбгъэдэкIыжырщ зэтрикъузэу дзэр,
Нэпс гуащIэкIэ итхьэщIу игу ущIар.
АрщхьэкIэ уи псэр уэ пIихами бийм,
Абы лъэкIакъым уи цIэр ибзыщIын:
Ар нобэ анэмэту и сабийм
IэщIелъхьэр уи гущапIэу щыта щIым.
Алий, зы лIыку и ныбжьми къэбгъэщIар,
КупщIэншэу упсэуакъым зы сыхьэт:
Уи усэр Хэкум къыхуэпхьа икърарщ,
Уи лIэкIэр а икърарым и щыхьэтщ.
      2000 гъэ

* * *
Дыгъужь Къурмэн и фэеплъу

ФIэкIа услъагъужынукъым, Къурмэн... 
Уэр щхьэкIэ си гум сэ щызгъэфIырт Iэджэ, 
АрщхьэкIэ упсэуху щыбжезмыIакIэ 
Мащащхьэ псалъэм сытхэр и пэрмэн, 
Сту Iейуэ гъащIэ кIэщI ухъуа, Къурмэн. 
ФIэкIа укъэплъэжынукъым, Къурмэн, 
ИгъащIэкIэ ухъуащ уэ япэжыжьэ 
Узэрыгушхуэу щытыгъа къуршыжьхэм, 
Уи пщIыхьхэм я хэщIапIэ Хъумэрэн, 
Сту Iейуэ гъащIэ кIэщI ухъуа, Къурмэн.
Сымаджэ хьэлъэ ухъуми уэ, Къурмэн, 
Уигъэхъужыну жыпIэти Псыжьыпсым, 
Адэжьхэм я щIыналъэ уи нэ-уи псэм 
Ажалым пфIэщIти уэ ущихъумэн, 
Сту Iейуэ гъащIэ кIэщI ухъуа, Къурмэн.

КЪРУ МАКЪ
Акъ Мухьэрбэч и фэеплъу 

ПщIащэ гъуахэр гуIэ нэпсу
   жыгхэм къаIэпоху, 
Жьыбгъэ щIыIэри жьуджалэм
   ироджэгу лъапэху, 
Жэщыр хъуамэ зэфIигъанэу
   даIуэм и тэмакъ, 
Тхьэгъуш макъыу щхьэщосыкIыр
   щIылъэм къру макъ. 
Къру лъэтэжхэм я чэруану
   гущIэр зыдэуш, 
Хэт щIытефлъхьэр щхьэкIуэ уанэ,
   хэт фритхьэгъуш?
Хуабэр армэ фызытегъэр,
   чыхум хыхьэжащ – 
Щхьэ пыIэншэхэм я тепхъэщ
   бжьыхьэ жэп хьэжар.
Жэщи махуи зэпымычу
   фкIуми фэ фи гъуэгу, 
Махуэр щIылъэм щхьэщымыкIыу
   дэ диплъэфкъым уэгу. 

Ауэ дыгъэр бгым тетIысхьэм,
   дохъу щхьэщIэгупщыс, 
ПIэ щIыжахэм дыкъитIысхьэу,
   фи цIэкIэ дыщысщ. 
Хэт и уни жьыбгъэ джалъэм 
   жэщкIэ хущIихьэж 
ГукъэкIыжхэм я жьуджалэм
   щремыдыхьэшх –
Кърур кIыгуугукъым, ауэ гъэхэр
   ахэми къабжыф,
Уи щыуагъи, текIуэныгъи
   зэпалъытыжыф. 
ЦIыхур тыншмэ, щыкIыгъуафIэщ,
   пылъкъым и пщэдейм, 
Ауэ гъащIэр псэугъуафIэ
   къыщыпщыхъум дей, 
ПщIэным щхьэкIэ зэрыщыIэр
   зэфIэна тэмакъ,
Гум кърухэм зэзэмызэ
   къыщреIу я макъ...

ШЭПАР МУХЬЭМЭД И ДЕЖ

Си ныбжьэгъу гупщысэх,
Си ныбжьэгъу укIытэх,
ЩIалэ уардэ зэкIуж, щIалэ гуапэ,
ЖыIэт, сыт къыпщыщIар,
Щыгъупщэх узыщIар,
УмыщIыжу ди унэр уэ кIуапIэ?
КхъыIэ, зэ къэгъэзэж –
Сэ сыхъуащ сыхуезэш,
УкъэкIуэхукIэ ди деж схуэмышыIэу,
Уи акъыл гъэтIысам,
Уи сурэт дызэсам,
Ауан гуапэ зыщIэлъ уи гушыIэм.
Уэ уащыщкъым гъэфIам,
УцIыкIухукIи бгъэвар
Хурикъунт нэгъуэщI гуэрым гъащIитIкIэ,
Ауэ ахэр ущхьэгъу
Пхуэхъуу уэ, си ныбжьэгъу.
Ебдзыхакъым зэгуэрми уи Iэр.
Гугъум щыхъукIэ епкун,
Умыхъужу Iэнкун,
Уипсыхьащ гъащIэм уэ и гъэжалъэм,

Ену пхуэхъуу дэлэл,
Къыуитащ гу хьэлэл
ГукIэ уэ уи Iыхьлыхэр къуишалIэу.
Си ныбжьэгъу гупщысэх,
Си ныбжьэгъу пэщэщэх,
Сэ сыножьэр куэд щIауэ, цIыху гуапэ,
ИкIи дэлъми ди яку
Иджыпсту махуэ гъуэгу,
ЗыхызощIэр сэ уи гум и хуабэр.

ЛЪЭПКЪЫМ И ЗЭЧИЙХЭР
Къалмыкъ Юрэ и фэеплъу

Лъэпкъым и зэчийхэр
Мыдаущ, мыкIийхэ,
КъулыкъущIэ шэнтым хуеIэу зэрымыкъу,
Е зи гупкIэ исым
Щытхъу уэрэд хуаусу,
Къэзылъхуа я лъэпкъым къыхуамыхь емыкIу.

Ахэр бегъымбару 
Хэт игъэхъыбарми, 
Хэт игъэцIыху Iейми – иремыхъу фи фIэщ:
Ахэм уасэу яIэр 
Я хьилымырщ, я Iэрщ,
Я псэм и къабзагъырщ ахэр зыщIыр лъэщ.

Лъэпкъым и зэчийхэм
Шхын емых я джийхэм,
КъыщIадза лэжьыгъэр ямыщIау зэтес,
ЛIыгъэкIэ, уэрэдкIэ, 
УсэкIэ, сурэткIэ 
Е акъылкIэ гъащIэм пемыхьам къандес.

Пэжу, ахэм гъащIэр
ЯхуэмыгумащIэ –
Лъэпкъ зэчийр нэхъыбэм мэхъу игъуэ нэмыс.
Е къигъащIэ тIэкIури
ПфIэщIу щихь мэз дэгум,
Къохъу закъуагъэм мыхъумэ, зы къащылъымыс.

Ауэ лъэпкъ зэчийхэм
Гъэхэр яхуэткIийми,

Ахэм я гъерэтырщ лъэпкъым и асур,
Ахэм къапыкI гуащIэрщ
ЗыщIыр щыз мы гъащIэр,
Хэт сыт и захуагъми хуэхъур джынасу.

УСАКIУЭМ И НАТIЭР

Пхъэш МуIэед и фэеплъу

УсакIуэм и псэр пцIанэщ, уIэгъуафIэщ, 
Аращ ар пасэу щIэхъур узыгъэл, 
Гулъытэ щыщIэм – мэхъу кIуэдыжыгъуафIэ, 
Сабий ящIауэ Iэпэдэгъэлэл. 
Адрейхэм нэхърэ – тIэкIукIэ нэхъ гу махэщ, 
Адрейхэм нэхърэ – тIэкIукIэ нэхъ сабийщ, 
ЦIыху псоми хуэдэу, щытхъум ещI Iумахуэ, 
АрщхьэкIэ зимыгъэкъ, зимыгъэпIий. 
УсакIуэм фIащми «Дахэу хъуар зи нагъуэ», 
БлэмыкIыу жаIэу и нэр зыфIэнэн, 
Абы зэ закъуэщ фIыуэ зэрилъагъур, 
А зэми зэрилъагъур лIэнкъэнэнщ. 
УсакIуэм куэд хуэмей и жагъуэ пщIыным, 
Абы и гуапэ пщIынми куэд хуэмей –
Зы мащIэм мафIэ гуащIэу илыпщIынущ, 
Зы мащIэм нэху хуищIынущ и дунейр. 
УсакIуэр хуэармущ щхьэхуэфI псэуным –
Ухуейми Iуэхум нэхъ фейдэм егъэз, 
Адрейхэм зы илъэскIэ ящIыф унэр 
ПсэухукIэ къохъур щыхунэмыгъэс. 
Зыгуэрхэм ар къафIощIри щхьэхынагъэ, 
Зэхуэсмэ, и щIыбагъкIэ ящI ауан, 
АрщхьэкIэ тетщ дунейм нэгъуэщI жанагъи, 
Мэлжьагъэу иумылъхьэфми уи шыуан. 
Ар – зылъхуа лъэпкъым тыгъэ хуищI усыгъэрщ –
И нитIыр къаплъэу, къару гуэр иIэху, 
Хэмылъу армуугъэ, сабиигъэ,
УсакIуэм ищIыр арщ и гъащIэ Iуэху. 
МахуэщIэ къихьэм бзу уIа хуэусэу, 
Езым и гъащIэр щыпэщIэтми жан,
Абы зыхещIэр лъэпкъым и гуузри. 
Насыпу зыщIэхъуэпсми хуэгужанщ. 
УсакIуэр зыхуалъхуар аращ ищIэнуи, 
Къалэну сыт къыхуащIми арэзыщ, 
Армыхъумэ уривэну алъп щIэпщIэнри 



64

Абы хуэмыщIэ ебгъэщIэнри – зыщ.
АрщхьэкIэ цIыхухэм тыншу ар къыщащIэр 
И щхьэцым гуауэм щищIырщ уэс лъэужь, 
Е жэщмыжейм дэуфIыцIу и нэщIащэр, 
УсакIуэм и гур зэгуэча нэужьщ...

* * *
Къуршыбгъэхэр щохуарзэр уэгум лъагэу,
Къыр дамэм пшэ ешахэм зрагъэщI.
Аргуэру сыпIейтеуэ ситщ уи лъахэм,
Къурмэн сызыхуащIын си адыгэщI.

Шхыныншэурэ гъаблэгу къэзыщта цIыхуу, 
ЗызмыгъэнщIыжу сошэр уи хьэуар,
Сэр хуэдэу, дауикI, нэгъуэщI зым ицIыхукъым,
Уэрыншэу мы илъэсхэр зэрысхьар.

Уи пащхьэм сэ мардэншэу сыщыкъуанщэщ,
ПпэIэщIэ сыхъухункIэ сщIакъым сэ
Мы илъэс закъуэм сызыщалъхуа къуажэм 
Апхуэдиз дыдэу хуезэшыну псэр.

Щиху тхьэмпэ Iувхэм дыгъэ бзийм зыфIещIэ,
Мэз жыг епэрым бжьэхэр бгыпэм деш.
Сэ гуфIэм си гур сIэпихын къысфIэщIу, 
Сыщытщ Iэнкуну ди къуажэбгъум деж.

ФIохъусыжым щIыгъуу, къысхуэшии уи Iэр,
Уи куэщIым, Хэку, аргуэру сынеджэж.
Уэ зырщ уэрэду гъащIэм сэ щызиIэр, 
Адрейхэр псори уэ уи джэрпэджэжщ.

* * *
Дэ дызэныбжькъым, хъыджэбз нагъуэ,
ИкIи зэхэлъкъым ди насып –
Сэ сыхъужакIэщ бынунагъуэ,
Уэ балигъыгъуэм унэсыху.
Уэ уи хъуэпсэгъуэщ, уи дахэгъуэщ,
IухэлъкIэ, пщIыхькIэ угъэнщIащ,
Сэ си мурадми, сигуми хагъуэ
Хэзыдзэн гъащIэ къэзгъэщIащ.
ИтIани сибгъукIэ ущыблэкIкIэ,

Iэнкуныр сэ щIэзмыхъумэф –
ЦIыхухъуу уэ къыпхуемыплъэкIыр
Хьэфиз кIэрахъуэщ, е гунэфщ.
Пэжщ, сыхущIэкъукъым, щIэслъхьэу фIыншэ,
Сэ уи гулъытэм, плъэкIэ лейм,
АрщхьэкIэ гъащIэр хъунт IэфIыншэ
Темытыгъамэ уэщхь дунейм.

СИ ТЕНДЖЫЗ ФIЫЦIЭ
Си тенджыз ФIыцIэ,
  хыуей хэжеям и пщIыхьэгъу.
Зэ узылъагъум
  лъэкIынукъым игу уимылъын.
Нэхур зэрыщу
  къохъейхэри, дыгъэр къухьэху 
Хы тхьэрыкъуэхухэр
  мычэму уи щыгум щоплъыр.
Мис иджыпстуи
  уэ ахэр даущу пщхьэщытщ, 
Дамэ шэщIахэмкIэ
  зыхагъэпскIыхьу хьэуам,
Сэри сыноплъ,
  уи дахагъым сищIауэ хьэщыкъ, 
ЦIэуэ фIэсщынур
  сымыщIэу гухэлъ къыстеуам.
Уэри зэхэпщIэ
  сфIэбгъэщIу пIейтIей сызыщтар, 
Укъызэрысу си пащхьэм
  уохъужри нэхъ щэху,
УокIуэсэхыжыр
  здепхьэхыу ятIагъуэ щIытар
ЩIэуэ зэхуэсу
  толъкъун къыппежьам уIущIэху. 
Хуэму толъкъунхэр
  щопсалъэр нэпкъ лъабжьэ щIэхам. 
Сэ зэзэмызэ
  къысфIощIыр псэ ахэм яIут, 
Нарт шы фIэдзапIэм
  пщIэгъуалэ абрагъуэ епхам
Ещхьу уи Iуфэм
  кхъухь дахэ хужьышхуэхэр Iутщ. 
Си тенджыз ФIыцIэ,
  кхъухь уардэ шэщIахэм я гъуэгу, 

Уэгум ит дыгъэр
  дыщафэу уи сыджхэм хоткIухь, 
КъызэхэкIухь уемызэшуи
  апхуэдэ нэгъуэщI
ЩIым щыбгъуэтынкъым
  гуфIэгъуэкIэ уи гур зыгъэнщI.
Кхъухьхэм хахыж я хъурзэр,
  хагъэщIыну я гъуэгу,
Дыгъэ ешари жеину
  къурш щIыбым дохьэж.
Си тенджыз ФIыцIэ,
  си щIасэ, адыгэ хэгъэгу,
Си гур къыпхуонэри,
  си пкъыр сэ гъуэгу тызохьэж.

МАРДЭ

Пылым нэхърэ нэхъ ин
джей абрагъуэри хохьэр бдзэжьейхэм. 
Шым лъагагъкIэ щхьэщыкI
страус жэр лъакъуэ хьэнцэри бзущ. 
Щыщщ къэкIыгъэм гъущI жыг
зи быдагъыр щтаучым нэхъейхэр. 
Выр зэ уэгъуэм зыукI
щабэрыкIуэ къаплъэнри джэдущ. 
Ауэ, дэкIуэу абы,
къегъэщIыф зы бзу цIыкIуми уэсукхъуэ,
ЛIыщIыгъуипщIхэр зи ныбжь
мэз абрагъуэр зыгъэсри зы хъуэскIщ. 
ЛIыхъужьыпсэр зыгъэн
шэ инатри зы хьэдзэщ зэрыхъур. 
ГъащIэ пэбжу къыпщыхъу
ныбжьэгъугъэр зыукIри зы хъуэнщ.

ГУМ И ПШЫНАЛЪЭ

Пхъэш МуIэед и деж

Къамылыр пхъуантэм щоулъий, 
Къогъыхыр блыным шыкIэпшынэр, 
Пшыналъэу ахэм я уэлий, 
Иджы уэ хэт удэушыну? 

Куэд щIащ зэрыхъурэ ахэр щым, 
ЗэрамыIэжрэ я тепщахэр – 
ШыкIэпшынауэхэр щIэлъщ щIым, 
Къамылми щымыIэж епщахэр. 
АрщхьэкIэ дэнэ уэ щыпщIэн 
Иджы а тIури щIэбзэмыIур, 
Уэ зы гукъеуэщ щыIэу пщIэр – 
Уи макъыр нобэ зэрымыIурщ. 
ЩIиIэтэу уи макъамэм лъэр 
Зэромышэжырщ цIыху утыкум, 
Хъыджэбз, гупсысэм хигъэплъам, 
ЗэромыгъэфIырщ ноби и гур. 

Къамылыр пхъуантэм щоулъий, 
Къогъыхыр блыным щыкIэпшынэр. 
Пшыналъэу си гум и уэлий, 
Хэт и Iэм уэ удэушыну?...

* * *
Я анэр быным щамыдэж зэман, 
Я адэм къуэхэр щыхуилъыж лъэхъэнэ, 
Ей зэман гугъу, зэман къуапэтемэн*, 
Ди япэкIэ иджыри сыт бгъэхъэнур? 
Iыхьлыгъэм и IэфIагъым ебэкъуам 
КIухьэн зыгуэрым фIэщ щIыгъуейщ хуиIэну, 
Абыхэм я тхьэр бохъшэ быдэу къуарщ, 
А ахъшэ тхылъырщ ахэм я къурIэныр,
Зы щIыпIэм щызэщехур лым, 
НэгъуэщIым щыщIобэгыр щIакхъуэ бзыгъэм – 
ЦIыху цIыкIур гъейм зыгуэрурэ къелынт, 
ДэмыкIуэдыжмэ ар ныбэизыгъэм...

* * *
Иныкъуэр гъащIэм къыхуогуIэр здэлIэм, 
Иныкъуэм я псэр я IэкIэ хахыж. 
Сыт хуэдиз гуауэ уигу щытын хуей дэлъу 
Птхыжыным папщIэ: «Сэ дунейм сохыж. 
Сэр щхьэкIэ нэгъуэщI зы фымыгъэкъуаншэ...» – 
Фымыгъэкъуаншэ? – Ар плъэкIыфмэ – улIщ,
ЩIэдэIут: зэрыхьэблэу, зэрыкъуажэу 

* Зэман къуапэтемэн – зэман гугъусыгъу, дунейкъутэж.

Хъыбару а къэхъукъащIэр яIурылъщ. 
Зым егъэкъуаншэр анэр, зым – щхьэгъусэр, 
Ещанэм псори ягъэ ещI аркъэм.
Щымыту пIэрэ дэри дригъусэу 
А насыпыншэм къыщIищтам аркъэн?...

ГУЗЭВЭГЪУЭ

Нэхъыжьхэр еуасэщ, нэхъыщIэр есэжри, 
Лъэпкъыбзэ хъарзынэр я нэгум щIахащ, 
Лъэпкъ хасэри ди бзэкIэ нобэ псэлъэжкъым –
«Iуэхушхуэ» зэрахьэхэм я хьэм ишхащ.

Лэныстэм нэхъыфIри къыумыщтэмэ куэдрэ,
ТхылъымпIэ къудей имыбзыжу мэулъий –
Анэбзэм и Iуэхури зытетыр апхуэдэщ: 
МэкIуэдыр, муртатхэр хуэхъуамэ уэлий.

МэкIуэд, къулыкъущIапIэхэм ар щымылажьэм,
ЩIэныгъэр а бзэмкIэ хамыхьэмэ бэм, 
Щихъерми щигуауэми ар зи гу лъащIэм 
ЩIэлъын хуея лъэпкъым ищIыжмэ Iумпэм.

Унагъуэ хуэмыхум я нэд зэпэгъуанэу, 
КIуэ пэтми ди бзалъэр мэхъу хуэмурэ нэщI –
Дыгъуасэ лъэпкъыбзэ щытар хы архъуанэу 
Иджы псыIэрышэ яфIэщIу къэнащ.

Ди Псатхьэу ди Тхьэшхуэ! Iэпхъуамбэ зэгуэтхэм
Дэтхэнэр хэщIами зэхуэдэу мэуз –
Лъэпкъышхуэми цIыкIуми бзэрщ псэуэ яхэтри,
Iэ щIыIэкIэ ди псэм, солъэIу, уемыIус!..

АДЫГЭБЗЭ

Си гъатхэ дыгъэ къуэмыхьэж, 
Си гукъыдэж, си гурыфIыгъуэ, 
Дунейр уэрыншэм ныбгъуэхьэшт, 
УзиIэу зыми семыфыгъуэ. 
УзиIэу зыми семыиж – 
АбыкIи, си бзэ, уэрщ си щапхъэр: 
Сэ уи беягъкIи сыбеижщ, 
Адрейхэр сщIэнуи сыхуопабгъэр. 
Уэрыншэм гъащIэр шхын мышут, 

И IэфIи фIэIуи зыхэзмыщIэу, 
Мо дыгъэ къепсыр щхьэкIуэ шут, 
Абдж къызэрыкIуэт вагъуэ мыщIэр. 
ЖызыIэ щыIэщ псэлъэгъэху 
Уэ къэбгъэщIэнур къэбгъэщIауэ,
И псалъэ кIапсэр зэрихъэху 
УфIэмыIуэхуу, къопэбжьауэу. 
Сэ зы дакъикъи семыдэIу 
Абы я псалъэ мыжьэ-мывэм. 
Къуршыпс ежэхыр хуэщIкъым дэгу 
Абы зыгуэрым хидза мывэм, – 
Псыр тожри мывэхэр къонэж, 
Гъуэгу зэрытехьэрэ и псыпэр 
ЗэринэкIар абы гъунэжщ 
Мывэ пкIэлъейрэ щхьэдэхыпIэу. 
Си адыгэбзэ, уэ улъэщщ,
Зи зэманыгъуэу угурыхуэщ, 
ЦIыхугу дэтхэнэри къотIэщI, 
Уэ ущагъабзэкIэ Iэрыхуэу. 
Зэм, си бзэ, уохъури уэ жъгъыру, 
Адыгэ пшынэу уобзэрабзэ, 
Зэм къызэкъуохри уи къарур, 
ХеящIэ джатэу ар уогъабзэ. 
Анэ быдзышэу уэ уIэфIщ, 
УщыщхьэщыскIэ сабий гущэм, 
Гухэлъ уэрэди жыбоIэф, 
ЗэригъэзэкIыу пщащэ гущIэр. 
Уэ уафIэжьгъейми къэбгъэщIащ 
Зэрыдунейуэ зэджэ «Нартхэр», 
Гъэ минхэр, си бзэ, уэ бгъэщIащ, 
Иджыри мащIэкъым уи натIэр... 
Си лъэпкъым щIэблэ къыщIэхъуам 
Насып вагъуэбэу ужьэхэпсэу 
Я нэхъ тхьэмыщкIэ ар щыхъуам 
УреIэ уэ, си адыгэбзэ!

* * *

Сэ уэрэд зэхэслъхьэну сыхуейт
Ашэмэз и пшыналъэм пэхъуну,
Мы ди хэкум щхьэщыт щIымахуейр
ШэчыгъуафIэ абы хуигъэхъуну.
Сэ сыхуейт мы лъэхъэнэ ерум

Си лъэпкъэгъу къыхэнахэм лъащIэншэу,
Си уэрэдым яхилъхьэу къару,
Гугъуехь псоми пхишыну лажьэншэу.
Ауэ сэ сыхъужакъым сабий,
Усэм лъэкIри лъэмыкIри сымыщIэу,
Нобэ дэ ди гущIыIум ит бийм
ЛъэкIыныгъэ къищтар зыхэзмыщIэу.
Сэ си усэр схуэщIынукъым мылъку,
Дэхуэхахэр зыхуей хуигъэзэну,
Хущхъуэ уасэ къудей зыкъуэмылъ
ЦIыху сымаджэхэм ар яIэзэну.
Хуэхъуфынукъым ар щIэгъэкъуэн
Къару фIыцIэм джэгуэн ищIа цIыхухэм,
ЛъэмыкIыну IэмалкIэ текIуэн
Iулъхьэ мыхъумэ нэгъуэщI зымыцIыхухэм.
ПцIы яупскIэ зи нэгур мыджыл
Хэку уэлийхэм хэзагъэркъым жьабзэ –
Щымыхъуну си усэр уэчыл
Уэчылыншэ здэхъуам къэрал хабзэр.
Щихъумэнукъым лъэпкъыр абы
Афянафэ, аркъафэ уз хьэлъэм, 
Къамышэфрэ, ямыIэу зы бын,
Iуэхуншагъэм ди щIэблэ итхьэлэм. 
Сыт атIэ, фIэкI симыIэу гъерэт, 
СыщIыпеуэр сэ нартым и пшынэм?..
Сэ сыхуейт зэхэслъхьэну уэрэд, 
Ауэ… гъыбзэ сфIэхъункIэ сошынэр…

* * *

– Нарт Сосрыкъуэ, щIэуэ уи гъащIэр 
КъыщIэбдзэжамэ дауэрэ пхьынт, 
Жаншэрхъ емынэм зыIуумыгъащIэу 
ХьэрэмэIуащхьэ къыпэпкIухьынт? 
Хьэмэрэ ещхьу а махуэ мыгъуэм 
Шэрхъым аргуэру упэувынт?
Догуэ, лIы хъыжьэ, лIыгъэр здэмыхъум 
ЩыIэщ хьилагъэр щынэхъыфIын. 
Уэри щытати ар уимыхамэу, 
Сытыт иужькIэ къыпщыщIыжар, 
Бийм зы кIуэдыпIэ уэ пхухихамэ, 
ЛIыгъэ илъхьэпIэ сыт щIэпщIыжар?

– Сыт къызипэсхэр хьэмэ къилъхугъэм! 
Уэути* сэ гъащIэ сызэблэжар,
Хэт и мылъхуэси къещэу си лIыгъэм 
Си цIэр хиутэу шэрхъыр блэжам. 
Ай, бетэмалу лъэ махэ мыгъуэ, 
Имычэзууэ сыбгъэщIэщхъуат, 
Сэ тегъэщIапIэ ущысхуэмыхъуми, 
Сишми тIасхъапIэ щхьэ ухуэхъуат? 
Си лъэр щыщIэхуми си шым и налхэр 
ЩIэлъыжыгъатэм лIапIэм сикIынт, 
ХеящIэ джатэм и жыр пшыналъэм 
А си жагъуэгъухэр къыдэуджынт.
ГъащIэм ажалыр ену и благъэщ, 
Ауэ къэрабгъэр малIэр тIэуней, – 
ХьэрэмэIуащхьэ екIукъым хьилагъэ, 
Ар щIакIуэ кIапэу иIэщ дунейм.

* * *

Ей, гъащIэ – нэху пытхъахуэ тIэкIу,
Уи махуэ кIэщIхэр нэмэз щыгъэу 
БлэзгъэкIыу, ныбжьыр хэкIуэтэху, 
Сэ нэхъри согупсысыр жьыгъэм. 
Ирехъу сэ ар сымылъагъун, 
Сыхунэсащ итIани щIыгуу 
Сыкъыздалъхуар фIыуэ слъагъун, 
Бзылъхугъэм итхьэкъуну си гур. 
Сыхунэсащ къэсщIэну сэ 
КъысщIэхъуа быным и IэфIагъыр, 
Си анэу зэзгъэшхыным псэр, 
Си ныбжьэгъуфIхэм я лъапIагъыр. 
ЩIылъэ уэсэпсым игъэнщIам 
КъыщыскIухьащ сэ сигу пэщыхукIэ, 
Си гъащIэ, куэдщ уэ къысхуэпщIар, 
Къыптенэжакъым сэркIэ щIыхуэ. 
Сыхуейт иджы зы слъэкIыжын – 
СыхущIыхьэн, къэмысу жьыгъэр, 
Гухэлъ уэрэду пхуэстхыжын 
Уэр щхьэкIэ мы си гущIэм щыхъэр.

* Уэу – щхъухь.

* * *

Здэпхьащ си щIылъэныкъуэр уэ, Оксанэ, 
Здэпхьащ си гукъыдэжыр, си сабий, 
Си гъащIэм дыгъэу сфIэщIт укъыщепсыну, 
ЩIы фIыцIэ щIыIэм игъэпщкIуащ уи бзийр. 
Дунейм сытетыхункIэ сигу илъынущ 
КъэлъаIуэ защIэу нитI сфIэункIыфIар. 
Сэ ахэр слъэкIыфакъым къезгъэлыну, 
Сэ мащIэщ а тэлайм слъэкIыфар. 
КъыIусхри си щхьэр узэрылъ гъуэлъыпIэм, 
Нэпс гуащIэкIэ, си нэху, узгъеижащ.
Уэ зырт сэ гъащIэм щызиIари плъапIэу, 
Уэ зымкIи гъащIэр сэ къызэижащ.

* * *

Уэ сыт хэпщIыкIыр мы сэ си гум щыхъэм,
ХэпщIыкIыр сыт сэ сыщIэхъуам нэщхъей? – 
Сэ гукIэ схуэмыгъэткIу уи ерыщыгъэм 
СищIащ сфIэмыIэфIыжу мы дунейр. 
Си гъащIэ, си гухэлъ, си гурыфIыгъуэ, 
Уэ «лъагъу, – къызжепIэгъамэ, – си хьэтыр», 
Псыудзхэр бэшэчагъкIэ зэзгъэфыгъуэу, 
Бжьыхьэпсым нэху щыхун сыпхухэтынт. 
Уэ ауи уIухьэнукъым псы Iуфэм, 
Пхуэусэ си гум гугъэ къыумытыж. 
ЯIуатэр модэ цIыхум и фэр Iуву, 
Щыхугум и фэр, дауи, нэхъ Iувыжщ...

* * *
Тенджызщ уи нитIыр, ибэу купрауз, 
Уи набдзэхэр и дамэщ хы тхьэрыкъуэм, 
Уи лъагъуныгъэр сэ схуэхъунущ уз, 
ГущIэгъу къысхуумыщIыныр уи тхьэрыIуэм. 
Уэ ущтамылэм – сэ сыуищтаучщ, 
Сэ сырагъэрщ а уи нэ къызэмыплъхэм. 
Сэ занщIэу сиукIынущ уи нэмыплъым – 
ЦIыхугъэ зиIэм, гъэрыр имыукI...

* * *
Щилъагъум зи гур узу къэкIуа бзагуэр, 
Дохутырым, къыфIэщIыжу гушыIа, 
«Мыбыи сыт зыгъэузынур и гур?!» – 
Iэнкуну къеплъ тхьэмыщкIэм хужиIат.
Я нэхъ цIыхугъэншагъэми и гъунэт 
Ебдзыныр жэуапыншэм а псалъейр. 
Гууз ирихъукIыну ирикъунти 
И гъащIэр бзэншэу къызэрихь къудейр...

* * *
ЩIыбым гузавэу щопсалъэхэр щихухэр, 
Жьыбгъэр мэпыхьэр цыджан шыкIэпшынэу.
Сэ гъерэтыншэу* схьа гъэхэм я щIыхуэр 
Уэу схуэхъужа жэщмыжеймкIэ сопшыныр.
Жэщыр къэсакIэ, пшагъуэбэр и щIакIуэу,
Сэ самыгъэщI жейбащхъуэнэхэм щхьэщэ:
ГъащIэм сэбэп къыщысхьам и упщIакIуэу 
Къысхуагъэзэж блэкIа махуэхэм хьэщIэу.

Пэжщ, сыщIэсакъым сэ ену жьауапIэм, 
Хуэмурэ згъажэу илъэсхэм я щыгъэр, 
Ауэ икIи зэфIэсхакъым лэжьыгъэ, 
Игъуэ къэсамэ стыфыну жэуапу.

ЩыIэкъым уи щхьэ хьэкумым** нэхъ хьэлъэ, – 
Уи шыфIэлIыфэм зыгуэр къыдагъуамэ, 
Ар жызыIам уи зэгуэпыр епхьэлIэу 
Уэ ублокIыф, сэламыншэу, плъэгъуамэ.

ПлъокIыр жаIар бгъэлъэгъуэну зэрыпцIыр, 
Уи цIыхуфIагъым къэпхьыну и щапхъэ, 
Ауэ уи япэкIэ мывэ зэрыбдзу 
Ужьэхоуэжыр и дзакIэ упщIапхъэм...

Епхыу леягъэ идэнукъым напэм, 
ЦIыхуркъым – арщ уиIэр уэ хьэкумыщIэу, 
Уи щыхьэт нэпцIи, уэчыли имыщIэу, 
Ухуриджэнущ жэщ гуэрым жэуапым...

* Гъерэтыншэу – гукъеуэншэу.
** Хьэкум – цIыху зэныкъуэкъухэм я Iуэхур зэхэгъэкIыныгъэ (я судыр щIэн). 
Мыбдежым усакIуэм «уи щхьэ зыгуэркIэ бгъэкъуэншэжын, ухуэмыарэзыжын 
нэхъ хьэлъэ щыIэкъым» жыхуиIэщ.

* * *

Уэрэдыр лIэркъым, жьыгъэми игъэшкъым, 
ФIыр ириIэту, гуауэр иригъэну, 
Аращ Iурылъыгъар ди лъэпкъым гъэшу, 
ИджырикI хэтыр и дунейр зыгъэфIым.

Ар хуэхъут гущэ уэрэд жеиншэу жэщыр
Гугъумыгъуурэ* зыгъакIуэ бгырыс цIыкIум,
Е уэредадэу псоми зэдашэщIу
ХужаIэт хьэгъуэлIыгъуэ зыхуащI цIыхум.

ГуIэжу щIыгур шабзэхэм щауIэм
Абы зауэлIхэр хуригъаджэт лIыгъэм. 
Шу хахуэхэм яхуихьырт щытхъуу щыIэр, 
ЛIыгъэншэу илъэгъуам ящIидзэт лыгъэр.

Я ныбжькIэ тхъуами уардэу я гупсысэр 
ИджырикI тщIыгъущ адыгэ уэрэдыжьхэр,
Пшыналъэ макъкIэ трагъэу гуп щысыр, 
И закъуэу губгъуэм итми хуохъур гъусэ.

Зэманым зи цIэр тIэщIиха джэгуакIуэ, 
Сыт хуэдэу сыщIэхъуэпсрэ сэ уи щIыхьым!
Иджы усакIуэу щыIэм я нэхъ жьакIуэм 
Уэ щIыхьу уиIэр илъагъункъым пщIыхьу.

Уэ яжьэ ухъужами – псэущ уи усэр, 
УлIами – уи уэрэдыр зэрыпсэущ. 
Ар щэхуу жеIэр уафэм къехуэх уэсым, 
Акъужьым щызэблех адыгэщI псом...

Си усэ, уэрикI сыпщыгугъкъым мылъкукIэ,
Тыншыгъуэу къысхуэпхьынми сыт есщIэн! 
Усэным нэхъ фейдэ мы щIым къимылъхуми, 
Сыхуреныкъуэ къыпщIэсхыну пщIэм.

ГурыщIэ мафIэм щIэзгъэстын хуэхъуфу 
Гухэлъ щысIэпыхункъым си гъуэгуанэм: 
Борэным хъуаскIэ закъуэр егъэункIыфIри, 
МафIэшхуэр нэхъ иныжу зэщIегъанэ...

* Гугъумыгъуурэ – гугъусыгъуурэ.

* * *

Къагъэушащ адакъэхэм пщэдджыжьыр, 
ЗаутхыпщIри пщIантIэм щыпэу дэуващ.
Жэщ псом щIыIэбжьым щыдыкъа бабыщу, 
Уэгу бгъафэм вагъуэ цIыкIухэр щIэпщхьэжащ.
Зэгуэчу мэдыхьэшхыр къуалэбзухэр, 
Сабийуэ губгъуэ псынэр мэкъуейщIей. 
Уэсэпсым хэлъщи удзхэр зэхъуэпсэжу, 
Гъэгъахэр дыгъэ бзийхэм хуагъэщIей.

ЗЫГЪЭПСКIЫПIЭМ

Мы гъэмахуэр, нартыху ягъэлыгъуэу, мэпIэнкI.
ЩIы бэмпIам гужьеихукIэ и нитIыр къыщопкI.
Дыгъэ плъам жэз кхъузанэу есейри и бзийр, 
Псыхъуэдэсхэм я щIыфэр нэпсейуэ ебзей.
Сыхолъадэ къуршыпсым, щызодзыр щыгъыныр, 
IэплIэ пхуэсщIу толъкъунхэм, щIызодзэ есын.
ЩIыфэ плъам хэтIысхьа уэрам сабэм дэщIыгъуу,
БампIэу гущIэм илъар здрехьэхыр мы псым.

* * *
Сыт къикIыр уи насып ущIэзэуным? 
КъысфIэщIкъым ар тэрэзу жаIэфауэ: 
ЗэуапIэ ящIа губгъуэкъым псэуныр, 
НасыпкIэ ятекIуэну нэхъ IэфIауэр*.

Зыгуэрхэм гъащIэм ар щащIащи хабзэ, 
Еплъыжкъым уи цIыхугъи, уи нэмыси. 
Жеижхэркъым, ямыIэмэ зэхъуапсэр, 
Я нэIэ зытрадзэм лъэр нэмысамэ.

КъарукIэ зытекIуэнум яхуэпхъашэу, 
Къуршыбгъэ защыхъужурэ загъафIэр. 
Нэхъ лъэщ IущIамэ, мэхъури хьэжэпхъажэ,
Утыкур кърафыкIыр ажэгъафэу.

Апхуэдэу къэбзэунур насып мыгъуэщ, 
Абы къащхьэщыжами ищIэфакъым: 

*  Нэхъ IэфIауэр – нэхъ шэрыуэр, нэхъ Iэзэу еуэр.

Насып къыпхуэмыхьын пщIэнтIэпскIэ мыхъумэ,
Адрейм загъэпщкIужынущ нэхущ вагъуэу.

Зэгуэпыр блащхъуэу гущIэм щынэсыпэм, 
Си лъэпкъым и псалъэжьырщ сызыгъафIэр:
«Хьэм я нэхъейм къыхуэнэми хьэкхъуафэр, 
Ныбэизыгъэр уфIэмыщI насыпу».

* * *
Гу жагъуэ макъкIэ игъэтхытхыу щIыфэр 
Жьындур дэ ди жыгыщхьэм щыджэхункIэ, 
ЗыкъызишэкIырт анэм, пыкIыу и фэр: 
«Ажалщ къыздахьыр ахэм, си нэхунэ, – 
Жьындур щыпыхьэт хадэм, нэм икIауэ, 
Уи адэм гъащIэр щыщинэну жэщым». 

ПщIыхьэпIэ зэмыфэгъухэу зэпыщэщри, 
СIахащ илъэсхэм сэрикI сабиигъуэр. 
КъэсщIащ пэжыпIэу хэлъыр жьынду жэщми, 
Ауэ щызокIуэ си гум тIасхъэлъыхъуэу: 
«Жьындур щыпыхьэт хадэм, нэм икIауэ, 
Уи адэм гъащIэр щыщинэну жэщым».

* * *
Къэщтэж, си анэ, зэшым ихь уи пшынэр, – 
Уи IитIым ар куэд щIауэ хуэзэшащ, 
Абы фIагъэкIмэ бзагуэ хъункIэ шынэу, 
Нэпсейуэ пшынэ Iэпэхэм зашэщI.

Ар сытым щхьэкIэ сщIырэ щхьэусыгъуэ? – 
Сэращ уи Iэ щабитIым хуэзэшар, 
Дунейм зи хущхъуэ щамыгъуэт узыгъуэу 
Закъуагъэ гущIэгъуншэм игъэшар.

Къэщтэжи япэм зэрыуихабзауэ 
Си гъащIэр гукъыдэжкIэ схуэгъэнщIыж. 
Уи пшынэр иропсалъэр щыIэм бзэуэ, 
Уи пшынэм бзэуэ щыIэр зэхещIыкI.

Зэм уэгум «Гуащэ гъыбзэу» ар щыпыхьэу, 
«КъэжыхькIэ» зэмикI игъэгуфIэу псэр, 

Абы къысхуеIуэтэж уи гъащIэ Iыхьэм 
Насыпрэ гуауэу уэ къыщыплъысар.
И гугъу ещIыж абы игъуэ нэмысу 
ЩIалэгъуэ насыпыфIэ пIэщIэкIам, 
И гъащIэм гу щыпхуэн ухунэмысу 
Си адэ зи лIэныгъэр къыкъуэкIам.

Си гущIэр нэпс шыугъэкIэ илъэсу 
(СлъэкIакъым сэ абы ущысхъумэн) 
ЕщIыж и гугъу фызабэу пхьа илъэсхэм, 
Уи узыншагъэ къытхуэпщIам къурмэн...

* * *
Мухьэрбий хузотх

ПаупщIмэ зы Iэр, къэнэжар мэгуIэр – 
Гупсысэм ухэхуамэ, сфIощI си ягъэ. 
Зы анэм къыздилъхуауэ дунеягъэм 
Уэ зырщ сригушхуэну сэ щызиIэр.

Адрейхэм фIыми Iейми яIэщ адэ, 
КъагурымыIуэ щIыкIэми и уасэр. 
Дэ тIум ди насыпышхуэт ар диIатэм, 
Зы мыхъуми етхьэлIэнти ди гупсысэр.

Ди адэм уафэхъуэпскIыу кIэщIт и гъащIэр, 
Зы илъэс щэщIт и натIэм къритхар. 
Уэ убыдзафэт, сэ сызекIуагъащIэт 
Ажал Iэ щIыIэм ар щытI эщIихам.

Ухуейкъым и фэм дэкIыгъам ди анэм, 
Фызабэу ар дунейм къыщытенам. 
 Здихьащ и узыншагъэр щыщ къэмынэу 
Гугъуехьу блэкIа гъащIэм щилъэгъуам.

Къыдэхуэмэ ди якум псалъэ жагъуэ, 
Аращ иджы ар щIэхыу щIэгужьейр, 
Унагъуэ Iуэхухэр зэкIэ IэщIэхужу 
Зым и гур хуэмыфIыжу щIэнэщхъейр.

ПаупщIмэ зы Iэр, къэнэжар мэгуIэр – 
Дэ зы Iэпкълъэпкъым дыриIэ зырызщ. 

Абы дэращ псэуху къарууэ иIэр, 
Абы и узыр дэ ди дежкIи узщ.

ГуфIэгъуэм дежи, нэщхъеягъуэм дежи 
Ди анэм дэрщ хуэхъунри щIэгъэкъуэн.
ТIэтынщ, си къуэш, абы и гукъыдэжыр 
ИкIи едгъэцIыхунщ зэриIэр къуэ!

* * *

ИкIэрей сыхьэтхэр хуабэм егъэщIэж. 
Жэщым пэрыхьэту бжьыхьэ жэп къехам 
ЩIигъэнащ IумылкIэ бгыпэм къыщыщIэж 
Зи IуфитIыр джафэу псынэ зыпхъэхам.
ИкIэрей сыхьэтхэр хуабэм егъэщIэж. 
Арагъэнщ уи нитIри хамэ щIысхуэхъуар: 
Дякум дэта щIалэм и цIэр пщыгъупщэж 
ЩысфIэщIа тэлайм хъунт сэ сыщIэщхъуа.

ТЫРКУМ ЩЫПСЭУ АДЫГЭМ И ТХЬЭУСЫХЭ

ЖыдмыIэщи – дымыгъуэщ, жыдоIэри – дыгъуамэщ.
Ар хъунут уи гур мыгъумэ е уи гу къуэпсхэр гъуамэ,
Ар хъунут зы цIыху закъуэм и гуауэу щытыгъамэ
Е лъэпкъым и гукъеуэм хэкIыпIэ иIэгъамэ.

Ар хъунут уи лъэпкъыцIэр зепхьэну ухуитамэ
Е уи бзэ къыбдалъхуамкIэ упсалъэу къыпхуадамэ.
Дыкъыщхьэщыжмэ ди щхьэм, дэ къытфIащыжыр бий.
Дрещхьщ яубэрэжьауэ ямыгъагъыж сабийм...

ЛЪЭПКЪ ГУКЪЕУЭ

Узгъейуэрэ си нэпсри гъущыжащ,
Псынащхьи здэщымыIэ къум пшахъуэщIу,
СыгуIэурэ, уил къабзэр щыщыжащ
ЖэнэткIэ зэджэ хэхэс хэку жагъуэжьхэм.
Иджы лъэпкъ къупщхьэу уэ къыпхуэнэжар
Хэку-хэкухэм мащIэ-мащIэу щокIуэдыжыр,
Иныкъуэм дин ягъуэтри унэжащ,
Я лъэпкъи адэжь хапIи хуэмеижу.

Иныкъуэм мылъкум ярилъхьащи лъэхъу,
Арыншэу зы лъэбакъуи яхуэчыжкъым,
Бэкъуамэ – зытеджалэр я гъэлъэхъущ
ИкIи я лъэпкъ мэжалIэу ягу къэкIыжкъым.
Хэкужьым исри, нэщIми – мыарму:
Зэдауэмрэ аркъэмрэ щIегъэшкIумпIэр,
Я гъащIэр – гухэлъ лъыхъуэ зэпымыущ,
Унагъуэу ящIыр ещхьщ джэдыкIэ шкIумпIым.
«ЩIэныгъэр» я бэ хъуащи дэни деж,
Фызыжьхэри бзэ ныкъуэкIэ къопсалъэр –
Емынэ хъуа! – Хамэбзэр я Iэдэжщ,
Анэбзэми къэсыжыркъым и пIалъэр.
Иныкъуэм тхыдэ кIуар я къэблэмэщ,
Иныкъуэр – лъэпкъыр хьэдэми елъэнущ.
Хэхэс жэнэт, хэкужь жыхьэнэмэ –
Дэтхэнэра нэхъыфIыр уздэлIэну?..

ДЫГЪУАСЭРЭ НОБЭРЭ

Япэм къуагъ замыщIауэ
ЗатIэщIыныр емыкIути,
Я Iэпкълъэпкъыр ущIауэ
Къимыувэт утыкум.
Иджырей зэхэтыкIэр
Япэм ябжти Iэщ хабзэу,
Хьэл мыхъумыщIэм нэхъ дыджу
Щымэхъашэхэт я псэр.
Я къэфэкIэр – цIыху къафэт,
Я уэрэдыр – уэрэдт,
Нэхъ, утыку ажэгъафэу,
МыщIыкIэншэ сурэтт.
Хъумэ кIыфI, заудыгъуу,
МыбзаджащIэ нэжэст –
Зым и мылъку емыдыгъуэт,
И тучан* ямыгъэст.
МыефакIуэ-зэуакIуэт,
Зым зэхаджэу и хъер,
ПщIэншэрышхэрэ жьакIуэу
МыжьантIакIуэ лIы жьгъейт.
Ауэ гъащIэр зэкIуэкIри,
ЦIыхури хъуащ зэIыхьа,
Хэку гъэпсыкIэ зэхъуэкIым

* Тучан – тыкуэн. 

Емынейр къытхуихьащ.
Нобэ Хэкум щыпашэр
ЦIыху бзаджащIэ ерурщ,
Хабзэм и пIэкIэ – ахъшэрщ
Нобэ зиIэр къару…

* * *

Дэ нобэ ди лъэпкъ хабзэкIэ дызэджэр
«Уэркъ хабзэу» зэман гуэрым щытыгъащ,
ИкIи абы и нэIэ ткIий гъуэзэджэм
ПщIэ зи щхьэм хуэзыщIыжыр щIэтыгъащ.

Щытхъуну щIалэ гуэрым ягу къэкIамэ,
«Уэркъ щауэ хуэдэ», – жаIэу щыгуфIыкIт,
НэмыскIэ пщащэм зигъэIун лъэкIамэ,
ЛъхукъуэлI унагъуэм хагъэбелджылыкIт.

Иджы «Адыгэ хабзэр мэкIуэдыжыр»,
ЩыжаIэкIэ сщымыхъу сэ гъэщIэгъуэн, –
АтIэ ар зейр дунейм щытемытыжкIэ,
Къэнам зэрызедмыхьэм сыт дэбгъуэн?..

* * *

ЦIыху зэпIэзэрытхэм сывохъуапсэр: 
ФыхуэщIкъым зымикI фэ зэхэзещхъуэн. 
ФыгубжькIэ фыкъэлыбкъым уафэхъуэпскIыу,
Лажьэншэ цIыхум фэ ефпэскъым хъуэн.

Фи гъуэгур захуэу, фи акъылыр къабзэу, 
Лъэ быдэкIэ фрокIуэр щIыгум фэ. 
Удын фхуэхъуакIэ фи жагъуэгъухэм я бзэр,
Фэ зэикI къэвмыгъанэ фи гуфIэн.

Фэ фщIэркъым лъагъуныгъэ насыпыншэ, – 
Бзылъхугъэ зи гухэлъым епцIыжам 
И закъуэ къыфщымыхъуу «щIым и бынжэ»,
Фэ фхузэфIокIыр фигу ивгъэхужын…

НАПЭ

Зым, «ахъшэ иIэщ» жаIэри, йофыгъуэр, 
Адрейм йохъуапсэр, иIэщи фызыфI,
НэгъуэщI зыгуэрми щыIэм я нэхъ фIыгъуэу 
Къелъытэр, цIыхум иIэмэ насып.

Йохъуапсэр зиIэм гъащIэ, узыншагъэ, 
АрщхьэкIэ зэи сэ сыхуэмыза,
ИриукIытэжу и цIыхугъэншагъэм,
Нэмыс зыхилъхьэжыным щIэхъуэпса.

Ей, гъащIэ, цIыхур дызыхуейр мымащIэ, 
АрщхьэкIэ напэр дэ къыдэмэщIэкI 
ЩыпфIэщIым, егупщыси тпэщылъ мащэм, 
Iиманыр, сынолъэIу, тщхьэщумыгъэкI.

ГУЩЭ УЭРЭД

ПщIыжкъэ лэу, си сабий закъуэ,
Лэур IэфIу щIы.
Мес, мазэщIэми и бжьакъуэр
Къыхуоплъыхыр щIым.

Щощхьэукъуэр хадэм щихухэр,
Бзухэр жеижащ.
Жей, жеину арщ гупсэхуу
ЦIыхуми щIиIэр жэщ…

Уи гущэкъур иубыдауэ
Вагъуэм щIегъэхъей,
Уи нэ цIыкIухэм уемыдауэу
Жей, си дахэ, жей.

ЗУРАБ ДЕЖ

Си щIалэ закъуэ, гувэ-щIэхми,
Сэ сехыжынущи дунейм,
Укъыхуэнэнущ умыщIэххэу
Мы зэман хьэлъэм и нэфI-нейм.
Тэмакъыр гуауэм щиубыдыкIыу,
СыкъэкIыжынущ куэдрэ уигу –
ЗышыIэ: а ухыгъэ дыджыр



82

Къашыргъэу псоми итщ ди щыгу.
Къуэ зиIэ адэм иIэщ лъэпкъи,
Си щIалэ, уэ укъыщыхъуам,
ФэрыщIыгъэншэу, си Iэпкълъэпкъым
Сэ щыз хэхъуауэ къысщыхъуащ.
ИкIи алъандэрэ гугъапIэу
Сэ зыщ хузиIэр си пщэдейм –
Сэ си щхьэкIэ сиIар хъуапсапIэу
Щыхъунырщ нахуэ уэ уи дей.
СоцIыху, сэр нэхърэ нэхъ лIыфI куэди
Тетащ си япэкIэ мы щIым –
Абыхэм я фIыщIар згъэкIуэду
Сэ си щхьэр дауэ япэсщIын…
АрщхьэкIэ сэри ныбжь къудейуэ
Си гъащIэ Iыхьэр сымыхьа,
ЩIыкIэншэ щэнуи, зызгъэтIейуэ,
ЕмыкIу зэгуэрми къэзмыхьа.
Сабий згъэсами, сыусами,
Сэ зы фейдэщ сызылъыхъуар –
Анэбзэр хуахьу гумрэ псэмрэ
Псэунырщ щIэблэ къытщIэхъуар.
ИкIи си бынхэм фи щхьэр лъагэу
Фэ зефхьэфыным и пэрмэнщ
Сэ сызылъхуа адыгэ лъахэм
Си гъащIэр щIыхуэсщIар къурмэн.
Пэжщ, слъэкIкъым бейхэм зэрахабзэу,
Къыфхуэзгъэнэн сэ куэду мылъку,
Къэзгъанэр зыщ – си напэ къабзэрщ –
Абы нэхъ лъапIэ щIым къимылъху.
ИкIи абы фи лъэужь дахэ
ФлъэкIамэ адэкIи щIывгъун,
Игъуэ нэмысу сэ сыдахми,
СымылIагъэххэ къысщыхъунт…

СИПХЪУХЭМ
Зулетэрэ Мадинэрэ яхузотх

Узыншэрэ насыпкIэ узэщIауэ
ЛIэщIыгъуэ зыгъэщIэн си хъыджэбзитI,
СыбампIэмэ – фэ си гум фрижьауэщ,
СыпIыщIэмэ – фэ дыгъэу фысщхьэщытщ.
Гугъуехь-гухэщIкIэ гъащIэр къыстегуплIэу
СыщищIми симыIэжу гукъыдэж,

ДэхащIэ фи нэ цIыкIухэм зэ саIуплъэм,
ГуфIэгъуэкIэ, къарукIэ къызотэж.
Зыгуэр си лажьэу си щхьэр тIэкIу езгъэкъуми,
Къысхуэфхьу хущхъуэ фэ фогузэвэж,
Сыхъужмэ – IэплIэ-бакIэ сривгъэкъуу,
Насыпыр зи тенджызу фогуфIэж.
Фи ныбжьым хэхъуэу ин фэ фызэрыхъурэ
Сэ зэм согуфIэ, зэм сопэзэзэх,
Фи натIэ хъунум и гурыфI-гурыгъухэм
Садэхъуу кIуатэ пэтми гупщысэх.
Мыхъуами фи дэлъху закъуэри унагъуэ,
Абы апхуэдэу сыщIэмыгупщыс –
ЦIыхухъум дежкIэ гъащIэр нэхъ псынщIагъуэщ,
Щымыхъуми зэрыхуей, и унэ исщ.
Си гъащIэ, си насып, си гурыфIыгъуэ,
Пхъу зиIэрщ зыщIэр нэсуи бын IэфIагъ,
Къабзагъэу фиIэм IейкIэ къемыфыгъуэу,
Тхьэм фхуэфэщэну къывитыж пIэщхьагъ!..

* * *

Набдзэ къурашэу бзылъхугъэ щIыкIафIэ, 
Сыт ущIэхъуар апхуэдизу нэщхъей? 
Япэм гуфIэгъуэм услъагъут уигъэчэфу, 
Нобэ закъуагъэщ уи нитIым щыхъейр. 
Тхъугъэ жыхуаIэр зэгуэрым зымыщIэу 
Щхьэц щытыгъар нобэ щыщIэкъым уэс, 
Хэт къомыпсалъэми уоплъыр дзыхьмыщIу,
НатIэм толъкъуну зэлъар щызэхуос. 
Гуауэ е узыхь уи гурыгъур 
Хьэмэрэ, ещхьу жыг щIыIэм исам, 
Хадэм удзыжь щагъэсыжхэм я Iугъуэм 
УкъигъэпцIа пфIэщIу гъатхэр къэса?

* * *

ЩIымахуэ, гъатхэ, гъэмахуэ, бжьыхьэ... 
Блолъэтри гъэхэр, къытхуонэр пщIыхьхэу, 
Иныкъуэр тхуохъур гукъэкIыж гъафIэ, 
Иныкъуэр гуауэу гум щыдогъэвыр, 
Жьы щхьэл кIэрахъуэу мы дунеижьыр 
Егъэджэрэзри зэманым и жьым, 
Ди гуIэ макъхэр имыщIу щхьэжэ, 

ГугъапIэу диIэр тфIызэхехьэжэ. 
Ей, зэман бзаджэ, ей, зэман гуащIэ, 
КIэщIщ армырами цIыхум епт гъащIэр, 
НыбжькIэ нэсахэм уи хъер щемыкIкIи 
Игъуэ нэмысу зыми уемыджэ. 
Гу ящегъахуэ, хъунумэ, гъащIэ, 
Къахуумыгъэсу зэуэ лIэныгъэр, 
Бын зэщIэрыуэхэм – анэ гумащIэм, 
ЗэрышагъащIэхэм я лъагъуныгъэм.

* * *

Уи анэр гупсэу, уи адэр псэумэ, 
Я ней къыпщыхуэ гукъеуэ псоми: 
ЩымыIэ щхьэлъэ уэ узыщIын, 
Я нэхъ уз хьэлъэу пхуэмыгуэщIын. 
Анэ уиIэхукIэ – уэ усабийщ. 
Анэм и Iэхухэр бгыжьэ шабийщ, – 
Гуауэм нэхъ гуащIэр ягъэкIуэщIыф, 
ГъащIэм нэхъ дыджыр IэфI къыпщащIыф. 
Адэри унэм и пкъо щIэсэнщ, 
Пхъур зи гъэфIэну, къуэр зи гъэсэнщ, 
Бын зыщхьэщытым и щхьэузыхьщ, 
Зыщхьэщымытым и гъащIэ пщIыхьщ...

ХЭХЭСЫМ И ГЪЫБЗЭ

Цей Мухьэмэд хузотх

ХъуапсапIэ жыжьэу Iуащхьэмахуэ лъагэ, 
ДыщIэлIэу дохьыр дэ уи напэлъагъу, 
Ди гъащIэр щетхьэкIыну хамэ лъахэм 
Зэрытлъхьэжауэ къыщIэкIынт дэ лъэхъу. 
Уэрэду адэжь хапIэм деж щыIунур 
Мыбдежым щохъур гъыбзэ кIыхь гухэщI. 
Щхьэр фIэчу пхъэкум къыхэна гъущI Iунэу 
Ди гущIэм укъинащ, уэ, адыгэщI!

ЛЪЭIУ

Ныжэбэ си пIэр схуэхъукъым сэ вэгъзэгъ –
Сигу-си псэр джыдэ дзагуэкIэ иIущIу, 
ЩIыбагъ щхьэгъубжэм щувыIакъым зэ, 
Жьынду щхьэрыкIуэ, уи гъы макъ гуIущIэр. 
Жьынду, жьынду, щхьэ кIуапIэ сыкъэпщIа, 
УкъилъэтыкIыу уи хэщIапIэ бгыжьэм, 
ИкIи сыт гурыгъуазэкIэ къэпщIа 
Ныжэбэ си псэм сызэригъэхыщIэр? 
Укъысхуэмыгъ, жьынду, укъысхуэмыгъ, 
Гужагъуэ макъкIэ пхузу си тэмакъыр, – 
Си адэ дыщэр илъэс щэщIи мыхъут, 
Гуузу щихьыжам уэ уи джэ макъым. 
Иджы си дежи уэ укъынэсау, 
Ажал зи мычэзум усхущIэмыджэ –
Иджыри сэ си лIэгъуэр къэмыса, 
Мы жэщ гугъумыгъур схуэпщIыжыну икIэ. 
Пэ зиIэм кIэ зэриIэри соцIыху, 
СоцIыхур зэ ажал зэрыспэщылъри, 
АрщхьэкIэ жьыгъэм нэсри схуэдэ цIыхущ, 
Захуагъэ тетыжыххэмэ мы щIылъэм. 
Сыхуиткъым нобэ сыкIуэжыну сэ 
ПIэ щIыIэ, ятIэ фIыцIэр зи щIэуфэм, 
Си бын дыгъищу зыхэслъхьахэр псэ 
Лъэ быдэкIэ мы щIыгум темыувэу. 
Сыхуиткъым, сянэр къызбгъэдэсщи сэ, 
Иджыри тыншу сэ схуэмыгъэфIауэ, 
Абыи и гум уэ хыумыхуэ сэр, 
Си адэм и ажалри игъэвауэ. 
Укъысхуэмыгъ, жьынду, укъысхуэмыгъ, 
Фызабэ пшынэу укъыстемыпыхьэ –
Мыгухэу хамэ нэпсри зыхуэмыхь 
Си нэхум и нэм гуауэу ущIэмыхьэ. 
Хэт ахэр схуихъумэн, схуигъэдэхэн, 
Къыхэзнэу шытмэ, жыг щIэгъэкъуэныншэу, 
КъатиблкIэ мы щIы фIыцIэм щIэбзэхэн 
Лъэхъэнэ псэгъэбампIэ гущIэгъуншэм? 
Жьынду, и мыгъуэу си псэр умыгъэн –
Ибагъэ дыджым и хьэлъагъ мылъытэм
Щыгъуазэм, лIыгъэншагъэу ар къилъытэу, 
Зэгуэрми къысхуищIынкъым сэ губгъэн. 
Жьынду, си гъащIэм щыгъэтыж тегъэн...



86

СИ ДЭУЭГЪУХЭМ Я ЖЭУАПУ

«Уи усэм я нэхъыбэр щхьэ нэщхъей!» –
Губгъэну къысхуащIамкIэ къыздэгуашэу,
МыхъумыщIэ сщIэуэ саубыдам нэхъей,
Зыгуэрхэм я фIэщыпэу сагъэкъуаншэр.
Абыхэм сыткIэ къагурызгъэIуэн
ФIы защIэу гъащIэр зэрызэхэмылъыр –
Нэщхъей зымыщIэр хьеуан итырщ Iуэм,
Ари узыншэу, ибэмэ мэкъумылэр.
Ауэ уцIыхуу ущытеткIэ щIым,
Уи натIэ гъащIэм ищIым елъытауэ,
Къыпхуохуэр махуэ ущыгумэщIын
Е уигу щыфIын, гуфIэгъуэм зэщIищтауэ.
Гукъеуэри насыпри мылъку мыгуэшщ –
Сэ стIыкIэ си дзэлыфэхэр фэрыщIу,
Пщыхьэщхьэ дыгъэу бгыжьхэм яхуэкIуэж
Си гъащIэр схуэщIыжынукъым щIэрыщIэ.
ЩIэрыщIэ схуэмыщIыну и блэкIар
Зи тхыдэр лъыпскIэ ягъэнщIа си лъэпкъым –
Зэгуэрми бын тэрэзым лъэмыкIа
Джэгуэн ищIын къызэрыкIа Iэпкълъэпкъыр.
УсакIуэ нэсыр гъащIэ джэрпэджэжщ,
Армыхъумэ зи мэшыщхьэ хъум и бзууэ
ЩэIу макъым гуфIэ макъкIэ пэмыджэж,
Зи уэлиигъуэ лIыщхьэхэм дежьууэ.
Сэрыншэми, дэ ирикъунщ диIар
УсакIуэ дахэжыIэ, фIэщыбэщIу,
Зыгуэр къишыугъам абы жаIам,
Дызэрыпсэурэ Iэджэ щIат зэпэщу.
Ауэ зэманыр нобэ къыздэсам
ДекIакIуэ мыхъумэ, зыкIи демыфIакIуэу,
Факъырэ дыхъупэным дынэсащ,
ДахуэкIуэу дгъэбияхэм уэкъулакIуэ.
Насыпыр жьажьэу щытми, Iейр пIащIэхщ –
Бэракъыу иIэтауэ цIыху икIагъэр, 
Ди щIалэгъуалэр хуэмурэ тIэщIех
Къэралыр зэщIэзыщтэ щIэпхъаджагъэм.
Жэщ хъуамэ, цIыхур пщIантIэм дэмыкIыж,
БзаджащIэр апхуэдизкIэ нэм икIащи,
Еджэну хуейм еджэн ялъэмыкIыж,
Iулъхьэшхуэ тыным я Iэхэр хуэкIэщIщи…
Сыт хуэдэ хэхъуэ е сыт хуэдэ хъер
А псом яужькIэ сэ сыщIэгуфIэнур? –

Нобэрей цIыхур тхьэгъуш макъщ зыхуейр,
Къэушу и пщэдейм хуэгузэвэну.
Армыхъумэ сэри фIым сыхуэусэн
Мнэхъ хуэмыхуу си къарум къихьынут,
Ауэ къалэмыр згъэдэIуэфми сэ,
Мы сигу къигъыкIыр дэнэ сыбгъэхьыну?..

* * *

Сэ махуэ къэскIи натIэкIэ соуалIэр 
Зэрытемытым зы пэжагъ мы щIым, 
ИтIани схуэмубыду си тIуалэр, 
Сапоуэр къэрал мылъкур зи тхъууалъэм, 
Нэхъыбэм сымыгъуэту къыздэщIын. 
АрщхьэкIэ ахэм хабзэр пфIэщIу я щхьэ, 
Захуагъэ IуэхукIэ уедэуэныр лейщ, 
Абы я мывэ плIимэр зыдэж Iуащхьэм 
Къемыжэхыну сэ си шэрхъ хъурейр.

* * *

Ей, фыгъуэ-ижэ цIыху тхьэмыщкIэ,
Уи гъащIэр щапхъэ Тхьэм тхуимыщIкIэ, 
ИтIанэщ лъэпкъыр щунэхъуар, 
КIуапIэншэ дыдэ дыщыхъуар.
Урехъу уэ тхакIуэ, къулыкъущIакIуэ, 
УэрэджыIакIуэ, егъэджакIуэ, 
Уней лэжьакIуэ, щIэныгъэлI 
Е къызэрыкIуэ IэщIагъэлI –
И зэчиягъкIэ, и IэзагъкIэ, 
IэпэIэсагъ-IэкIуэлъакIуагъкIэ
КъофIэкIыу щытмэ, нэгъуэщI цIыху, 
Уэ гупсэхугъуэ умыцIыху: 
Егъу псалъэзехьэу, щэхурыпхъуэу,
Уи мынасыпым уи нэр щипхъуэу,
Мычэму уиплъэу зым и нэд –
Аращ уи гъащIэр, фыгъуэнэд. 
ЗыIэтыфыным лъахэм и пщIэр, 
Уэ елыркъэшу зыкIэрыпщIэу,
КъыщыпхуэмыщIкIэ уи щауэгъу, 
Уэ ухуохъужыр пэрыуэгъу. 
КъыптекIуэу щытмэ ар къарукIэ,

Уи щэнщ къум бэджу зыхэбукIэу,
Илъ къабзэр щэхуу щIэпфыкIын
Е псалъэ бзаджэкIэ букIын.
Хъым ихуа бажэу зишхыхьыжрэ, 
Iиман зэгуэрми къимыхьыжу, 
ЦIыху кIуэцIеиныр зи дуней, 
Тхьэм дыщихъумэ уи нэф-нейм!..

ЛЪЭПКЪЫМ ЕПЦIЫЖАМ
(Пасэрей псысэ)

Гум из джыдащхьэ мэзым пхашт.
Ар зэралъагъуу къыхадзауэ 
Гъы макъыр ину жыгхэм хашт, 
Шынагъуэм я гур зэридзауэ:

«Ди унэхъугъуэр къэсагъэнщ, –
ГумэщIхэт ахэр, къуэр къагъаджэу, –
ДыпаупщIыну арагъэнщ, 
Мы джыдэ къомыр къыщашакIэ».
Ар щызэхихкIэ, жыгеижь, 
Зи ныбжьыр хъуар лIэщIыгъуэ бжыгъэ,
А жыгхэр щIэгъымкIэ йоупщI, 
Езыр хьэфиз ищIати жьыгъэм.

ЩыжраIэжым ягу щIэгъуар, 
Жыгейр нэщхъейуэ щIэгуфIыкIри,
ЖиIащ: «Джыдащхьэ фэ флъэгъуар 
Иджыри мышынагъуэ зыкIи.

Джыдащхьэ закъуэм сыт лъэкIын –
Щыхъунур дэркIэ ар шынагъуэ, 
Абы тщыщ гуэр хуэхъужу кIы, 
IэщIыхьэу щытмэщ дызижагъуэм...».

* * *

Щхьэж хуэфэщэн и псэукIэжщ,
Си щIыхуэ телъкъым зыми, –
ЗыщIам насыпыр аркъэнкIэш
Трехыр шатэ псыми.
Сыт сэ си IитIым лъэмыкIар

НэгъуэщIым зэриягъэр,
Е сыт си хъер зэрезгъэкIар
Абы и къулеягъым?
Зы закъуэщ сщыхъур сэ псэкIуэд –
Мы къэрал дыдж кIуапIэншэм
Дэнэ лъэныкъуэкIи щыкуэд
ЩIэблэщIэ гугъапIэншэрщ.
Зи мыхъуми, дэ зыгуэр дгъэщIащ
ФIы-Iейми дигу къинэну,
Ауэ мы гъащIэ зэIыщIам
Ар дауэ къыхэднэну?...

АКРОУСЭ

Зыри щIым къыщыхъукъым зимыIэж чэзу, 
Уэгум ныкъуэусэу къохуэхыжыр бзур. 
Розэми и пIалъэр бжьыхьэр къэсыхунщ.
Япэрей жэщ щIыIэм жэпкIэ исыхунщ. 
ТхьэщIагъ мэз жыгейуэ гъащIэм къыхэзнэн, 
Уэгум нэхущ вагъуэу къыщыхэзгъэнэн,
Си псэ узыгъэлым егъэзыпIэ гуэр 
ИIэми, иIами – ар, си дахэ, уэрщ, 
Дыщэм и нэз кIапэу щытми мы дунейр,
Уэ узимыIамэ, ар къум нэщI къудейт, 
Hyp зымыдзыж дыгъэу мыл хъурей тыкъырт, 
Е екIуэлIапIэншэу данэ зэрылъ къырт.
Инжыджыпс ежэхыр зэрыхуейуэ нэпкъ,
Мы си гъащIэм сэри сыщыпхуейщ, си нэху. 

* * *

Вагъуэхэр маплъэр уи нэкIэ, 
Дыгъэр мэIэбэр уи IэкIэ, 
Уафэм сихьэнут уи цIэкIэ, 
Уи гум къысхуеуэр сщIам. 
Вагъуэхэм соджэр уи цIэкIэ, 
Дыгъэм сопсалъэр уи бзэкIэ, 
Ахэр бзэмыIуми, уи пIэкIэ 
Мыхъуми къызах сэлам.

* * *

Уэгум ит вагъуэр къехуэхкъым тIэуней,
ЦIыхур псэунукъым тIэу,
Сыт атIэ, гъащIэ, сыбгъащIэу дунейр
СыщIыхэбдзар уэ бэIутIэIу?...
ПфIэщIу арат сыбгъэлъагъу уи нэфI-нейм
Дэзужэгъун мы дунейр,
Е уи IэфIагъым ищIыжу гур мей
Си псэм хъужын сыхуэмей?
Нэфу сыплъхуамэ, сцIыхунтэкъым уэгу,
Вагъуэхэр бэуэ зэпщIар,
Дэгуу сыплъхуамэ, къеуэнтэкъым сигу
Пшынэ хьэщыкъ сызыщIар.
Ауэ зэхэсхыу уи бзухэм я макъ,
Мейхэр щыгъагъэу Жэщтракъ
Си псэр естыну лIэныгъэ ерум
Дэнэ къисхыну къару?
Дауэрэ сэ збгынэжыну иджы
Си гур мы щIыгу зыхьэхуар,
ЗыщызмыгъэнщIу зи тхыдэр сэ зджы
Адыгэ лъэпкъ сызылъхуар?
Дауэрэ сэ сщIыжыфыну IэщIыб
Бын зи IэфIагъ зыхэсщIар,
Си сабииIэхэр сщIыуэ Iэбжьыб
Япэу Инжыдж зыхэсщIар?
Сыт уи гугъами уэ лейр къызэпщIащ:
Уигу пымыкIа къэбгъэхъун
Уи лъагъуныгъэ мы си гум хэпщIам
ГъащIэ кIыхьагъкIэ пэхъун.
Ауэ итIани уэ сыптекIуащ,
Си гур щыхъужым дей щым,
АдкIэ пащэну сэ гъуэгу схуэмыкIуар 
Бын къытызонэри щIым.
ГъащIэ, уэ ахэр пхузощI Iэнэмэт, 
КхъыIэ, уи нэIэм щIэгъэт: 
Сэ здэмыхъуахэр уэ ахэм дэгъэхъу, 
Къысхуэмыгъуахэр хуэгъэгъу. 
Ахэм жьы яшэу тетыхукIэ дунейм, 
СиIэщи гъащIэ плIэней 
Я IэкIэ ахэм сэ IэплIэ пхуэсщIынщ, 
Я нэкIэ зыпщызгъэнщIынщ... 

АДЫГЭ ПЩАЩЭ НЭСЫМ

Тамбукъан гуэлым и Iуфэм 
КъыщыкI къамылу зэкIуж, 
Зи Iупэ цIыкIухэр къэгуфIэм 
Iущхьэ гъэгъауэ зэIуж. 
Бланэм и кIуэкIэр зи кIуэкIэ, 
Вагъуэм нэхъ лыдыр зи нитI, 
Зи набдзэ фIыцIэ зэхэкIэр 
Мазэ къурашэ цIыкIуитI. 
ЕтIысэхамэ тхьэрыкъуэ, 
Зиукъуэдиямэ аслъэн. 
Лэгъунэ нысэу тхьэрыIуэ 
ЗыхуищIа щауэм Iуплъэн. 
Зи щхьэцыр Къущхьэхъу псыкъелъэ, 
Зи щIыфэр къэжэр бжьэхуц, 
Гухэлъым къыщигъэделэм 
Акъылыр зи шэпэIудз. 
Жыжьэу иреIу уэ уи фIыцIэр, 
Щауэхэр изу уи ужь, 
Къанжэм и фIыцIэр зи фIыцIэ, 
Къанжэм и хужьыр зи хужь. 

ЩIЭИН

Гъубжокъуэ Лиуан и фэеплъу

Уи пкъым хэтыркъым узыр – 
И гупсысэ узыхьырщ, 
Иджы къэскIэ, си усэ, 
Уэрт сиIар щхьэузыхьу. 
Ауэ сщIэкъым ныщхьэбэ 
КъыпщыщIахэр зищIысыр – 
УогумэщI нэхъ, ущхьэпэу 
Сымылъагъу си гупсысэм. 
Дэнэ пхьа уи нэмысыр? 
Сыт щIытепхыр си напэр? 
МащIэ игъуэ нэмысу 
ЗыгъэлIыжыр зи напIэр? 
Сэ симыIэми гъащIэ, 
Зым егъэфIыр мы си гур: 
Уэ сабий зекIуагъащIэу, 
Укъытезнэкъым щIыгум. 

УэркIэ си гур мыгъужу 
Сэ пхуэсщIащи сщIэфынур, 
Си щхьэр уэ пщIымыгъужми, 
Си цIэр уэ пхъумэфынущ.

АНЭМ И ПШЫНЭ

Си анэ, согъ уи пшынэм сыщхьэщысу,
Уэрыншэу ари хъуащ ибэ хъурей,
Закъуагъэр дыгъужь нэщIу къыпэщысу,
Гукъыдэжыншэу къытенащ дунейм.

Ей, сыт хуэдизт абы, уэ ущыпсэум,
Пшыналъэ дахэу къикIыу щытыгъар,
Макъамэ къэс ятхьэкъуу гури псэри,
Си анэ, бампIэдэхыу уиIэгъар!

Бзэрабзэу бзур дунейм къызэрытехьэу,
Адыгэ пшынэм уэри ухуалъхуат,
ИкIи псалъэншэу хэти игу удыхьэу,
IэпэIэсагъкIэ псоми уацIыхуат.

Уи къафэр уардэт, нарт макъамэу бжьыфIэт,
Уэрэдыр – гумрэ псэмрэ ядэщIат,
КъибгъэкIмэ гъыбзэ, игъэтхытхыу щIыфэр,
Гукъеуэ фэрыщIыншэкIэ гъэнщIат.

АрщхьэкIэ сыт? – А псори уэсу ткIужри,
ЩIы щIагъым уэ бдэщIыгъуу щIыхьэжащ,
Уи макъи уи пшыналъи къэмыIужу,
Борэн къытхукъуэуам зыдихьыжащ.

СщIэжынур сыт иджы, си анэ дыщэ? –
Уэр хуэдэу згъэтIысынти си гухэщI,
Пшынауэу ущытыным хуейщ куэдыщэ,
Си нитIым язми, си Iэхэр хуэкIэщIщ.

ЦIыхухъур гъымэ, жаIэ гуемыкIуу,
Ауэ, арыншэу, бампIэ узу схэт
Мы си гущыщIэр псэкIэ къыгурыIуэу,
Си анэ дыщэ, зэсхьэлIэнур хэт?..

АДЫГЭР ЗЭИ ХУЭПСЭУАКЪЫМ И ЩХЬЭМ

Адыгэр зэи хуэпсэуакъым и щхьэм,
ЩхьэхуэфI гупсыси и щхьэм къимыхьа,
Зэгуэрми и фейдэр игъэнэхъыщхьэу
НэгъуэщIхэм я фэжагъуэ къимыхьа.
Хуэмыгъуэу ену и гур и нэмысым,
(«Лъэпкъ къызбгъэдэсхэм сыт къысхужаIэн!»)
Псэуащ ар, и щхьэ Iуэхум хунэмысрэ
НэгъуэщIхэм ятрипIэу и шхыIэн.
АрщхьэкIэ къуэш пэлъыту и утыкум
Лъэпкъышхуэ итыгъар и бий хъужау,
Шы лъабжьэм щIэхуа цIыхуу щыхутыкъуэм,
Абы зыгуэри къыщымысхьыжа:
Ди лъэпкъыр зрахуа щIыналъэ дахэм
Абыхэм зэуэ щхьэкIэ зрадзащ,
ИкIи тIэкIу дэкIри, а щIы къаубыдахэм
Дэмысагъэххэу къыщIрагъэдзащ.
АрщхьэкIэ ноби екIэ къытхуэдалъэ
КъахэкIыу щытми дызыхуэупсам,
Допсэур, шэ зилъа ди бгъэгущталъэм
Къайгъэншэу итлъхьэжауэ пхъэ упса.
Псалъэжьым, пэжу, егъэлъэщ хэкухьэр,
АрщхьэкIэ ди лъэпкъ щэныр дэнэ пхьын? –
Къуршыпсыр IузыщIам къыпимыкIухьмэ,
Псыдзэшхуэу къыщихунт е ифыхьынт…

КХЪУХЬЛЪАТЭХЭР КЪОКIЫЖ 
ШЭШЭН ЛЪЭНЫКЪУЭМ

Кхъухьлъатэхэр къокIыж шэшэн лъэныкъуэм,
ЯщIауэ ини цIыкIуи лъэрыщIыкI,
Сэ япэм ахэр сщыхъурт хы тхьэрыкъуэ,
Иджы къашыргъэу яхуэсщIащ гущыкI.

ЩхьэщокI аузым ахэм я ныбжь гъуамэр,
Щхьэхынэу ауз джабэр ирабзых, – 
Шэшэным лъыкIэ пфIощI щримыкъуауэ,
Къанлыуэ адыгэщIми къыхуеплъых…

ПСЭМ И ЩIАСЭ ЦIЫХУБЗ НАГЪУЭ
Псэм и щIасэ цIыхубз нагъуэу
ТхьэIухуд сурэт,
Уэ зэ нэхъ узымылъагъуми
Уи цIэр хуохъу уэрэд.

Уи гуакIуагъыр, уи гуапагъыр
И гум имыкIыж,
Нэ дахитIым я хуабагъым
ПщIыхькIэ хэмыкIыж.

«Щхьэ уи щхьэцыр тхъуа, дахащэ?» – 
ЖысIэу соупщIам,
«УщIэтхъуну щыIэр мащIэ?» –
ЖоIэр, уигу хэщIау.

Къысхуэгъэгъу, бзылъхугъэ гуакIуэ,
СынокъуэншэкIащ:
МыхъумыщIагъэщ, зызгъэжьакIуэу,
Сэ къызжьэдэкIар.

Ауэ ар къомыкIу уи гугъэу,
Уримыгухэж –
Уэ уи щхьэцым хищIа тхъугъэм
УещIыр нэхъ дахэж.

Уэ щхьэгъусэ ухуэхъуну
НэгъуэщI зым лъэкIам,
Псом я лейуэ къыщыхъунти 
И насып къикIау.

Дэнэ деж ущыпэплъами,
Уи джэр зэхихынт.
И нэм шхийуэ ущIэлъами,
УкъыщIимыхынт…

УЭ КЪЭБЭРДЕЙРЩ УЗИУСАКIУЭР
«Уэ Къэбэрдейрщ узиусакIуэр, – жаIэр,
Абдежщ уи тхылъхэм къыздыхуащIыр пщIэ,
Ди деж уацIыхуу щытми узэраIэр,
Гулъытэ щIагъуэ щигъуэтыжкъым пщIэм».

Саубрэ схуэгумэщIрэ сщIэн слъэмыкIыу,
А псалъэхэр зыгуэрхэм къызаIуэкI,



95

Армырми а гурыщхъуэ сигу хэмыкIым,
Гурыгъу-гухэщIкIэ си лъэр щIауIукI.

ИтIани сыт пхуэщIэнур арыпами,
АтIэ мылIар зэчийуэ хэт ибжын…
СыпсэухункIэ гу къыслъамытами,
СылIа нэужь зыгуэр схужаIэжынщ.

СЫЗЭПЛЪЭКIЫЖМЭ...
Б.Ф. хузотх

Фатимэу си псэм и нэхупIэ,
ПхуищIами гъащIэм си Iэр кIэщI,
Си гухэлъ щIасэм и щэхупIэу,
Иджыри къэс укъесхьэкIащ.

Дыщеджэм пщащэ къысхэсахэм,
ДахагъкIэ дыгъэу уакъыхэщт,
Уи лъагъуныгъэр къыслъысамэ,
Жэнэту узиIэн къысфIэщIт.

АрщхьэкIэ уи пэшэгъут нэгъуэщIи,
Сытегушхуакъым сыппылъын,
Уи псэлъыхъуакIуэ щIэщыгъуэщIым,
Егъуфэ сэ зрезгъэплъын.

АрщхьэкIэ гъащIэм ищIщ уи натIи,
Ещанэм, си псэ, улъысащ,
Си гухэлъ щIалэри жэнэтри
Уэлбанэ щIыIэм илъэсащ.

Иджы дэ тIури дыунагъуэщ,
Ди щхьэцыр жэпым зэщIибгъащ,
СфIэщIар зэгуэрым насып вагъуэу,
НэгъуэщIым дыгъэу ущIыгъуащ.

УКIЭЛЪЫМЫГЪ

«Дауэрэ сщIыну? Дауэрэ сщIыну?
Псэгъуу слъытар гъуэгурыкIуэм пэсщIыну,
«Хамэу сыбжыж», – жери ар ежьэжащ,
НэгъуэщI зыгуэрым пэшэгъу хуэхъужащ», –

МафIэ щIэнам и гу къуэпсыр писыкIыу,
Уэздыгъей щIагъым щIэтщ пщащэр зэщыджэу,
И нэ дахитIыр гукъеуэ тхьэгъушщ,
БлэкIри бгъэдыхьэри имылъагъуж.

«Хъунщ, ирикъунщ, си сабий, умыгуIэ,
Iэгум ис бзури къилъэту зэ уи Iэм,
Уэгум ихьэжмэ, абы упыкIащ,
Махуэ блэкIауэ ар пIэщIэкIащ.

УкIэлъымыгъ апхуэдизу, си тIасэ,
Уи лъагъуныгъэ тхьэгъэпцI и мыуасэм»…

СИ УСЫГЪЭХЭМ

Усыгъэ къэзгъэщIхэ, си мыгъуэ, си уз,
Сигу-си псэр фхызолъхьэри сэ фызоус,
Фхызолъхьэр си гуащIэр, фхызолъхьэр си жейр,
Сыхуейкъыми зыми жиIэну фи Iей.

Зыгуэрхэм я усэр махъсымэу мэпщIыпщI,
Зы мащIэкIи зыми хуэмыщIу нэщхъей,
Фэ фщыщхэм нэхъыбэм уигу-уи псэр ялыпщI,
УщIауэ къэна си уIэгъэм нэхъей.

ИкIи абы хуэхъур нэгъуэщIкъым ущхьэгъу – 
Мы сигу узыгъэл зымыгъуэтырщ пIэщхьагъ,
IэмыщIэ-IэмыщIэу хэпхъауэ щIы псом,
Си лъэпкъым нэхъыбэр хэхэсу мэпсэу.

Абыхэм зы закъуэщ къуаншагъэу яIар –
Кавказым ирахуу щIытрагъэгуIар,
Ди лъахэр дахащэм, псэупIэм ялейт,
Псэущхьэ зэмыщхьхэмкIэ, IэщкIэ къулейт.

КъэкIыгъэ зэмыщхьхэм и тафэр пхащIыкIт,
Бжэгъу цIынэ хэпIуамэ, жыгышхуэ къыщыкIт,
ЩIыуэпсыр жьы къабзэкIэ, псыкIэ гъэнщIат,
Узыншэу щытыным, псэуным хуэщIат.

АрщхьэкIэ а псори пщIыхьэпIэ хъужащ,
IэщIыхьэр индрийуэ* дзэ фIыцIэ къожам,
ГъэпцIагъэрэ IэщэкIэ уэ ущищтам,
Жэнэтым и пэбжу си лъахэр щытат.

* Индрийуэ – и джийм иригъэхыу, иригъэлъэтэхыу.

Дунейм зы захуагъэ темытми ярейт, – 
Иджы дэр щымыхъукIэ, фэ псоми фарейщ,
Ди мэзхэм нэхъыбэр, ди щIыгум нэхъ бейр,
Ди лъапэм Хы ФIыцIэу щыукъубейр.

Хэкужьым къинари гупсысэм хэмыкI,
ЗылъэкIхэр щымыхъукIэ, зи хъер зым емыкI,
Къэрал гъугъэлынцIым здэхъуам лъэгущIэтын,
ЩылъэкIкъыми гъащIэ тэрэз щигъуэтын.

Ар гуауэ ирикъукъэ, ирикъукъэ гухэщI? –
Абы иух псоми фIамыщу «гухэпс»,
Ди лъэпкъым и тхыдэм хахыным щхьэ дерс,
Гухэхъуэ уэрэдкIэ зэпеуэм къандес.

Армыхъумэ, си усэ, гушыIи уоцIыху,
ГуфIэнкIи хъуэхъуэнкIи унэхъ мыхуэмыху,
Ауаным ухуэкIуэми дзагуэ умыхъу,
ИкIи гъэунэхуакIуэ узыщIым хуэмыгъу.

Арщхьэ ди лъэпкъ Iуэхухэр хъужыхукIэ зэпэщ,
УсакIуэ тэрэзым, сэ хъукъым си фIэщ,
ГушыIэ мышыум хилъэгъуэну гъерэт,
Игу щызуи итхыну гуфIэгъуэ уэрэд…

АНЭР ЛIЭМЭ…

Анэр лIэмэ, псэр магъ,
УтIыпщауэ и макъ,
Пшэплъым лъыпс къыпоткIукI,
ЩIым гыз макъ къыщIоIукI.

Нэпсу псыхэр Iэсау,
ЩIым и нэкIум щожэх,
Шэху уэздыгъэ нэсау,
Дыгъэр мэхъу пэзэзэх.

Къуршхэр нэщхъ зэхэмыхщ,
Бзум я макъ зэхыумых, –
Нобэ псори нэщхъейщ –
Быным Анэр дагъей…

* * *

Ныжэбэ жьыбгъэр щыетат жыг хадэм, 
Къудамэхэр цIыху Iэблэу къыпищIыкIт, 
Жыг гужьеяхэм пфIэщIырт щIым зыхатхъыу 
Жьы бзаджэм IэщIэкIыну идыдыкIт... 
Борэным жыгхэр пэлъэщащ. АрщхьэкIэ 
НэщIэбжьэу жэщ кIыхьагъым яшэчам 
И гуауэм я къудами, я жыг щхьэкIи 
Хужьыбзэу игъэтхъуауэ нэху къекIащ.

* * *

«Псынащхьэм сыщхьэщысу сехь псыхуэлIэм»
       Ф. Вийон

Сэ махуэ къэскIэ нэхъри сохъу нэщхъей,
АрщхьэкIэ уэ пфIэIуэхуу симыгугъэ
Плъыржьэру сызыIыгъ уи лъагъуныгъэр,
Си нитIым гуIэ пшагъуэ къыщыхъейр.

Сэрыншэми уэ Iуэхур уи гъунэжщ,
Уи гъусэхэм уахэтщ уадэгушыIэу,
Зы псалъэ жыпIэхункIи, пхуэмышыIэу,
Насыпыр уи тенджызу уогуфIэж.

Уэ сыткIэ си гукъеуэр зыхэпщIэн, –
Жеиншэу къыщыпкIухькъым жэщ уэрамхэм.
Е уи щхьэр егъэкъуауэ щхьэгъубжэ рамэм
Ущыскъым куэдрэ, умыщIэжу пщIэн.

Сыхуейкъым, армикI, пщыхуэу зым и ней –
Сэ гъащIэр схуэщIыжынукъым щIэрыщIэ:
И тхыдэр зэрыщIидзэрэ дунейм,
Къэхъуакъым изрэ ныкъуэрэ зэрыщIэу.

* * *

Уэсэпсу щоткIур уи нэбжьыцхэм жэщыр,
Уафэгум нэхущ вагъуэ къинэжам
И бзийхэр уи нэкIущхьэхэм щожэщIри,
Уи нитIым хуэму щхьэщахужыр жейр.

Здытетым гъуэгум жэщыр зылъэщIыхьэу,
Псы Iуфэм гъуэгурыкIуэ щыгъуэлъауэ,
Си къуажэр хэжеящ, илъагъуу пщIыхьхэр,
ЩIиупскIэу мащIэу псым и Iэуэлъауэм.

Макъыншэщ къуалэбзухэр, ямыхабзэу.
Къинащ уафэгум мазэр, щхьэукъуауэ, –
Си гугъэщ сэ мы жэщри, схуэдэ къабзэу,
Уи нитIым я дахагъым итхьэкъуауэ.

НЭХУЩ МУХЬЭМЭД И ФЭЕПЛЪУ

Уэ уиIакъым узыншагъэ,
уимыIа насып,
КъохъулIакъым упсэуну
жьыгъэм унэсыху,
Бын къэплъхуахэм уапэIэщIэу
гъащIэр епхьэкIащ.
Гъэми щIыми пэш щIыIэжьым
нэху укъыщекIащ.
Ауэ лейкIэ уэ унэцIэу
уимыIа Нэхущ –
Уралъхьами мащэ фIыцIэм,
уи лIэужьыр хужьщ,
Уи усыгъэр Нэхущвагъуэу
къытенащ дунейм,
ИмыщIыфу зыкIи фагъуэ
гъэхэм я нэфI-нейм.
И бзэм хуиту си лъэпкъ мащIэр
щIылъэм тетыхун,
И сабий зритым гъащIэ
уи цIэр ицIыхунщ,
ЩIым нэхущыр къыщхьэщыхьэм
игу укъэкIыжынщ,
Уи усыгъэр и псэм хуихьу
ущIиджыкIыжынщ...

ДАУР АСЛЪЭН И ФЭЕПЛЪУ

Налшык бжьыхьэпсу щхьэщосыкIыр жэщыр, 
Мазэгъуэ нэхум нуркIэ нэр щIесыкI, 
Я бзий лъэкIыхьхэр вагъуэхэм къашэщIу, 

Мэз кхъужь гъуэжьычу уэгум къыхосыкI. 
КъызжаIи хуэдэщ ахэм: «Сымаджэщым 
Зэману ирикъунщ уэ щепхьэкIар, 
КъыщIэкIи щIыбым, еплъ мы гъатхэ жэщу 
Мазэгъуэ нэхум тхъупскIэ игъэпскIам.
Маитхъур, жаIэр, щхьэпэу узыгъуищэм, 
Май жыг гъэгъахэм я мэр нэхъ хущхъуэжщ – 
Ар зышэм, игукIи и псэкIи зыхищIэу,
И гуащIэми къаруми къыхохъуэж.
Къыхыхьи уэри мы жэщ дахэ псыфэм, 
Гупсэхуу къурш хьэуакIэ зыгъэнщIыж, 
ЦIыхупсэм дыхьэ уи уэрэд макъыфIэр 
ГуфIапщIэ тыгъэ псоми яхуэщIыж». 
– Си вагъуэ нэхухэ, си псэм пэсщI мазэгъуэ, 
Иремыкъутэ фигу схузэIухар –
Сэ зыми хэмылъыжу си Iэзэгъуэ, 
Си гъащIэри уэрэдри сыухащ. 
ФIэкIа къыхэнэжынукъым жэщ уафэм 
Си насып вагъуэ хъуар игъуэнэмыс, 
Шэрджэс щIыналъэ ену гум щызгъафIэм 
ФIэкIа къыхуэнэжакъым уэрэдус. 
Сэ сщIэным сымыщIау и Iыхьэ плIанэр, 
Здехьыж ахърэтым гъащIэ сIэщIэкIам, 
Мэз лъапэм нэсыжа сэнтхыщхьэ бланэу, 
Си гугъэ, сэ къысфIощIыр уаукIа...

ДИ ЛIАХЭМ Я ПСЭР

Ди лIахэм я псэр ену дэ тщхьэщытщ,
Зэрыщхьэщыту щIыгум вагъуэ нэхухэр,
ИкIи я нэхъ жэщ кIыфIым зрапщыт,
Дэр щхьэкIэ я уэздыгъэр хагъэнэхукIэ.
Дэ ахэм махуэм ялъыдмытэ гу,
Арыншэхэми наIуэщи ди гъуэгур,
АрщхьэкIэ гъащIэм и нэхупIэр ткIум,
Дывагъуэлъыхъуэу дыдоплъей уафэгум.
Езыхэр емызэш, къыдэмыпцIыж,
Къызэрытхэплъэу догъуэлъыж, дотэджыр,
Долажьэр, дызэщохьэ, дызокIуж,
Зэм фIымкIэ, зэми IеймкIэ деутэкIыу.
Ди фIэщи хъуркъым зэ Iеягъэ тщIар
ФIы щытщIыжын зэман дэ димыIэну,
АпщIондэхункIэ, зи нэр тхуэущIа

Ди лIахэм я псэр ттеубгъуащ шхыIэну.
ДдэщIыгъуу къыддогуфIэ, ддонэщхъей,
ДдэщIыгъуу ди сабийхэм йодэхащIэр,
Ди гъащIэм жыжьэу жьыбгъэ къыщыхъейр
Абыхэм дяпэ я псэкIэ зыхащIэр.
ЗыхащIэр, ауэ хъуфыркъым сэбэп,
Ягу тIэкIухэр пхъэми, я лъэр пхъэм дэнащи,
Псэу закъуэр аркъым зыщIэр цIыху зэгуэп,
И гугъэр къыдэмыхъумэ кIэрэф нащэу.
Бын зыхуэщам ицIыхуми я псэм тынш,
Зыхуэмыщахэм я псэр дэлъщи Iэдэм,
Ахърэтми щыпсэхун ялъэмыкIыж,
Я Iей зэхахыхункIэ къыщIиIэтэу.
Ди лIахэм я псэр ену дэ тщхьэщытщ,
Зэрыщхьэщыту щIыгум вагъуэ нэхухэр,
ИкIи я нэхъ жэщ кIыфIми зрапщыт,
Дэр щхьэкIэ я уэздыгъэр хагъэнэхукIэ. 
Мы щIылъэр дэри ди мымылъку уней,
ИкIи зэгуэр ар хъумэ дэ тIахыж,
ЦIыху хуэдэу дытетауэ мы дунейм,
ЦIыху хуэдэу Тхьэм дунейм дригъэхыж!..

ГУШЫIЭ

ИIэжщ цIыху къэскIэ и дуней тетыкIэ, 
Иныкъуэр щIылъэм лъэгъэIэс къудей, 
Зы махуи сэбэпыншэу дамыгъэкIыу 
ЩащIынущ лъапсэ щIыгум я нэхъейм. 
Иныкъуэр йоджэ ахэм хыхьэхэкIкIэ, 
Иныкъуэм цIэуэ фIащми «хьэкIэпыч», 
ЩIагъужыр: «Дауэ мыхъуми ящIэр шхэкIэ, 
ПсэукIэмыщIэм къыпхуищIэнми пыкI», 
Сэ ахэм ящыщ зыми семыдауэ, 
АрщхьэкIэ сыхуэзауэ хьэкIэпыч, 
Сэлам къызихыу, си Iэр къиубыдамэ, 
Щэху цIыкIуу си Iэпхъуамбэхэр собжыж...

* * *

Бжэндэхъухэр къызофий срагъэплъэкIыу, 
Уэзджынэу зэролъэлъ уэгунэбзур, 
Бзу къэс уэрэдкIэ къигъэлъагъуэу лъэкIыр, 
КъыпфIощI кIэлъыкIуэм иритыж чэзур. 

Мес, щогуфIыкIри къэтэджа махуэщIэм, 
Щысхьыжкъым пцIащхъуэ цIыкIухэр я тэмакъ,
Толъкъуну гуэдзыр щоуфафэ бгъуэщIым 
КъыщоIур адэжынэхэм я макъ. 
Сэ ахэм сыздедэIум си гур хощIыр: 
Ей, цIыхухэ, сытри ди зэбий, ди ней! – 
Бзум хуэдэу дыщытын хуей гъащIэ кIэщIу 
И уасэр тщIэным папщIэ мы дунейм?...

ЖЭЩТЕУЭ

АбытIэ Хьэжуэсмэн и фэеплъу

Си анэш IэфI, си анэш лъапIэ, 
Къауц щIы фIыцIэр зыхуэхъун, 
Уэр хуэдэу си псэр зыхуэбампIэу, 
Уэр хуэдэу си гур зыхуэгъун, 
Си адэ закъуэм нэхъ щымыхъукIэ, 
Ажал гужагъуэм сIимыха. 
Жыгей лъэ быдэу укъысщыхъути 
Сту щIэхыу гъащIэр быуха. 
Зыгуэрым фIыуэ цIыху илъагъумэ 
Услъагъурт уэ, си анэдэлъху. 
Уи зэхэщIыкIым срилъагэт, 
Уи гупщысэкIэм срипсэхут. 
УмэкъумэшыщIэ къызэрыкIуэу 
Уитами губгъуэм упсэуху, 
Уэ къыбгурыIуэр къыгурыIуэу 
Сыхуэмыза сэ куэдрэ цIыху. 
Угумызагъэт апхуэдизкIи, 
Ухуемыжьам сыт хуэдэ Iуэху, 
Номыгъэсауэ тыншу и кIэм 
ИмыцIыхунут уи гум псэху .
Сэ уэрт си гуфIи си гукъеуи 
ЗэсхьэлIэу ену сиIэгъар, 
Зи щытхъу зэхэсхмэ срикъейуэ, 
Си гъащIэ гъуазэу щытыгъар. 
Iыхьлыуэ сиIэм урапажэт, 
Анэшу щыIэм уралейт, 
Уэр хуэдэу гукIэ къысхуэпэжу 
ЩызиIэр мащIэт мы дунейм.
Тхьэмахуэ закъуэм щIэслъхьэу фIыншэ, 
Сэ сыпхуэзэшырт ущыпсэум. 
Иджы сэ дауэрэ уэрыншэу 
ЗэресхьэкIынур гъащIэ псо?...

ГУГЪАПIЭ

Гугъуэтыж Феликс и деж

Адыгэр зэрыпсэур гукъэкIыжщ.
Адыгэр зэрыпсэур пщэдей махуэрщ: 
ГумэщIу, гушхуэу и блэкIар еджыж,
Тхыдэжьхэм хэщыпыхьурэ я сахуэм. 
Ар ирогушхуэр хабзэ хэлъыгъам 
Дунейм зэ щыцIэрыIуэу щыта лъэпкъым. 
Шууей зэрамыщIэжхэу нарт Iэпкълъэпкъхэм 
ЯIа щыпкъагъэ быдэм, яIа лIыгъэм. 
АрщхьэкIэ зэуэ ар ещIыж нэщхъей 
Адыгэхэм иужькIэ хъуам я натIэ, 
Зэгуэпым, тхьэмыщкIагъэм яунэтIу 
Зэрытехьам гъуэгуанэм я нэхъейм. 
БлэкIам къыуиткъым, пэжу, гукъыдэж, 
АрщхьэкIэ дэ пщэдейр ди щIэгъэкъуэнкъэ! 
Дуней гъуэгу псори зэ зэхолъэдэж. 
Абыхэм къахэкIынщ ди деж къэкIуэни. 
СедэIукъым апщIондэхукIэ жаIэм сэ 
Адыгэр зэхэтIысхьэу зыгъеижхэм: 
Адыгэм я дыгъуасэр вагъуэижым, 
Пщэдейр адыгэм дыгъэу къытхэпсэнщ.

* * * 

Закъуагъэр ену щIыгъукъым пэш зэшыгъуэм,
ХэIущIыIу ящIыну куэдым ирамыкуми, 
Борэным жьыбгъэм щигъэгуIэ шыхъуэу 
КIуапIэншэу иреубыдэр уэрамыкум. 
Абы и узым мащIэщ и Iэзэгъуэр, 
Абы и гуауэм хуэмурэ уеух – 
Зэрегъэлъагъури уи насып гъэзэгъуэр, 
Имыгъуэ бжьыхьэ уэсу къыпхуоух...

* * *

Аргуэру угъейшейщ, си дуней нэху, 
Аргуэру уи щхьэр хуумыхьа пIэщхьагъым, 
Узымыгъаплъэ, узымыгъэпсэху 
Уз дэгур пкIэрыкIакъым жэщ кIыхьагъым. 
Иджы пщэдджыжьщ. Уэ тIэкIу ущхьэукъуащ, 

Хъуагъэнти нэхъ мамыр къозауэ узыр, 
Сэ уи гурыгъу-гупщысэхэм сахузу, 
Сыздыббгъэдэсым шэнтым зезгъэкъуащ. 
Си дахэ, сыт аргуэру къыпщыщIар? – 
Жэщ-махуэ узыгъэл къыбдэмыхъуахэм 
Дэтхъуа уи щхьэцым, уи фэ дэжэщIам 
Сэ соплъри, си щхьэм хузохьыж мыгъуагъэ. 
Нэхъыбэу си гур изыудыр сэ 
А тхъугъэм сэ си ягъи зэрыхэлъырщ – 
СлъэкIакъым сэ, седэIуу си гухэлъым, 
Гукъанэр ескъухыфу зезгъэсэн. 
СлъэкIакъым сэ пхуэсщIын уи гъащIэр тынш, 
Зэгуэрым нитIкIэ хым ухэзгъэплъами, 
Иджы ар – уи нэщIащэхэм зэлъауэ.
Уи щхьэцым – тхъугъэу сэ щызолъагъуж. 
ЩызиIэщ гъащIэм сэ зы гугъэ щэху, 
ЗэщIыгъуу жьыгъэм дызэдигъэтхъуну, 
Уи нитIым, уи IэфIагъым гу щысхуэху, 
АрщхьэкIэ щытмэ, ар къыздэмыхъуну, 
Уи япэ сырырещ, си дунейнэху...

ЖЬЫГЪЭ

Си адэшхуэ Хьэмид и фэеплъу

Зэхуос гуп-гупурэ кърухэр, 
Уафэгум деж зыщаугъуей, 
ЗыIэщIэухэу и къарухэр, 
ЛIэжа гъэмахуэр зэдагъей. 
Щос уэгум макъ жьгъыру зэмыщхьхэр, 
Зэм IупщIу, зэми хъужу дэгу,
Здытесым лIыжьхэр уэрамыщхьэм 
Нэщхъейуэ ахэм ящIодэIу. 
Тхьэм ещIэ кърухэм я гъы макъым 
А лIыжьхэм ягу зыхуигъэжар – 
ЩIэлъ щыIэщ ахэм я тэмакъми 
Ящигъэгъупщэу жэщкIэ жейр. 
БэмпIэгъуэщ, гуауэщхьэуэщ жьыгъэр, 
Жеиншэ жэщхэр блэкIыхун. 
Ей, сыт хуэдиз жьым я гум щыхъэр – 
Ар щIалэм дэнэ щицIыхун?... 
Нэху щыуэ, махуэм увмэ и лъэр, 
Ягъуэт зи мыхъуми зэштегъэу, 

Зэхуосри хуэму зопсэлъылIэ, 
БжьыхьэкIэ дыгъэм зрагъэу. 
АрщхьэкIэ махуэ щыIэ кIэншэу 
Абы сыт щIылъэм щилъэпIагъ, 
Е хъурэ жьым и жейр мычэнжу 
Ажалыр щилъкIэ уи лъапIагъ?... 
Ей, ажал щIыIэ, ажал щIыIэ, 
Уэ хэт щIымахуэ пфIэзыщар? – 
ЩIымахуэр икIмэ, гъатхи щыIэщ 
Уэ къыуагъапщэ хъурэ ар!..
ЩыIакъым жьыгъэ насыпыфIэ, 
(Насып щыIэж къозауэу уз),
ЦIыху гъащIэм жьыгъэр и узыфэщ,
НэгъуэщI зыIуатэр хъыбарусщ. 
Зыгуэрт жиIамэ «жьыщхьэ махуэ» – 
ЦIыху къэскIи и хъуапсапIэщ ар, 
Уи махуэщ быным гу къыпщахуэм, 
Уи япэ мылIэмэ къэплъхуар. 
Уи махуэщ быныр къохъулIамэ, 
Уи жьыщхьэ умыхъуам Iумпэм, 
Е уздэтхъуа щхьэгъусэр лIауэ 
Укъыхэмынэмэ уэ пIэм. 
Гукъыдэжыншэщ, хьэлъэщ жьыгъэр, 
Жеиншэ жэщхэр блэкIыхун, 
ЩIэ щIэткъым ахэм я гум щыхъэм, 
Гу зиIэм хуейщ ар ицIыхун.

* * *

Жэщыбг жей IэфIым хэтщ си щIыгур, 
Зэман-зэманкIэ жьым дэуш, 
Щиху уардэ лъагэхэр щхьэщыгум 
Зэхэпх къудейуэ щодаущ. 
Сабий нэщхъыфIэ напэ уэгуу 
Вагъуэбэ уафэр итщ си щIыIу, 
Къохуэхри вагъуэ – дэпхэр уэгум, 
УдзыпцIэ псыIэм щоупщIыIу. 
КъалэмкIи жьэкIи жомыIэфыр 
Уи нэгу мы жэщым щIегъэкIыф, 
КIарцей гъэгъахэм я мэ IэфIым 
Махъсымэм хуэдэу уещIыр чэф...

ТЕБЭРДЫ ПСЫХЪУЭ

«…Велик, богат аул Джемат»
М.Ю. Лермонтов

Тебэрды псыхъуэ, Тебэрды псыхъуэ, 
Уэздыгъей мэзхэм уахокIри псыгъуэу,
Бгым я нэхъ лъагэм удокIыр псыхьэ, 
Тебэрды псыхъуэ, Тебэрды псыхъуэ.

Блын Iуву жыгхэр хуэхъуау гъунапкъэ, 
ЩIож Тебэрды къэкъуэлъэжу уи жьэгъухэм, 
Гущэу толъкъунхэм щIаупскIэ нэпкъхэм 
Жылэ мамырхэр къытесщ дзыхьщIэгъуу.

Гъатхэщ, епэркIэ псыхъуэр игъэнщIу, 
Мейхэр щогъэгъэ Аманаузым. 
ПщIэжрэ, си щIасэ, мыбдежым гъащIэр 
ЗыIэщIихахэр емынэ узым!

Гъагъэт апщыгъуэми жыгхэр гуфIэжу, 
ЦIыкIухэр щыджэгухэт мывэм я куэщIым. 
Хуэмурэ щIыIэр бгыщхьэм щыкIуэщIырт, 
Тэлай къэсыхукIэ дунейм зихъуэжырт.

НыбжькIэ бгыжь тхъуахэм пеуэ лIыжь уардэр
ПщIантIэм щыIущIэт, джыдэр и Iэщэу. 
Дэпу плъа гъущIым епсалъэу уадэр, 
Адыгэ кIыщым щащIыжт пхъэIэщэ.

Ауэ зэгуэрым къэсащ гуIэгъуэр, 
ЛIыжьри сабийри зэхимыгъэкIыу.
Нобэ уэнжакъхэм къикIыжкъым Iугъуэ, 
Унэ здитахэм яжьащхъуэ щокIыр.

МащIэкъым кIуари алъандэм гъэуэ, 
Ауэ адыгэу мыбдеж дэсахэм 
Я кIуэдыкIар псей къуданхэм ягъейуэ, 
Хуэму йоплъых, я тIэпIыгъуэр къэсамэ...

Тебэрды псыхъуэ, Тебэрды псыхъуэ, 
Уэздыгъей мэзхэм уахокIыр псыгъуэу. 
Уи гъуэгур захуэщ, уи уафэр бзыгъэщ, 
Си псэм и нэхуу Тебэрды псыхъуэ!

ЩIалэу къыпщIэхъуэр ещхьщ удз Iэрамэм 
Жьыхэм уеплъамэ – уи гур мэхуабэр. 

Псыжь зыгъэпсыжыр уи псыр арамэ, 
Нобэ насыпым уэращ и кIуапIэр.

ХЪУМЭРЭН

Зэшиблым я шыпхъу закъуэу уэ уагъафIэу, 
Къуршыжьхэм я кум уисщ уэ, Хъумэрэн, 
Псыжьыпсым и толъкъунхэр къыщигъафэу 
Уи лъабжьэм и псыпыхухэр щогуэрэн. 
Хьэуар мыбдежым зэнзэныпсу къабзэщ, 
Мыбдежым пшэплъыр щынэхъ дыхьэрэнш, 
Уафэгум къуалэбзухэр щыбзэрабзэм, 
Уэ уи цIэрщ яIурылъыр, Хъумэрэн. 
Пщхьэщыт Къалэжьым псэлъэфамэ и жьэр, 
Уи тхыдэ кIыхьыр къытхуиIуэтэжынт, 
ИкIи, вагъуэбэу, Тебэрдырэ Псыжьрэ 
Адыгэ къуажэу Iусыгъар къибжынт. 
Уэ зырщи нобэ, дыщэджэд къабзийуэ, 
И адэжь хапIэм зылъэкIар къинэн, 
Си гущIэр богъэхуабэ дыгъэ бзийуэ, 
Насыпым и хэщIапIэ Хъумэрэн. 
Зыужь, ефIакIуэ, Абыкъу-Хьэблэ къуажэ, 
Адыгэ лIыкIуэу къэрэшейм яхэс, 
Балигъ хъуа жыгыу ену узэкъуэжрэ 
Уи щIэблэхэм къахэхъуэу махуэ къэс!

КЪУЩХЬЭХЪУМ

И гугъу хуэпщIыжкIи хэт и фIэщ пхуэхъуну? 
Мыпхуэдэ жэнэт закъуэрщ зыдэщыIэр; 
Си зыбгъум щатэу щоуфафэр хъуныр, 
МыдреймкIэ къату щызэтелъщ уэс щIыIэр.

Динагъэ я кум дэлъыр нэрылъагъуу 
Мыбдежым щызэхокIыр гъэрэ щIырэ, 
Къуршыпсхэм уэсым щыпхаудри лъагъуэ
Ауз зэкъуэжхэм дахьэ толъкъун щIыIэр.

ЗЭПСЭЛЪЭНЫГЪЭ

«Сэ лейуэ мы дунейм сыкъытехъуащ. 
Си псэуныгъэм иригуфIэу цIыху 

Си анэу сэ сыкъэзылъхуам нэгъуэщI 
Мы дунеишхуэм тету сымыцIыху». 
«АтIэ апщыгъуэм щыIэ уигу щIэгъун? 
ИтIани уэ зыкъыпфIощIыжыр лей, 
Си анэр псэужамэ, къысщыхъунт 
Темыт нэхъ насыпыфIэ мы дунейм...»

* * *

Стхыфынут сэрикI махуэ и зы усэ, 
АрщхьэкIэ сыщоукIытэ и къабзагъэм 
Макъыншэу щIыгум къытегъуалъхьэ уэсым, 
Вагъуэбэр щIэзыгъанэ уафэ бзыгъэм.

ТхылъымпIэ усэм сэ къыхуэсщтэхункIэ, 
Си нэгу къыщIохьэр ар жыг къызыхахыр. 
Дуней гъэдахэу ар щытащ лIэхункIэ – 
Сыхуейщ си усэм щхьэкIи ар зэхэсхмэ.

ЛЪАГЪУНЫГЪЭМ СЫХУЭЩЫПКЪЭЩ

(Сонет Iэрамэ)

1.
Нэрыгъ ипщIыкIмэ, мывэ джейри мэсыр, 
Мэкъутэ быдэу хъуам я нэхъыбапIэр, – 
Сэ сокIуэр, къыщыстеуэкIэ уи бампIэр,
Бгы лъапэм щыдаущ екIэпцIэ мэзым.

Къудамэхэр къоIэбэ салъэхъэну, 
Я тхьэмпэхэр къыщахъуэр си Iэгуфэм. 
Сэ ахэм нэщхъеялэу сахуэгуфIэу, 
ГупщысэкIэ созыжыр зы лъэхъэнэ...

«Гухэлъ сэ япэу зыхуэсщIа си пщащэ,
Иджыр къыздэсым уэрщ сэ фIыуэ сльагъур, –
Щхьэ сщIыгъуу утемытрэ мы мэз лъагъуэм?»

Жэуап згъуэтыжкъым. Жьыбгъэм еIущащэу, 
Похужыр хуэму бжьыхьэ жыгхэм пщIащэр, 
Гукъеуэм си гум щищIыжэщ унагъуэ.

2.
Гукъеуэм си гум щищIыжащ унагъуэ, 
ХъуапсапIэу сиIэгъахэр ткIуащ уэсэпсу, 
Си лъагъуныгъэ закъуэрщ дыгъэу къепсу 
Къысхуэнэжар, и нэхур умылъагъуми.

Плъагъупэу щытыгъами сэбэпыншэт, – 
Вагъуэншэ уафэу нэщI схуэхъуащ уи гущIэр, 
Пщэдджыжь къэсыхукIэ нэкIэ узыIущIэм 
Къыпщохъу и лъагъуныгъэр «ЩIым и бынжэ».

Унагъуэ Iуэхухэм гъэру уздаIыгъым 
Мы жыгхэр щыдаущтэмэ гъунэгъуу, 
Абыхэм къыбжаIэнт сэ си гурыгъуу

Жеиншэ ерыскъыншэу сызыIыгъыр.
...Сэ сщIэкъым къыхэсхами си щIалагъэм, –
КъысфIэщIт зэгуэрэм уэ у-Дахэнагъуэу...

3.
КъысфIэщIт зэгуэрэм уэ у-Дахэнагъуэу, 
НасыпкIэ пщIыуэ гъащIэр узэщIа, 
ИкIи апщIондэхукIэ узэжьар 
Сэра сфIэщIати, фIыщэурэ слъэгъуа.

КъэкIыгъэ гъужыр уэшхым зэрыпэплъэу 
Сэ сежьэти нэпсейуэ уи жэуапым, – 
Къысщыхъут щыхуабэм ар схуэхъун жьауапIэ, 
ЩыщIыIэм спкъырытын сызэщIигъаплъэу.

СылъаIуэу Iэ сшиям къыщыдыхьэшхри 
Уэшх нэпцIу сщхьэщыкIащ уи лъагъуныгъэр,
СыгуIэу сыкъыхинэри къум дыгъэм,

НэгъуэщIыр игъэнщIащ уи гухэлъ уэшхым. 
Спкъырытхэщ уи псалъейхэр шэ къэуэжхэу: 
Сэрыжкъым уи псэ закъуэ Джэримэсыр.

4.
Сэрыжкъым уи псэ закъуэ Джэримэсыр, 
НэгъуэщIщ иджы а цIэр уэ зыфIэпщар. 
АрщхьэкIэ мыкIуэдыж налкъутналмэсу 
ИгъащIэкIэ си гущIэм ухэпщащ.

Уэрыншэу есхьэкI гъащIэр ену бжьыхьэщ, 
Закъуагъэм къызобэкIыр и щIыIэгъэр, 
Сыпсалъэми, плъыржьэрым ихь уIэгъэу, 
Шэджагъуэ махуэу уи нэхэм сопщIыхьыр.

СопщIыхь хъарбызу Iупэм щыткIу уи бахэм, 
Сыхьэт зэдэдгъэкIуахэм сахочыхь, 
Уи IитI къызэдэхащIэхэм сопщIыхь,

ИджырикI зэхызощIэр уи Iубахъэр,
Удэт хъысфIощI иджырикI си щIыбагъым.
Уи деж кIуэ гъуэгур быркъуэшыркъуэт, кIыхьт.

5.
Уи деж кIуэ гъуэгур быркъуэшыркъуэт, кIыхьт, 
СощIэжыр япэу уэ сыщыпIущIар, – 
Алъандэрэ илъэс зыбжанэ щIащ, – 
Махуэшхуэр клубым щагъэлъапIэ пшыхьт.

Апщыгъуэм уэ ухэтми узмыцIыхут. 
АрщхьэкIэ си гур зэуэ пкIэрыпщIащ. 
КъызжыIэт, сыт а жэщым къызэпщIар, 
ИгъащIэкIэ гуращэ схуэхъуа цIыху?!

НэгъуэщI гугъапIи плъапIи симыIэжу, 
ХьэкъыпIэкIэ уи деж щызэхэсщIащ 
КупщIафIэ зыщIыр гъащIэ ягъэщIар,

Щхьэзакъуэ хъуам насып зэримыIэжыр.
…Зэгуэрми «фIыуэ слъагъу» жызымыIэжырщ
Зи гъащIэр гужьеигъуэкIэ гъэнщIар.

6.
Зи гъащIэр гужьеигъуэкIэ гъэнщIам 
Сащыщт, сыпIумыщIатэмэ а жэщым: 
Уэ Iэдиихуу уи Iэр къысхуэпшэщIри, 
Псэуным гукъыдэж хуэзыбгъэщIащ.

Уи псалъэхэм къысхалъхьэт сэ къару. 
Уи нитIыр къысхуэгуапэт гъуэгугъэнэхуу, 
Сэ сигу къокIыж, си закъуэу сыкъэнэхукIэ, 
Уэзджынэу зэрылъэлъ уи макъ жьгъырур.

Уи Iупэхэм аргуэру къызжаIэжыр: 
«НэгъуэщI си гупщысапIэу щхьэ пфIэщIа?! 
Уэращ сэ лъагъуныгъэ зыхуэсщIар,

Сэ уэ IэщIыб сыпхуэзыщIын щыIэжкъым». 
Ар жыпIэгъами нобэ узиIэжкъым –
IэмалкIэ ди жагъуэгъухэр зэхуэщIат…

7.
IэмалкIэ ди жагъуэгъухэр зэхуэщIат. 
Абыхэм ягу техуакъым сытым щыгъуи 
Щыпкъагъэ лъагъуныгъэр зэрытщIыгъур. 
ЯфIэбэ мащIэу бий дызэхуащIыху,

Ди ужь икIакъым дэнэкIи дгъэзами 
Уэу бзаджэкIэ гъэнщIа абыхэм я бзэр, 
КъызжаIэт сэ уи напэр схуэмыкъабзэу, 
Ар дыдэр сэ схужаIэт, уахуэзамэ.

Псы ткIуэпсрэ пэт екъутэр псыхъуэ мывэр 
Ди якум ахэр дэувахэщ хьэлэу*, 
Алъандэрэ си пыIэри сфIэхьэлъэу,

Сытетщ дунейм мы си гур зым хуэмыфIу. 
Зыгуэрэ хъумэ си щхьэр схъумэжыфми, 
Абыхэм сэ сатекIуэфакъым хьэлкIэ.

8.
Абыхэм сэ сатекIуэфакъым хьэлкIэ, 
Мыщащэу схъумэфакъым ди насыпыр, – 
Зэгуэпыр блащхъуэу гущIэм къынэсыпэм, 
Уэрэдым си гупщысэр изохьэлIэр:

«УIэгъэ ящIа бжьор щIокъур псынэм 
Къару къыхуэнэжамкIэ епщылIэну, 
Бжэндэхъур уэгум йокIуэдэж, щылIэным, 
Иужьрей уэрэдыр иусыну.

Сэ страхащ сыпсэууэ си уэрэдыр, 
Къарур сыухыхункIэ замыIэжьэу. 
Насыпу збжарикI уащIыфащ жыIэщIэ,

ГъэпцIагъэкIэ быдапIэу бийм уратри. 
ПщIэфынур сытыт къэнэгъар уэратэм 
ФIылъагъуныгъэм нэхъ уимыIэу Iэщэ?!»

* Хьэлэ – зи кIапэ лъэныкъуэмкIэ пIащIэу упIэщIа пхъэ е гъущI кIапэ, пхъэ 
иризэгуаудын, иризэгуачын папщIэ къагъэсэбэпу.

9.
ФIылъагъуныгъэм нэхъ симыIэу Iэщэ, 
ЗгуэщIынщ иджыри сэ гугъуехьу щыIэр. 
Сшэчынщ щIымахуэ хъуэтым я нэхъ щIыIэр, 
Гъэмахуэм я нэхъ хуабэр сщIынщ жыIэщIэ.

Къыр папцIэм я нэхъ дахэм ар дэсхынщи, 
Тезгъэувэнщ цIыхугъэм и бэракъыу, 
Жэщыбгым къумым цIыху къинащ аракъэ, – 
СщIынщ дыгъэ, жэщ кIыфIыгъэр дэбзэхыну.

ЩыIакъым лъагъуныгъэ насыпыншэ, 
ЩыIэнукъым ди япэкIэ иджыри! 
Насып зимыIэр зи тхьэмбылым кIыру

Жыглыц укъуеижар зытелъырщ фIыншэу!
Дунейм сытетыхункIэ сыузыншэу 
Илъэсхэм уардэу сэ сапхырыкIынщ,

10.
Илъэсхэм уардэу сэ сапхырыкIынущ, 
Жагъуэгъухэр гукъыдэжкIэ зэзгъэфыгъуэу. 
ИджырикI гъащIэм къыспэщылъщ и фIыгъуэр, 
Игъэунэхуакъым си къарум лъэкIыныр.

Письмохэм ядэщIыгъуу гъуэтэжыныр, 
Си лъагъуныгъэ, щIы уи фIэщ, уэракъым! 
Iэмал имыIэу щыткъым уи уэрагъым 
Хьэфиз хуэхъуа хъыджэбзыр бгъуэтыжыныр.

Из ухъужынщ аргуэру гувэ-щIэхми, 
Аргуэру зы насып къытхукъуэкIынщ. 
Ди нэщхъ зэхэуфар зэрихъуэкIыну

КъыдэуэлIэнщ гуфIэгъуэ дымыщIэххэу, 
ЩIэрыщIэуи ткIужынщ илъэс дгъэщIахэр, – 
ИджырикI сщIэнущ сэ схузэфIэкIынур.

11.
ИджырикI сщIэнущ сэ схузэфIэкIынур, 
Iусхынщ си насыпыбжэ зэхуэпщIар, 
Сэ лъапIэу сиIэр щхьэузыхь хуэсщIат 
Уэ уи пагагъ зи хъер къызэмыкIыным.

Нэщхъей ухъухукIэ сэ си лажьэ сфIэщIу 
Сыпылът сыт щыгъуи уи гур пхуэсхъумэну, 
Уэ уи цIэкIэ мы си псэр стынт къурмэну, 
Зэ закъуэ къызжепIатэмэ уи фIэщу.

Мэкъу шхийми йопхъуэр цIыхур, щыгузавэм, 
Удз щхьэкIэм я нэхъ махэр ещIыр Iэщэ, –
ИджырикI гъуэгу пхуищIынут сэ си Iэпщэм,

АрщхьэкIэ си гур уэ дэплъхьащ бэн зэвым. 
Сащыщкьым, сыт сщIэфынуми, узэфIым, – 
Гугъуехь спэщылъыр аркъым зыщIэсIэжьэр.

12.
Гугъуехь спэщылъыр аркъым зыщIэсIэжьэр, 
ИджырикI къуэри бгыри зэпысчынут, 
Ажалым си лъэр щIиудами Iэжьэу, 
Иужьрей лъэбакъуэр уэ пхуэсчынут.

МафIэгукIэ кIуэни хуейкъым уздэщыIэм, – 
Сынежьэу щытмэ, сынэсынущ лъэсу, 
Ауэ ди якум къыдилъхьащ илъэсхэр 
ГуфIэншэ уи нэ фIыцIэхэм я щIыIэм...

Гъазэншэу зэблэкIащ ди насып гъуэгухэр, 
ГугъапIэу диIэгъахэр тфIызэIащIэу, 
Псалъейхэр къыхахьахэщ дэ ди гъащIэм.

Дамэншэ бзууэ дыщIэбэгыу уэгум, 
Ди гъащIэр ену щетхьэкIыну щIыгум 
Ди натIэм илъагъэнт дызэпэIэщIэу.

13.
Ди натIэм илъагъэнт дызэпэIэщIэу, 
IэщIыб дызэрыщIауэ дыпсэуну. 
Уэ Iэджэ щIауэ ухъужащ бынунэ, 
Сихьакъым сэрикI уи удын щIыIэщэм.

Уэим сымыщIагъэфэ зытезгъауэу, 
Уи дэкIуэныгъэм седэIуащ и гугъум, 
Уэ адэкIэ къэхъунум уемыгугъуу 
УIукIыжащ, уигу сэркIэ мызэгъауэ.

Плъагъун уи гугъэт сэ сызэщыгуауэ, 
Сыпагэу пфIэмыщIат сыкъыщIэкIыну. 
Уэ дэнэт нэф хъуа уи гум къыздэкIынур 



114

Сэ лъагэу си щхьэр сигъэIэту гуауэм?!
ГущIыхьэщ, уи къарухэр пIэщIэкIуауэ, 
НэгъуэщI щхьэгъусэм гъащIэр депхьэкIыну.

14.
НэгъуэщI щхьэгъусэм гъащIэр депхьэкIыну 
КъызжаIэпами хъунтэкъым си фIэщ. 
Уэ сигу уилъынущ, – узыхуейр къысфIэщ, 
Фэеплъуи уи сурэтыр къесхьэкIынущ.

Схъумэнщ мыкIуэду къызжепIа псалъейхэр, 
АбыкIэ сэ зысщIыжкъым хэутэн, –
Сыдзыхэмэ – къарукIэ къызэтэнщ, 
Гугъуехь сыхуэзэм – згъэувынщ пкIэлъейуэ.

ИщIысыр сыт сэ гъащIэм срикъаным, 
ГуапагъкIэ цIыхугум сынэмысмэ! 
СищIынщ уи деж щызмыгъуэта нэмысым

НэгъуэщIми зэхэсщIыкIыу и гукъанэр. 
Абы иужькIэ куэдкъым гуауэу къанэр: 
Нэрыгъ ипщIыкIмэ, мывэ джейри мэсыр.

15.
Нэрыгъ ипщIыкIмэ, мывэ джейри мэсыр, 
Гукъеуэм си гум щищIыжащ унагъуэ. 
КъысфIэщIт зэгуэрэм уэ у-Дахэнагъуэу, 
Сэрауэ уи псэ закъуэ Джэримэсыр.

Уи деж кIуэ гъуэгур быркъуэшыркъуэт, хьэлъэт, 
Гукъанэ зэпымычхэмкIэ гъэнщIат. 
IэмалкIэ ди жагъуэгъухэр зэхуэщIат, 
Абыхэм сэ сатекIуэфакъым хьэлкIэ.

ФIылъагъуныгъэм нэхъ симыIэу Iэщэ, 
Илъэсхэм уардэу сэ сапхырыкIынут, 
ИджырикI сщIэнут сэ схузэфIэкIыныр,

Гугъуехь спэщIэлъыр аркъым зыщIэсIэжьэр: 
Ди натIэм илъагъэнт дызэпэIэщIэу, 
НэгъуэщI щхьэгъусэм гъащIэр детхьэкIыну...

     1973 гъэ.

ЕДЗЫГЪУИТI ХЪУ УСЭХЭР

* * *

Данэ гъуэжьу жэщ мазэгъуэ дахэщ – 
«Насып жэщ» жыхуаIэр мырагъэнщ, 
Гъатхэ жыг гъэгъахэм, зыкърахыу, 
Жэщ хьэуар фоумэкIэ ягъэнщI. 
Арэзыуэ махуэ ягъэщIамкIэ, 
Бзухэр жеижащ, ялъагъуу пщIыхь, 
Вагъуэ шырхэм я нэ цIыIкIу къэпщIамкIэ 
Я щIэщыгъуэу щIылъэр зэпаплъыхь...

* * *
Щам щIыгум хуэдэу, сигу, уэ хъу хьэлэл, 
Къуатамэ зы, хуэдищэ яптыжыфу, 
Дунейм цIыхуфIу тетым я дэлэл 
ЦIыхугъэр щIыгу къэуату пхъумэжыфу. 
КъумыщIым ещхьу, си бзэ, хъу къэзэр, 
ШэсыпIэ ящI икърарым ущынэскIэ, 
Уи псалъэр традзамэ тэрэзэм, 
Къилъытэу зэхэзыхым щыхьэт нэсу...

* * *
Фочауэ макъым мыщэ къигъэушу 
И гъуэмбым ныкъуэжейуэ кърихуам 
Ебгъэщхьу, пщэдджыжь мэз нэбэнэушэр 
ЕфыщIыр жьыбгъэ бзаджэ къыкъуэуам. 
ЩигъэшкIэ жыгхэр жьы къуапэтемэным, 
КъыпфIощIыр ахэм къару Iэл къэпхъуам
ЖыгыщIэ къащIэжахэр щахъумэну, 
ТегужьеикIыу зытраубгъуа…

* * *

Бжьын къашэу кIэртIоф хъуэж къэкIуа урысхэр
Адыгэ къуажэм щыщхьэпридзат – 
И шэрхъыр щIэжри машинэ зэрысым, 
ГууэщIу гъуэгум декIуэкI къуэм дидзат. 
Иса щIалищыр, хьэлъэу, сымаджэщым 
Зыгуэрхэм нашэсауэ къыщрахт, 
Зыгуэрхэми, тIэкIунитIи мычэнджащэу, 
Лъыкъуалэм хэту бжьыныр зэбграхт...

ЗЫГУЭРЫМ ДЕЖ

Уи гуапэщ, къыббгъэдэтхэм ябгъэлъагъуу,
Щхьэхынэу уи Iэ лыпцIэхэр бгъэджэгумэ,
«Сэ Сосрыкъуэ срикIуащ и лъагъуэм,» –
ЖыбоIэр уэ «нарт щауэкIэ» къоджэхукIэ.

Шэчыншэу уэ ухуэдэщ Сосрыкъуэ,
Зы мащIэ дыдэщ фхэлъыр фэ зэмыщхьу:
Абы тIасхъапIэу иIэгъар и лъакъуэрт,
Уэ уи тIасхъапIэр зыдэщыIэр уи щхьэрщ.

* * *

Зэгуэрым сэ услъытэрт адыгэлIу 
ИкIи псалъэ дыгъэлу жыпIэу хъуар 
Хьэл-щэну сфIэщIти уи щхьэкIэ уэ пхэлъу, 
ЯхуэсщIт емыкIу зыгуэр къыбдэзыгъуам. 
ИужькIэ къыщысщIами узищIысыр, 
ЛъэмыкIыу хутыкъуам уэ уезгъэпщат, 
АрщхьэкIэ пцIыт – сэ лейуэ сынэтIысри, 
Уи яжьэр дэп къысфIэщIу сыщIэпщат...

* * *

Дунейм ехыжым щыIэкъым нэхъ закъуэ, –
Аргуэру уафэм вагъуэ гуэр ижащ, 
Хэт уэ аргуэру уигу зыхуэбгъэзагъэу 
Здэпхьар, къатиблкIэ щIэкIуэтэн ажал? 
Сыщытщ нэщхъейуэ сижыхьауэ си пIэм: 
КъысфIощIыр ар, хыуейм зэхикъутау 

Кхъухь щIэтIысыкIым хым хидза бащырбэу 
Сэ, хъунур хъуа нэужькIэ, къэзгъуэта...

АБЫТIЭ ХЪЫЗЫР ДЕЖ

Пэжщ, хуэдэт Iуашхьэмахуэ и щхьэр уанэм, 
ПщIэгъуалэ уэсуи адыгэш Iэпкълъэпкът, 
ИкIи уафэгум бгъащхъуэу щызеуэну 
И лъабжьэм щIалъхухьари шууей лъэпкът. 
АрщхьэкIэ ди лъэпкъ натIэ насып мыгъуэм 
ИщIащи Iуащхьэмахуэ уанэгу нэщI, 
Зея шу хахуэр дэнкIи къыщилъыхъуэу, 
ЗэуапIэм къина хуарэу мэгумэщI...

КЪУЗГЪУН УНАГЪУЭ

Абыхэм щIымахуэм нэхъ уаем уежалIэм, 
ПлъэкIынукъым уэс Iэпэщыз къеIыпхын, 
Абыхэм я джэдхэр мэлIэж я ажалкIэ, 
ПымыкIыурэ ягу, зы яукIыу яшхын. 
КIэпIейкIэ и уасэ абыхэм пхуащIамэ, 
ИужькIэ мэл уасэм нэсын къыппахыж, 
Къатищу зэтету унэшхуэ ящIами 
Я гъащIэр гуэнэщ зэгъэмбам щаухыж...

БЖЬЫХЬЭР ЙОКI

Пшэ гупыр уэшхкIэ къыхуегъыхри щIылъэм, 
Сэнтхыщхьэ бгыжьхэм я щхьэр дахыжаш,
Къущхьэхъу къуршыжьхэм я джабэху уэсылъэр
Мэзыщхьэм нэскIэ къекIуэтэхыжащ. 
Кьуршыпсым иухауэ и джэгуныр, 
Зэхэпх къудейуэ бгыжьэм къыщодым,
...Иджыри мылIа бжьыхьэм и джэбыныр
Ищхъэрэ жьыбгъэм иухакIэщ дын...

* * *

Лъэпкъ напэм нобэ ириджэгу бзылъхугъэ, 
ЦIыхубз псэ нэху уэ зи пкъым укъикIам, 

И пщIыхьым, и къабзагъэм, и цIыхугъэм 
Адыгэр иригушхуэу къекIуэкIащ. 
АрщхьэкIэ, зэхэзыхым яфIэшыпсэу, 
Уэ ахэр псори къытхуэпщIыжри пщIыхь,
Бзылъхугъэ щIыхь, щытар ди лъэпкъым и псэу,
ЯхуэпщIыжащ цIыхухъухэм я лъэгущIыхь...

* * *

УсакIуэм языныкъуэм яIэщ узу, 
Бэракъ ящIарэ якъуэмылъ зэчийр, 
Зы сыхьэтыпэм зэраIулIа усэм 
Къыщытхъуу, ягъэIуныр я гуо-кIий. 
Абыхэм загъэину, загъэбгъакъэу, 
КъыщеджэкIэ сатыр зэрагъэпцIам, 
Сигу къокIыр джэд зигъэщIэгъуэжу къакъэр, 
Страус джэдыкIэ фIэщIу къикIэцIа...

* * *

Зыгуэрым игъэщIагъуэт жи: «Ар дауэ! –
Си фызыр лъхуэмэ, къилъхур Iэхъуэжь цIыкIущ,
Мо ди гъунэгъум и фызыжь жьэпкъдауэм 
МыунафэщIу къилъхуркъым зы цIыху». 
Абы нэхъей, зэманым зихъуэжами, 
Аргуэру къэрал хабзэр зэрыщытщ: 
Ди уэлияхэм бын къащIэхъуэжари 
Ди бынхэм унафэщIу ящхьэщытщ...

ЛIЫ ХЬЭТЫРЫНШЭ ГУЭРЫМ ДЕЖ
Уи бжьакъуэр къытикIэ уэ цIыху узыщыхъуу 
И Iуэху гузэвэгъуэр уи деж нэзыхьам –
ЩыпкъагъкIэ цIэрыIуэ лъэпкъылIхэм уащIыгъути,
СфIэщIат уэ абыхэм я диным уихьа. 
АрщхьэкIэ сэ уэркIэ сиплъат гъуджэ нашэ: 
Кхъуэм дыуэ пщIэхэплъхьэкIэ мыхъу муслъымэн –
Зыгуэрхэм уащыхъуми ухъуауэ лIы пхъашэ, 
Псэлъэн фIэгъэкIа уэ уимыIэ пэрмэн...

УСЭ КIЭЩIХЭР

Зэманыр хуэдэщ Жьыгъэибг, –
НэгъуэщI сыт хужыпIэн, –
Зи тажьджэ бгым къелъар дгъеиху, 
КIэлъыкIуэм хуещIыр бэн.

* * *

Мэжаджэ хуабэм и IэфIагъыр зыщIэм 
КъыфIэмыщIыну хьэкъырш жылэр хугу, 
ЗэремыкIуалIэу бжьэр гъэгъа IэрыщIым, 
Дахагъ IэрыщIми димыхьэх цIыхугу.

* * *

Аргуэру мэзыр ясеящ къэлэрхэм; 
Май дахэм ягъэлъапIэу и чэзур, 
КъыпфIощI абыхэм я уэзджынэ блэхэр 
Щэху цIыкIуу гъатхэ жьыбгъэм дагъэзу.

* * *

Умыуэвмэ*, иувыкIи уIущIэнщ, 
ЕрыщагъкIэ удэуэныр хъуркъым щэн –
ЛIыгъэ зиIэр ирикъейкъым и къарум, 
Мы дунейм темыт фIэщIыжу нэхъ еру.

* * *

Хъыджэбз гухэлъыр хуэдэщ бжьыхьэ дыгъэм, 
Абы и бзийхэм ещхьуи щхьэзыфIэфIщ: 

* Уэвын – щIыбагъкIэ икIуэтын; умыуэвмэ – «уимыкIуэтмэ» жыхуиIэщ.

Зэм къыпхуогуапэр ар уэфI махуэ бзыгъэу, 
Зэм уэлбаналэу зызэхеуфэф.

* * *
Гъэмахуэр иту, дыгъэр щыдэхащIэм 
Дунейм тетыжу фIэщ щIыгъуейщ щIымахуэр. 
Уи жэщым хэхъуэу, щыхэщIарщ уи махуэм, 
ЩIыIэмэр гумрэ псэмрэ щызыхащIэр...

* * *
Насыпыр хуэдэщ бжьыхьэ жэщ щIыIэбжьым 
ЦIыху гупыр зы шхыIэн къызыхуэнам: 
ЦIыху напэ зимыIэжу, зиIэм Iэпщэ, 
Абы и хуабэм лъокIыр ухинын...

* * *
Уи мафIэм си гур щумыхъумэу, 
ЗдэщIыгъу ажалми сыIущIэху, 
Щыблауэ макъри щIэзыхъумэ 
ФIылъагъуныгъэ псалъэ щэху…

* * *
IуэхуфIкIэ зы цIыху гуэр цIэрыIуэ хъуамэ, 
Ар псоми я гъэсэнщ, я хэгъэрейщ, 
АрщхьэкIэ мыхъумыщIагъэ далъэгъуамэ, 
И анэ къэзылъхуам и закъуэщ зейр...

* * *
Дядэжьхэм я щIыхьыр щIымахуэм – дыгъафIэ,
Гъэмахуэм – жьауапIэ дэ тхуэхъуу къэтхьат, 
АрщхьэкIэ мэшоку зэпэгъуанэм илъ гъавэу, 
Гъуэгу ткIуам мащIэ-мащIэурэ ар щиткъухьащ...

* * *
Мы зэманыр бохъшэ Iувым и зэманщ, 
Ахъшэ мыхъумэ ямыIэжу зы Iиман 

Къэрал мылъкуи, уней мылъкуи зэбграх 
Уи жьэм Iулъхьэ дэпхьеяри къыбжьэдах.

* * *

Бжьэхэм я псэупIэр якъутамэ,
Жыг ку гъуанэ е бгъуэнщI къагъуэт,
Ауэ цIыхум гуауэр щыетамэ, 
ЩIым щхьэегъэзыпIэ щимыгъуэт.

* * *

Джэджьейхэр къурт хыфIэзыдзэжу 
Адакъэр гъусэ зыщIыжау, 
Сабийхэр янэм тридзэжри 
ЛIы лъыхъуэ фызыр хыхьэжащ.

* * *

Делэм акъыл епткIэ сэбэпыншэщ –
Зы сыхьэт хуземыхьэну тыншу. 
Делэр схуэхъун нэхърэ IупэфIэгъу, 
АкъылыфIэр схурырехъу жагъуэгъу...

* * *

Мылыбг зи лъабжьэм дэ дыщIэту 
Пщэдджыжь акъужьыр зыщIэпщам 
ШхыIэну пшагъуэр къытещэтри 
И щIыфэ хужьыр къыщIэщащ...

* * *

Дыщэр гъущIхэгъэкIыу щыIэм я нэхъыщхьэу 
ЩIабжыр плъыфэ дахэ иIэр армыра –
Дыщэр зыгъэлъапIэр мыулъийуэ и щхьэр, 
И къабзагъыр быдэу зэрихъумэр арщ.

НОБЭРЕЙ ГЪАЩIЭМ И ТЕПЛЪЭГЪУЭ

Фыз ябгэм и бгыр щIэкъузауэ, 
И гуащэм хьэнцэкIэ йозауэ, 
ЩымыIэ фIэщIу щIэхэшэн –
И бынми зэрыхуейр къашэн...

ГИЕ

ЛIы хабзэкъым чы лантIэу узэфIэщIэу 
Уи гъащIэр пхьыныр – джалэм зеIэтыж. 
ПщылIыным еса цIыхурщ къызыфIэщIыр 
Лъэгуажьэмыщхьэу ущытыныр тынш...

УЩИЕ

Укъуэдий уи лъакъуэр, еплъи уи тепIэн, 
Уи мыгугъэ уи цIэм псоми зыхуагъэщхъ. 
«Хьэхэм цIыху сафIэщIу къохъу къыщызэбэн», –
Алмэсты жызыIэм, кхъыIэ, зумыгъэщхь...

СИ ХЭКУ

Уи лъабжьэр губгъуэщ, уи щхьэщыгур уафэщ, 
Бгырыпхыу уи бгым къуршхэр къешэIкIащ –
Си хэку, уэ уещхьщ уеплъыхукIэ нэр игъафIэу
Кхъуэщыным гъэгъа дахэ къыщыкIам. 

АДЫГЭ ТХЫДЭМ И ДЕРС

Къуршыбгъэр зэрышхмэ, къуаргъ шхыну къонэж,
Адыгэми арщ къытщыщIар:
Тепщэныр зи щэныр дэ тфIэхъури гъунэж.
Аращ лъэрыщIыкI дыщIащIар.

ГЪАЩIЭ ХАБЗЭ

Щхьэж хуэфэщэн и щыдэжынщ: 
ЦIыху щIыIэлIэхым хуэлъэщ шын, 
Щхьэемыгугъум мылъку хуэмыщ, 
Зэмыщхь зэгъусэ зэрымыщI.

* * *

Гухэлъым зэхуищIахэм гъусэ 
Зэзэгъ яфIэфIмэ яку дэлъын, 
Абыхэм я псэр зэрылъ чысэм 
Зэрыпсэуни хуейщ илъын...

ГУШЫIЭ НЭЩХЪЕЙ

Хьэлэлыр тэным хуэкъулейт, 
АрщхьэкIэ къуэлъкъым ахъшэ лей, 
Къулейри щосхьыр и хъуржын –
Хуэмей адрейхэм ящхь хъужын...

ЧЭНДЖЭЩ

Ущымышынэ цIыху зимыIэм жьабзэ, –
Хуэсакъ къыпхуэбзэрабзэу зызыгъэщхъым: 
Зызыгъэшам зиукъуэдииж и хабзэщ. 
Узэкъуэхуауэ къеуэжынщ уи нэжьгъым...

* * *

Къауц щIы фIыцIэр зыхуэхъун жьакIэхухэ, 
Фэ фыщыпсэум сытри ди куэдат, 
АрщхьэкIэ фэ фыбзэхри вагъуэкIэхуу, 
ВдэщIыгъуу хъерри махъэри кIуэдащ...

ГЪУЭГУМ

Пщыхьэщхьэ дыгъэр мафIэу зэхокIыжыр, 
Къуршыжьхэр аргуэрыжьу жейм хедзэж. 

Жыг ныбжь къутахэм цIыху зызыукIыжу, 
КъыпфIощI машинэ шэрхъхэм зыщIадзэж…

* * *

Дунейм плъагъуным щхьэкIэ и дахагъыр, 
УиIэн хуейщ Гомер нэф и нэ жанагъыр. 
Хихьэным щхьэ бзу макъыр псэмрэ гумрэ, 
Бетховен дэгу уиIэн хуейщ и тхьэкIумэр...

* * *

Жасыщ. Псы Iуфэм щощхьэукъуэр щыму 
БанапцIэ Iуву зэщIиблар къэзмакъым, 
Шхуэл хуабэм нэхъуеиншэу лъыхъуэ щынэу, 
Бгы лъабжьэхэм защIедзэ псым и макъым.

АКРОУСЭ

Дыщэу щыIэм нэхърэ унэхъ лъапIэщ, 
Уэрщ сыт щыгъуи цIыхум иIэр плъапIэу, 
НэфIкIэ узэплъар – трихьэжащ, 
Егъу къэпщIам – и дыгъэр къухьэжащ. 
Игъуэр къынэмысу – сынолъэIу –
Махуэ нэхур уэ щIумых си нэгу!..

* * *

Уи Хэкум куэдрэ уэ хуумыщI тхьэлъанэ, 
«СылIэнщ уэр щхьэкIэ» – жыпIэу умыув, 
Iуэхуншэу упэмыплъэу ущылIэнум, 
УиIэхукIэ гъащIэ – Хэкум хуэпсэуф!

УСЭ

Си усэ, уэ уэстащ уэстыфри, 
Уи хъер хуэныкъуэм егъэкIыф,
ГуфIэгъуэр цIыхум дэIэтыфи, 
Гукъеуэр цIыхум дэшэчыф.

ПОЭМЭХЭР



130



131

ДИ ЛЪЭПКЪ ПЩЫ-УЭРКЪХЭМ Я ФЭЕПЛЪУ

Си япэкIэ мы псыхъуэм дэса цIыху, 
Сэ уи цIи узыщыщи сымыцIыху, 
Зыгуэри хэзмыщIыкI уи псэукIам 
Е щхьэусыгъуэ узэрылIыкIам. 
Уи гъащIэр уз е Iэщэ пIызыхар 
Е жьыгъэм и ажалкIэ быуха? 
Е уи псэр хъууэ уэ пфIэмыIэфIыж 
Ажалыр зыхуэпщIа уи гугъэфIыж? 
Мы псыхъуэ, уи псэр дыгъэу здыкъухьам, 
Гъунэжу кхъузанэкхъэр щикъухьащ, 
Хуэм-хуэмурэ щIы щхьэфэм хогъуэщэж 
ИкIи хэт ейми, зыми имыщIэж. 
ПхуэщIэнур сыт? – Зэман зэринэкIам 
Абы лъэпкъ куэд хы пэбжу щхьэщыкIащ, 
Иныкъуэм я хъыбари щымыIэж, 
Иныкъуэм я цIэр тхыдэм къыджеIэж: 
Мэжэр, къэзэр, меот, авар, сивар, 
Щэрмэт, алан, къуман, албан, кIэмыр – 
Мамыр щIыналъэ хъужыхункIэ мыр, 
Зы лъэпкъкъым и шыуаным къыщывар. 
Абыхэм щыщу хэт иджы къэнар, 
Меотхэм нэмыщIауэ куейм къинар? – 
Щыхьэтлыкъыншэу дэнэ ар щыпщIэн, 
Дэтхэнэ лъэпкъым лъыкIэ япыпщIэн 
А псом щыгъуазэр мо къырыжь зэлъарщ, 
Гъэ мин блэкIахэм тыншу яхэплъарщ, 
АрщхьэкIэ а къырыжьми зеущэху – 
Хуей хъункъым иIуэтэну зым и щэху. 
Зыщ сэри сщIэр: мыбдеж ущыпсэуащ, 
Сэ нобэ сшэ хьэуамкIэ убэуащ, 
Сэ схуэдэуи, къыпщыхъуу зэнзэныпс, 
Уефащ зыщумыгъэнщIу инжыджыпс. 
Сэ сэщхьу, дауикI, уэри, хъумэ жэщ, 



132

Къурш гуэлу вагъуэ мафIэхэр здэжэщI 
Уафэгу гъунэншэм уи нэхэр щыплъызт, 
Уи гъащIэр зэрыхъунум уегупсыст: 
«НасыпкIэ гуашэ жэщ мазэгъуэ нэху, 
Си натIэ хъунур уэ къысщумыущэху, 
ПлъэкIынум – къысщыгъахуи уэ уи нэфI, 
Си гъащIэ къыслъысар умыщI кунэф. 
ЩаIэжщ мы щIылъэм псоми зы чэзу – 
Блолъэтри гъащIэр, ещхьу къуалэбзум, 
Зэгуэрым псори мы дунейм токIыж, 
Хэт хъууэ, хэти мыхъуу гукъэкIыж. 
СоцIыхур, сэри куэд къызэлъытащ, 
АрщхьэкIэ гъащIэр зэ къыпщыетам, 
ПлъэмыкIыу, къохъур ущигъэулъий, 
ЗэрымыщIагъкIэ пхуищIу Iейр уэлий». 
ИкIи плъагъуху насыпым и нэфI-нейр, 
Ухъуапсэрт уэ, угуфIэрт, унэщхъейрт, 
ФIылъагъуныгъэ мафIэм уищIмэ гъэр,
ГугъапIэ нэхухэм гукIэ уахуэпхъэрт.
ЛIэныгъэр, пэжу, псоми япэщылъщ, 
АрщхьэкIэ лIапэр зыфI зымыгъэхъарщ, 
Аращ: «ЩIы щIагъым лIаи псэуи щIэлъщ», 
Зэгуэрым Жэбагъы щIыжиIэгъар. 
Сэ а псалъэжьыр си щхьэм къихьэжыху,
Iущагъыу хэлъым сегупсысыжыху, 
Ди лъэпкъ пщы-уэркъыу, зи фэеплъхэр нэху, 
Фи щапхъэрщ къыщIыхьэжыр сэ си нэгу. 
Фэ лъэпкъым фыдинапэт, фыдищIыхьт, 
ИкIи сыт хуэдэ бий къытлъыреIус, 
Фэрт, япэу Лъахэм хуэхъуу щхьэузыхь, 
Биишэм зыхуэзыщIыр шапэIудз. 
Фэ лъэпкъыр къывдэбжьыфIэрт, къывдэнэхут, 
ИкIи хэхуами ар сыт хуэдэ Iуэху, 
Ямыгъэбжьыгуэу хамэм къраплъ фэр, 
И хьэлъэр ену худэзыхыр фэрт. 
Ди лъэпкъ пщы-уэркъхэу, си губампIэ уз, 
Гъыбзафэу мы сатырхэр зыхуэзус, 
Мыгъыбзэт фэ фхуэфащэр – лIыхъу уэрэдт, 
Пшыналъэу уахътыншагъэр зи гъерэтт. 
АрщхьэкIэ сэ слъэмыкI нэгъуэщIу сщIын: 
Фэ нобэ фытетыжхэкъым мы щIым – 
Иныкъуэр Кавказ зауэм фыздихьащ, 
Къэнари Совет хьэпсым филIыхьащ. 
ПщылIыпсэр ену пщылIщ, ухуейм зылIэж, – 
Пщы ящIми – зэрыпщылIурэ мэлIэж, 



133

Уи хабзи бзыпхъи – зыри ямыцIыху 
ИкIи ямыщхьыр къащымыхъухэ цIыху. 
Апхуэдэм хэт акъыл ящигъуэтын? – 
ЯщIыжри фи цIи фи щхьи лъэгущIэтын, 
Фи кхъащхьэхэр джэгупIэ ящIыжащ, 
Фи хабзи тхыди цыуэ япщIыжащ. 
АрщхьэкIэ си нэр зэтеспIамэ сэ, 
ЩIэрыщIэу фэ къыфхыхьэжауэ псэ, 
Ди лъахэм сфIощI шуудзэу фыкъихьэж, 
ЛIы ищIэ хабзэр ищIэфауэ щхьэж. 
Жэщ псом къэкIуами шухэр зэрыкIуэрщ. 
Ешауи яхэплъагъуэркъым зыгуэр, 
Адыгэ ныпыр жьыбгъэм доуэршэр, 
И фэгъуу уафэ, зытемылъыр пшэ... 

* * *

Пщы-уэркъхэ, флъэкIмэ, кхъыIэ, къысхуэвгъэгъу 
Иджыри къэс фи гугъу зэрызмыщIар, 
Фи тхыдэ нэпцIыр сщIыуэ сэ дзыхыщIэгъу, 
Зыгуэрхэм жаIэр пэж зэрысфIэщIар. 
Муртату* дэ къэрал дызыгъэсам 
ДедэIуурэ и шыпсэ фхуиусам, 
Дэ пэжым дыхуэнэфу дыкъэхъуат, 
Ди лъэпкъи къупщхьи дымыщIэж дыхъуат. 
УмыщIэр Iуэхущ – сэ дэнэ щысцIыхунт, 
Ди тхыдэ илъэс минхэр блэкIыхун, 
Фэ ди нэрэ ди набдзэу фыщытау 
ИкIи ди хабзэм псэуэ фыхэтау? 
Фи Iэщэ-фащэр, фи Iэпкълъэпкъ гъэжар, 
Фи уанэш къабзэ алъпми и пэбжар 
ЗекIуэлI нагъыщэу тхыдэм къыхэнащ, 
Уэрэд пэлъыту лъэпкъым къыхуэнащ. 
Фи къафэр-щэ! – Фи къафэр сщыгъупщэжт – 
УардагъкIэ, псэ къабзагъкIэ гум дэщIат, 
Зылъагъуу хъуам къащыхъуу гукъинэж, 
Адыгэ нэмыс лъагэкIэ гъэнщIат. 
ИкIи а къафэм нобэ сэ сеплъыху, 
Гум хыхьэ и пшыналъэм седэIуху, 
КъысфIощI ар фи дахагъым гъэр ищIа
Ди Тхьэшхуэм фигъэлъапIэу къигъэщIа.

* Муртат – зи диным, фIэщхъуныгъэм е ита псалъэм епцIыжа.

* * *

Фэр щыгъуэ гъащIэр, дауи, нэхъ хьэлъащ, 
АрщхьэкIэ цIыхуми нэхъ икърар хэлъащ, 
ЦIыхубзхэр псэмрэ гумрэ нэхъ дэщIат
ЦIыхухъухэр лIыгъэ щIэным нэхъ хуэщIат. 
Фэ, нобэ къалъхуа щIэблэхэм нэхъей, 
Фи щэнкIи фи IэпкълъэпкъкIи фымыжьгъейт,
ФейдагъкIи щIэуэ къыхэвмыхт ныбжьэгъу, 
ФиIахэр фымыщIыжу пэщIэщIэгъу. 
ГугъуехькIи узкIи фэ фынэхъ бэшэчт, 
Ныбаблэу фыщымытми фыIэчлъэчт, 
Iэщэншэу мыщэ Iэлым зефпщытыфт, 
Фи псалъэм фыхуэщыпкъэу фыщытыфт. 
Фымыфадафэт, фымыхьэкIэпычт, 
Фи лIыгъэм хуэдиз къабзэ фи гупыкIт, 
ФимыIэ мылъкум щхьэкIэ нэм фимыкIт, 
Фи куэдми, фыбэскъауэ* фыщымыкIт. 
Зыгуэрым къыхуихуамэ хутыкъуэн, 
Фэ фыхуэхъуным щхьэкIэ щIэгъэкъуэн, 
ПщыхьэщхьэкIэ къуажэбгъухэр зэхэфкIухьт, 
Бгы лъащIэхэм, къуэкIийхэм зыщыфплъыхьт. 
Фымыщхьэщытхъухэт, фымыхьэкIэупст, 
Фымыбзэгузехьэт, пцIыи фымыупст, 
Фи напэм зыхуэфщIыфырт щхьэузыхь 
ИкIи сыт щыгъуи фхъумэжыфт фи щIыхь. 
ФыхъуанэцIанэу къуажэм фыдэмытт 
ИкIи зэрывгъэгъун дунейм темытт, 
Иджырей «лIыхъу» нэжэсхэр зэресау 
ХьэжьэIужьагъэ фэ къывапэсам. 
Фэ ахэм ефт жэуапыр гуащIэт, кIэщIт – 
КIэрахъуэт, джатэт, къамэт е фокIэщIт, 
ИкIи фи щIыхьыр зыфIэщIам куэзыр 
И хьэкъыр ажал мащэти – хьэзырт. 
Ауэ, итIани, фи хьэл-щэн псыхьар 
Захуагъэрт, лIыгъэрт зытегъэпсыхьар – 
Зэгуэрым къуагъым фыкъыкъуэмыукIт,
Iэщэншэ цыхур, гуIэу, фымыукIт, 
Ажалым фымышынэу фыIуплъэн, 
ЗэуапIэ губгъуэм фэ фыщыаслъэнт, 
Шы кIуэр и вейуэ бийхэр фэ ифкъухьт, 
Гухъунэм илъ нартыхуу зэпыфкъухьт. 
КъыфтекIуэми – фымыщIэу фэ къикIуэт, 

* Фыбэскъауэ – фи фэм фимыхуэжу, фыщыкIауэ.

Дзэ фIыцIэ къывэбэкIым фыпэщIэтт; 
Бий пащхьэм гъащIэ фыщыщIэмылъэIут, 
ФауIэми фаукIми фымыщэIут. 
Ижь лъандэрэ фхуэхъуауэ фэ хьэл-щэн, 
ЩымыIэт хьэщIэм щхьэкIэ фымыщIэн, 
Фи бийр къыфхуеблэгъами вгъэлъэпIэфт, 
ИкIи фэ фи псэр пытыхун фхъумэфт. 
Ди мылъэпкъ къуажэм дыхьэмэ фщыщ цIыху, 
(Я лIыжьхэм зэращIыжымкIэ фи гугъу) 
Фи шы лъэ макъ къудеймкIи фыкъацIыхут, 
Фыкъалъагъунми демыхьыжу гугъу. 
Абы и щэхури къэмыцIыхугъуейт: 
Фэ, фиIэу щытми Iуэху гузэвэгъуей, 
ЖэрыгъэкIэ къуажэкум фыпхымыкIт 
ИкIи нобэрей шууэ фыщымыкIт. 
Ауэ апхуэдэу ткIийуэ фыщытау 
Бзылъхугъэ пащхьэм фэ фыкъихутам, – 
Гуапагъи гу щабагъи къыфкъуэкIыфт, 
ИкIи цIыхубзыр вгъэлъэпIэн флъэкIыфт. 
Ирехъу фи закъуэу губгъуэм фыкъинэн 
Е зы тепIэным фэ фыкъыхуэнэн, 
Фи мыбзылъхугъэм зэикI лей евмыхт 
ИкIи фи якум къамэ лъар дэвмыхт. 
Е пщащэу щыIэм иренэхъ гурыхь, 
Абы зэгуэрми къэфхьу и гуэныхь, 
КъарукIэ нэжэсыгъэ фэ евмыхт. 
ИкIи цIыху пащхьэм къыщывмыхьт емыкIу. 
Езыхэри фэ сыткIи фхуэфэщэжт: 
ЛIым пщIэ хуащIыфти я пщIэри ящIэжт, 
Я теплъэкIи акъылкIи нэгъэсат, 
Гунэсхэт, IэпэIэсэхэт, гъэсат. 
ЕмыкIури екIури фIыуэ зэхащIыкIт 
ИкIи, къыхуащIу зылъэгъуам гущыкI, 
Я щэнкIэ мыбзылъхугъэ утIыпщат, 
НэмыукIытагъэр я лъым хэмыпщат.

* * *

Зэман къэсыхукIэ и мыхъур телъыжщ, 
Лъэхъэнэ къэс иIэжщ езым и тхьэбзэ, – 
Гъэ блыщIкIэ (щэхуу сыт абы хэлъыж?) 
Хуэдащ ди гъащIэр щетхьэкIам дэ хьэпсым. 
Пэжщ, нобэми и дагъуэр нэхъыбэжщ, – 

А псори сыт мыбдежым къыщеббжэкIкIэ? 
АрщхьэкIэ мыхъуми жыбоIэфыр пэж, 
Ядэнкъым, жыпIэу гугъу уемыхьу псэкIэ. 
Советхэм я лъэхъэнэр щыщыIам, 
Зы псалъэ ягу темыхуэу къыбжьэдэкIмэ, – 
Ирехъу сыт лъэкIыныгъи уэ уиIэн, – 
КъыпщIагъэныжырт уи мурадхэр зэкIэ. 
Апщыгъуэм фIыуэ дэ дагъэцIыхуау 
ТIурылъыгъар зы закъуэт уэрэдыжьу:
Гугъуехь мыухым и плIэр къыдихуау 
ЗэрагъэпщылIырт лъэпкъыр
пщыжь-уэркъыжьхэм. 
ГуащIэрыпсэу цIыхубэм къилэжьар 
ЗэрыкIуэрт гъэпщылIакIуэхэм я гуэным, 
Езыхэр жэщи махуи ехьэжьау 
ХэмыкIыхункIэ я щэкIуэн-зекIуэным. 
Е ар яхуэмыгуэшу зэщыхьау 
Пщы-уэркъхэр зауэ-банэм хэтыхункIэ, 
Къэрэхьэлъкъыдзэм Хэкум бий къихьар 
Зэрыригъэзырт еуэ къэсыхункIэ. 
Е, ди лъэпкъ тхакIуэ гуэрым зэритхау, 
Зы пщылI Iэщэншэ закъуэм пщы бейгуэлхэм 
Бжэныхъуэ башкIэ я псэр хуIуихау 
ЗэрыщIигъэIэрт Iэщэр зэрагуэлъу. 
Сыт щхьэкIэ жыпIэм, пщылI, лъхукъуэлIхэр гуейт*,
Хьэлэлхэт, хабзэщIэкъухэт, IэщэхуэфIхэт, 
Мыдрейхэр хьэтырыншэ цIыху кIуэцIейт, 
Къузгъунхэт, мыкIуэмытэхэт, щхьэхуэфIхэт.
Езыр, утетмэ зэращIам ди фIэщ, 
ЦIыху хьэл-щэныфIу щыIэр зэрыщыту 
Далъхуауэ гугъуехьакIуэхэм яхуэщт, 
ЩихъагъкIэ бегъымбарым зрапщыту. 
Апхуэдэ къабзэу, щIылъэм зы цIыху Iей, 
Зы цIыху арму къыщигъэщIамэ Тхьэшхуэм, 
Ар лъыкIэ зэращыщыр «пщы-уэркъ бейм» 
КъэпцIыхуфынут, шэч къытумыхьэжу. 
ИкIи мыгурыIуэгъуэу къанэр зыт: 
Къэрэхьэлъкъ уардэу апхуэдиз зи лIыгъэм 
Пщы-уэркъ армухэм щIыхуашэчыр сытт 
ЛIыщIыгъуэ куэдкIэ зэрыта пщылIыгъэр? 
ИкIи къызэщIэбатэу Урысейр, 
Тридзыхун езыр зыгъэпщылIахэр, 
Сытт щIыхэтахэр ахэр иныжь жейм, 
Я хьэкъ ирамытыжу зыгъэлIахэм? 

* Гуей – цIыху Iей.

Абы жэуапу ептыфынур зыщ: 
Е зытрадзыну лIыгъэ къакъуэкIакъым, 
Е къайгъэ щIын-бэнэным хуэерыщ 
Урыс мыжьыкъым хуэдэу гугъу ехьакъым... 
ИужькIэ, пэжу, ирагъэкъужащ: 
Iэпхлъэпх ящIа аслъэныр укIыгъуафIэщ – 
Щымысхьу уеблэм быну къакъуэжам, 
Ялъ ящIэжащ абыхэм щIэжыгъуафIэу. 
Нэхъыбэр, зэрыттхауэ, Урысейм 
Кавказ зауэжьым фыщыIэщIэкIуадэм, 
КъыфщIэжу къэна мащIэми лъыпсейр, 
Абыхэм къыфхуахьащ унагъуэ кIуэдыр. 
Иныкъуэр хьэпсым фрагъэлIыхьащ, 
Иныкъуэр фаукIахэщ хьэ укIыкIэу – 
Тепщэгъуэр къэрэхьэлъкъ зыIэщIэхьар 
И ней зыщыхуэм фIэмыкIынут фIыкIэ. 
ИкIи абыхэм я жыр джатэ лъар, 
Зы Iуэхур иухауэ, хьэщхъуэжь хабзэу 
Чэзур зей «троцкистхэмкIэ» щыплъам 
Адыгэр хъуакIэт пщы-уэркъыншэ къабзэ.
КIуэ, ирипIуэну тхьэ, IэмыщIэ из
Нэхъ пасэу фаIэщIэкIри фафIэкIуауэ, 
Абхъазымрэ Куржымрэ щэхуу фист, 
Абдеж цIыху гущIэгъулым фыщагъэпщкIуауэ 
Телъыджэр аркъэ: ахэми я дей 
Исами «къупщхьэ хужьхэр» мынэхъ мащIэу, 
Абыхэм, тхуэдэу, ирахакъым лей, 
Я «къэрэхьэлъкъ къалэныр» ягъэзащIэу. 
ИкIи, къытхуэдэу дэ, пщы-уэркъ сабийр 
Абыхэм щымыта я Iурыдзэну, 
ЛIыфIыгъэкIэ къатекIуэр зыгъэбий 
Нэф къэплъэжахэм я зэхэзедзэну. 
ИтIани, къыщIэддзамэ щхьэщытхъун, 
Къыдэдгъэуейуэ ди гущIэгъу-гулъытэр, 
ЖыдоIэр, дэ абыкIэ къытпэхъун 
Лъэпкъ хамэ къыддэпсэухэм яхэмыту...

* * *

Ди лъэпкъ пщы-уэркъхэу зи псэхэр зына, 
Игъуэ нэмысу щIым щIэкIуэдэжахэ, 
Фэ тхыдэ напэкIуэцIхэу къыфщIэнар 
Иджыщ тэрэзу къыщыдахыжахэр. 

ДызэрыцIыкIурэ зэхэдмыхыу фифI, 
И бажэ шыпсэм дэ дыщIипIыкIати, 
КъыффIэзыщауэ щытыгъам лъыиф 
Лъыкъуалэр пыжу сымыщIат и джатэм. 
СцIыхуакъым фэ фи лъапсэр изыхам, 
Фи пэж зытхыну хуежьэм и унажэу, 
Езым дежьу тхыдэтххэр къыхихау 
Къэралыр дригъаплъэу гъуджэ нашэм. 
Сэ а лъэхъэнэм дэнэ къыщысщIэнт 
Ди лъэпкъым фэ и напэу фыщытауэ, 
ИкIи дызэрыин Адыгэ Щэн, 
Адыгэ Хабзэр зипкъ къикIар фэрауэ?
Апхуэдэ къабзэу си гум къэмыкIа, 
Шэрджэс шуудзэ, лIыгъэкIэ гъуэзэджэу 
Зэгуэрым хъыбар куэд зытеIукIар 
Пщы-уэркъ зекIуэлIу зэхэтауэ зэкIэ. 
Пэжщ, (сыхуэмей къэсхьыну сэ гуэныхь) 
Абыхэм лIыгъэ-шыгъэкIэ ядекIуу 
ЛъхукъуэлIхэми къахэкIырт лIы бэлыхь, 
Уэркъ хабзэм теувауэ зэхэзекIуэу. 
Зэращымыщым щхьэ нэщIэупэщIэу* 
Зыгуэрхэм ящIу зрагъэщIэгъуэкIми, 
«ЛIыгъэшхуэрэ нэмысрэ къащыкъуэкIкIэ, 
ФIащыжырт ахэм уэркъ е лъхукъуэщо. 
Абы и щапхъэ куэд ди деж къэсащ: 
Сэфралым и къуэ гуей, зекIуэлI шу гъуазэр, 
ХьэтхылI, лIыхъужь уэрэд зыхуаусар, 
Жанситым и къуэ, лIыхъу шыщхьэмыгъазэр. 
Апхуэдэ лIыхъужь дапщэ исыгъар 
Шэрджэсми, Адыгейми, Къэбэрдейми, 
Абыхэм псоми сэ я гугъу сщIыгъам 
Зы напэ игъэнщIынт я цIэ къудейми. 
ИтIани ахэр псышхуэм и зы ткIуэпст, 
Пщы-уэркъхэ, фи шуудзэм елъытауэ,
НэмыскIи ахэр уэщмэ, фэ фыпхъэпст,
АбыкIэ щымыIэжу къывэдауэ.
АрщхьэкIэ фIыуэ щыIэр зым хэлъын? – 
Щрет ар лъэпкъым я нэхъ дурыдылуи, 
ИтIанэ дыуэу ар япщIэхэлъынт, 
Зи щIыфэ нэмысам ишхыжу и лыр. 
Иужь акъылкIэ псори дыхуэщIащ, 
АрщхьэкIэ псэкIэ сэ згъэткIун слъэмыкIыу, 
Фи тхыдэ уардэ дэ щIэин тхуэфщIам, 

* НэщIэупэщIэу щIын – IупщIакIэ хуэщIын, нэмыплъ етын.

Пщы-уэркъхэ, сэ хузощI гукъанэ зыкIэ.
Пэжщ, фэ щхьэмыгъазагъкIэ къыфтекIуэн 
Фи уэлиигъуэм мы дунейм тетакъым, 
НэмысыфIагъкIи фыкъыдэзыгуэн 
Нэхъ лъэпкъ гъэсауэ ябжми яхэтакъым. 
Фи лIыгъэм, хабзэ дахэ фхэлъыгъам 
ИщIати ди пщIэр апхуэдизкIэ лъагэ, 
Ди гъунэгъу лъэпкъхэу къыдбгъэдэсыгъам 
Сыт щыгъуи щапхъэ дэ дыщащIт я лъахэм. 
Я бынунагъуэм щIалэ къыхэхъуам, 
ЩIэхъуэпсхэт хъуну ещхь адыгэ щауэм, 
Е пщащэ нэмысыфIэ ялъэгъуам, 
ЯIэтырт адыгэпхъум ар пащIауэ. 
Къэна дэфтэрхэм дэнэ уагъэкIуэн! – 
Иджы къытхуидыдыкIми щызэхахкIэ, 
НэгъуэщI лъэпкъыпщым я пхъур дагъэкIуэн 
Ямыдэт дипщхэм, малъхъэ къыщыхахкIэ. 
Сыт щхьэкIэ жыпIэм, хабзэ зэрыхъуау, 
Къумыкъум е Куржым щымыхъукIэ япщхэр, 
Адрей бгырысхэм пщыуэ яIэу хъуар 
Адыгэ уэркъхэм лъыкIэ мыкIуэт япщэ. 
ИкIи ар къызыхэкIри мынэгъуэщIт – 
Ди лъэпкъ пщы-уэркъхэм фи къарурт, фи лъапсэрт,
ЛIэщIыгъуэ блэкIхэм зэикI дэмыкIуэщI, 
ГуеигъэкIэ гъэнщIа адыгэлъ къабзэрт. 
Ар зэрыпэжым и щыхьэт гъунэж 
УщрохьэлIэр тхыдэ напэкIуэцIхэм, 
Лъэпкъыпсэхэм яритрэ гукъыдэж, 
Я фIэщхъуныгъэм хуэхъуу къару гуэдзэ. 
АрщхьэкIэ имыгъэпщкIуу фи зы фIагъ, 
Фи тхыдэр зытхыжа а щыхьэт дыдэм 
Къызэрывэбгъэр игу, имыщIу къуагъ, 
Пщы-уэркъхэ, фэ зы щхьэкIэ къыфхуошхыдэр. 
Ар – имыIэжу зы кIэ е зы нэз, 
Егъэлеяуэ фэ фхэлъа пагагъырщ, 
Насыпыншагъэр лъэпкъым лъызыгъэс,
Акъылыншагъэм нэс щхьэзыфIэфIагъырщ. 
И мардэм фIэкIмэ, псори щхъухь мэхъуж: 
Удз хущхъуэ, фоуэ бжьэхэм зэхалъхьэжри, 
Къум нэщIым къина цIыхур зыгъэхъуж, 
Псы къабзэ, псэ Iэпкълъэпкъым хэзылъхьэжри. 
ЦIыху гъаблэм ихьми, хущхъуэу иIэр шхынщ,
АрщхьэкIэ ар ишх щIакхъуэм щигъэкIамэ, 
И мардэм фIэкIыу, къыIэщIыхьэр – гынщ, 
Къэуат узыншэ щIэлъыгъар щIэкIауэ. 

Аращ, пщы-уэркъхэ, фэри къыфщыщIар: 
Фи гъащIэри, фи гуащIэри, фи фIагъри, 
Ди лъэпкъ насыпри щхьэузыхь хуэфщIащ 
Узыфэ фхуэхъужа щхьэзыфIэфIагъым. 
ИкIи апхуэдэт зэрыхъун хуеяр, 
Лъэпкъ напэу ябжхэм лIыгъэ зэпаубыдрэ, 
Пщы къэскIэ зы дзэ цIыкIу къиугъуеяу, 
Зы дзэ зэхэту щызэрымыубыдкIэ. 
Е, зыфIащауэ нобэ Адыгей, 
КIахэщIкIэ зэджэгъахэм тIэкIу нэхъ пасэу,
Къэбэрдеипщхэр хъуауэ хуэпагей,
«Абазэщ!» – жаIэу щызэрамыпэскIэ. 
Е Къэбэрдейр иубыдыхункIэ бийм, 
КIахэ адыгэм зыщамыгъэхъейкIэ, 
Е щащIкIэ лъэгущIэтын Хьэжрэт сабийр 
КъыхэмыщтыкIыу Беслъэнейр щыжейкIэ.

* * *

Ди лъэпкъ пщы-уэркъхэ, нобэрей дунейм 
Фэ, пэжу, лIакъуэ щхьэхуэу фытетыжкъым, 
Пщы уэлииныр зи насып уней 
ЗыфIэщIа партри нобэ ди тетыжкъым. 
Хуит хэти хъуащ, хуей закъуэмэ езыр,
Пщы зыфIищыну е зигъэуэркъыну, 
IэнатIэкIэ е мылъкукIэ и куэзыр 
КъикIауэ щытмэ и бгъэр игъэкъыну. 
Пщы-уэркъкIэ цIыхум щIеджэу щытыгъар 
Ара къафIэщIу, ноби мыцIыху мащIэ 
Щхьэхуещэрэ щхьэхуэфIу къыхыхьар 
ЩхьэкIэ-лъэдакъэ ящIыжа ди гъащIэм. 
Щхъухьпсыхьри уэури я зэранкIэ зыщ, 
Зыгуэрхэм сыт хуэдэцIэ фIамыщами – 
Нэмэз ди нобэм щыIэми хуэзыщI, 
Сыделэт сэ, ар Iущу къысфIэщIамэ. 
Арщхьэ схуэмыгъэщIагъуэр сэ нэгъуэщIщ: 
Фэ лъыкIэ фи лIэужь къытхэмытыжми, 
Ди лъэхъэнэгъуми зэрыхуэхъурщ хуэщ 
Хьэл-щэн мыхъумыщIэ фэ къыфпаIэтыжхэр. 
Пэжщ, нобэ дэнэ нэгъуэщI цIыху къипхын, 
Абыхэм хуэдэу Iэсэрэ гъэсауэ? – 
Къалэн щащIамэ, бгыри пхызыхын 
Къэрал Iумэтщ адыгэр нэгъэсауэ. 

ЯщIыну унафэщI, къыхуащIмэ дзыхь, 
МыIуным щхьэкIэ ар лъэпкъ зэхэгъэжу, 
И анэ къэзылъхуари щхьэузыхь 
ИщIынущ, зыми и гур къемыбгъэжу. 
ЖыIэщIэщи, пхуишэнущ псафэ хьэр, 
И щIыхьымIкIэ имыIэу гуныкъуэгъуэ, 
КIэлъагъэкIуамэ пыIэм, къехьыр щхьэр, 
Ар зи щхьэр, псом хуэмыдэу, и лъэпкъэгъумэ. 
Адыгэр мы зэманым зэрыхъуар 
Къащохъури апхуэдизкIэ Iуэху телъыджэ, 
Зыгуэрхэм ягъэщIагъуэ: «Мы тлъэгъуар 
Я щIэблэу пIэрэ я адэжьхэм лъыкIэ?! 
Я щIэблэу щытмэ ахэр къэзылъхуам, 
Щхьэ япэрей пагагъыр ямыIэжрэ? — 
Iэдэж зыщIыну цIыху къатегушхуар 
Я хабзэти абыхэм ящIу Iэшэ!» 
АрщхьэкIэ пцIыщ! Адыгэр зэрыщытщ 
ИкIи и щэнкIэ зыкIи зихъуэжакъым, 
ХахуагъкIэ ноби ар аслъэн пэлъытщ,
Пагагъ хэлъари псыуэ игъуэжакъым. 
Ауэ зэманыр нобэ къыздэсам 
Адэжь щIэину тхэлъщ дэ зы хьэл мыгъуэ – 
Дэ ди лъэпкъэгъу дгъэпашэу демыса, 
Тщымыщ лъэпкъ хамэм къыхэкIахэр мыхъумэ.
Дэ ижь-ижьыжкIэ натIэу диIэр зыщ – 
Тхуэхъуну шхэпс, зы лIыщхьэ димыIэнырщ, 
КъытхэкIыу щытми зи къалэн ар зыщI, 
ИщIа и гугъэм  ар тедгъэгуIэнырщ. 
Адыгэ щIалэр къыщIытехъуэр щIым 
НэгъуэщIхэм къэралхъумэ хуэхъужынырш, 
Адыгэ пщащэр – зилъ утхъуауэ жьым 
Илъ къабзэмкIэ щIэрыщIэу хуихъуэжынырщ. 
Сыт щIакIуэ хуепхьэжьэжкIэ уэшх блэкIам, 
Гукъеуи пщIыжкIэ хъунур хъуа нэужькIэ?т –
Шэчыншэу, ди адэжьхэм ялъэкIам 
ТхуащIынт дэ насып защIэ я лIэужьыр.
АрщхьэкIэ пэжри сыткIэ щIэпхъумэн? – 
Я ней зыщыхуэр шым ираудыхыу, 
Я щхьэхуещагъэм лъэпкъ фейдэр къурмэн
ХуэзыщIа Iэджи къытхэтащ адыгэм. 
Къэрал дищIыну игу къихьамэ зылI, 
Пщы-лIакъуэлIэшхэм ар хьэIупс дащIыкIти, 
А «нэжэсыгъэр» зигу къэкIам и «пщылI»
Мыхъуным щхьэкIэ и дзэр хуIуащIыкIырт.

АрщхьэкIэ адыгэщIым зы пащтыхь 
ЩедэIумэ, илIыкIыну щытыгъахэм 
НэгъуэщI къэралхэм хуащIырт щхьэузыхь
Апхуэдэу лъагэу я щхьэ яIыгъахэр. 
Кавказ зауэжь къудейри ирикъунщ 
Техуэным щхьэ абыхэм ди нэлатыр, 
Е ди лъэпкъ нэпс щIэкIар тенджыз толъкъун
Къэхъужу ахэр щIиIубэну ятIэм.
Елмырзэ, Къэрэхъу ФIыцIэ,Шыпш Тыгъуэн –
Яшхакъым цIынэу нэхъ адыгэм я лыр,
НэгъуэщI умыгъуэтыну ядэбгъуэн 
ИкъраркIэ бгъэдэтащ урыс къэралым. 
Гъунэжу яукIахэщ лъэпкъ сабийр, 
Гъунэжуи къуажэ псохэр ягъэсахэщ, 
«ЦIыху зэхэтыкIэ лъагэм» лъэпкъ и бийр 
Мыжурэм пщIэ хуищIыфу ягъэсахэщ. 
Апхуэдэ цIыхухэрщ зытекIуэдэжар 
Хэкушхуэ диIэгъар дэ дызэрысу – 
Хамэдзэ зэрыпхъуакIуэ къыдэжам 
Адыгэр дипIытIащ зэпэзырызу. 
ЩхьэрыкIуэ дапщэ къытхэкIахэр дэ, 
Адыгэр яшхрэ, хамэхэр ягъашхэу, 
Уанэгур щаим дащIрэ хэутэн, 
Хамэ лъхукъуэлIыр ягъэкIэсу яшхэм! 
АрщхьэкIэ кIэсым ятрихауэ шыр, 
Езыхэр къридзыжмэ я уанэгум, 
Ахърэтым кIуари къэзыгъэушын 
КIий-гуокIэ ахэм къагъэдаIуэрт уэгур: 
«Хьэхьей, адыгэ, псынщIэу зыкъэужь! – 
Ди мылъкури дищIри хамэм яубыдыжыр, 
IЦIэблэщIэ къиувэнум ди яужь 
ЩIэин къыхуэдгъэнэн дымыгъуэтыжу!». 
Апхуэдэм я щхьэм мафIэр щынэсарщ 
МафIэсыр зэрыIейр къащыгурыIуэр, 
Е къуажэ Iэщым «хьэщхъуэ цIыкIу» къесам 
Дыгъужь щыфIащыр къыщынэсырщ я Iуэм. 
Ди куэдщ сыт щыгъуи дэ апхуэдэ лIыхъу, 
ЩалъэкIым – я фейдэ фIэкIа пымылърэ, 
Я Iуэху щымыхъум – къытхуэхъужрэ «лъыхъу»,
Ди лъэпкъыр трашэн я гугъэу мылым. 
АрщхьэкIэ гъащIэр мысабий кIэнджэгу, 
Уи тхъэгъуэм благъуэу уэ ухэлърэ псыпэм, 
Уи пщахэм къущатыжым деж хьэ гъуэгу,
КIэнуанэ* пщIыну лъэпкъым и насыпыр. 

* КIэнуанэ – кIэн щыджэгукIэ зэрыдэу кIэн, мывэ пIащэ хъурей.

Кьэрал Iумэтыр – лъэпкъми и Iумэтщ, 
Къилъхуамэ янэм ар цIыху зэкIэлъыкIуэу, 
Арыншэмэ, зыхуищIу анэмэт, 
ЩIыбгъэдилъхьэн щымыIэ лъэпкъым и гур.
ЦIыху гъащIэр, уегупсысмэ, зы мафIэхьщ, 
Тенджыз зызыубгъуам и зы ткIуэпс закъуэщ, 
ИкIи къыпфIэмыIуэхум уи щхьэм нэхъ, 
УкIуэдыжынущ псыншэ хьэндыркъуакъуэу. 
Ауэ лъэпкъыпсэу гъащIэр епхьэкIам, 
Уахътыншэ хым зэрищIу хэхуэ псынэр, 
Имыгъуэу уи псэр хуейми хрекIа –
Уи лъэпкъыр псэухункIэ упсэунущ..

* * *

Пщы-уэркъхэу щIыр тыншыпIэ зыхуэхъун, 
Мыбдежым щызоухыр сэ си псалъэр, 
Езгъэлеями тIэкIу – къысхуэвгъэгъунщ, 
Ахърэтми фи лъыр къыщысхуэмыкъуалъэу. 
Абы хуэмыди фэ яхуэвгъэгъуащ 
Дэ нобэ ди мыягъэ зыхуэтпшынхэм, 
АрщхьэкIэ жызмыIам сэ сигу дэгъуар, 
Мы щIылъэм зэикI ар щымытыншынут. 
АбыкIэ сэ къэсхьынкъым фи губгъэн – 
ЯIуатэр иIэу дыгъэми IэпапIэ, 
АдреймкIэ – фи псэр фэри нэхъ зэгъэнщ, 
Леягъыу фхужаIам имыгъэбампIэу...

2000–2001 гъгъ.

ПОЭМЭ НЭЩХЪЕЙ
Си адэ Хьэмид и фэеплъу

БлэкIащ, си адэ, илъэс щэщIрэ блырэ 
IэщIыб уэ зэрыпщIыжрэ мы дунейр, 
Щхьэщытщ уи кхъащхьэм мывэ сыныр плъыру,
Ихъумэу быдэу уи уахътыншэ жейр. 
Зыгуэр хищIыкIыу пIэрэ а сын щIыIэм 
Гукъеуэу уэ щIы фIыцIэм здыщIэпхьам, 
ИщIыжу лъэгущIэтын гугъапIэу уиIэр, 
Уз бзаджэ гущIэгъуншэм ущихьам? 
Плъэгъуар армырми сытыт гурыфIыгъуэу 
Упсэууэ утетыхукIэ мы дунейм, 
Уи махуэ нэщхъеялэхэм ефыгъуэу, 
Ажалым къыпщыхуэным щхьэ и нейр? 
Зыгуэрым гъащIэр теубгъуащ шхыIэну, 
Зыгуэрым гуауэ фIэкI иримыпэс, – 
Си адэ, псори къилъхукъэ щIылъэ-анэм, 
Щхьэ хэткIэ анэу, хэткIэ ар нэпIэс?.. 
КъызжеIэт: гъащIэм щхьэ уибжат щхьэхуэфIу, 
Насыпым япэу щIэхъуэпсар уэрат? – 
Укъэзылъхуахэм гу щащомыхуэфми, 
Къэплъхуари уи IэфIагъым щхьэ хинат?... 
Гъэ тIощIрэ икIэ нэхъ къыщомытэнми 
Сыт уи фэм апхуэдиз щIыдигъэкIар, 
МыуфIыцIу си гур, дауэрэ сIуэтэну 
Иджырэ къэс уи гуауэ къесхьэкIар?.. 
Зи фыз мылIамрэ зи дзэ мыузамрэ, 
Си адэ, лыузыншэу жызыIар
Адэншэ сабий гъащIэм щыгъуэзамэ,
Лъым и гур зэрыджэпсу къриIэнт...

* * *

Си адэ, сэ аргуэру сыуихьэщIэщ, 
ИкIи зэгуэрми си гум щымыкIуэщI 
Уи фэеплъ нэхум лъахъшэу хуэсщIу щхьэщэ, 
Аргуэру гукъэкIыжхэм ситщ я куэщI. 
Кхъэ кIуэцIыр щэхущ къум псыншэ губгъуэ нэщIу,
Псэущхьи къуалэбзуи щымыхъей, 
Макъыншэу сэри уэ сыпхуэгумэщIу 
Си закъуэ сыбгъэдэтщ уи сын нэщхъейм. 

Къысхуэбгъэгъунщ, си адэ, нэпс щIэзгъэкIыр – 
Гукъеуэм лIым нэхъ быдэр ещI сабий – 
Сэ згъейр уэ нэхърэ, кIуатэ пэтми, гъэкIэ 
Нэхъыжь зэрыхъурщ уэ къэплъхуа сабийр. 
НэгъуэщIым балигъ нэпсыр фIэуэиму 
ЕмыкIу сыкъищIми уэ узиуэчылщ: 
Уэ ущылIам, сыцIыкIути, узгъеину 
Сэ збгъэдэлъакъым апхуэдиз акъыл. 
Адэншэ гъащIэ дыджым и шэрэзыр 
Хэлъами сабиигъуэ къэзгъэщIам, 
Балигъ сыхъуа нэужькIэщ сэ тэрэзу 
БдэщIыгъуу сфIэкIуэдахэр къыщысщIар. 
Къысхуэбгъэгъунщ, уэр дыдэми уи гъащIэм 
Апхуэдэ къыпхуихуащи щыпшэчын, 
Уи къуэшыр пщIыгъуу, гуауэм и нэпс гуащIэр 
Къыфхудэхуащи куэдрэ щIэвгъэкIын. 
Фи анэр фщхьэщылIыкIри, гъащIэ Iэдэм 
ФыцIыкIуу зэкъуэшитIри фыдэхуащ, 
ИбитIым фи ещанэ хъуа фи адэм 
ЕтIуанэу къишэжын къыхудэхуащ. 
ЩымыIэ, тхьэм ирещIи, нэхъ тхьэмыщкIэ
ЛIыгъуабэу сабий быным къахэнам, 
Уи гъащIэ пIалъэр тIуми зы щимыщIкIэ 
И махуэщ фызыр зи яужь къинам. 
ТIум щыгъуи щылъэмыкIкIэ къимышэжу, 
Апхуэдэ гуауэр лIы къызэхъулIам, 
И махуэщ фыз тэрэз къызыхуэзэжу 
Зеиншэ быныр зэзубыдылIам. 
АрщхьэкIэ къыпэщIэхуэмэ мыхъумыщIэ, 
И бынхэри езыри унэхъуащ, – 
Гукъанэмрэ къайгъэмрэ къинэмыщIкIэ 
Зэгуэрми ялъагъунукъым нэгъуэщI. 
Си адэ, фэри арагъэнт мы гъащIэм 
Насыпу щыфлъагъуну фхуиухар 
Ибагъэм и дыджагъыр къывигъащIэу 
Абы фызылъхуа анэр щыфIихам. 
Зы махуикI филъытакъым и сабийуэ 
Бзылъхугъэ блащхъуэжьейуэ къыфхыхьам, 
Хьэуазэр фи пIэу, мывэр фи шабийуэ 
Абы фэ гъащIэ тIэкIур фигъэхьащ. 
Фыз ябгэм щхьэхуимыт ищIа фи адэм 
ЛъэкIакъым фэ абы фыщихъумэн, 
Ибагъэм и гукъеуэр фщхьэщиIэтэу 
И гъащIэ къэнэжар фхуищIын къурмэн. 

ФызыщIэм нэгъуэщI бын хуигъуэтыжати, 
Абыхэм я гуэныхьым илъэхъащ, 
Мыдрейри хуит хуэхъуати «лъыщIэж джатэм»,
АбыкIэ игъэхъэфыр игъэхъащ. 
Абы зыщIилыгъуэжу хуэмышэчыр 
(Сабийхэм сыт абы иращIэфынт...) 
Джэбын игъуэ нэмысу зрашэкIыу 
Зеиншэу унэм къыщIэнарт зи бын. 
Зэхихырт куэдрэ цIыхухэм къраIуэкIыу 
А фыз тхьэмыщкIэ фэ фыкъэзылъхуар 
Езым сыт и лъэныкъуэкIи ефIэкIыу, 
Арат махъсымэу къыщIивыкIыр ар.
АрщхьэкIэ пэжыр – пэжт, абы ебгъапщэм 
Фи анэр пащтыхь гуащэ хъунут пщIы, 
АкъылкIи IуэхукIи мыкIуэфынут ипщэ,
А фызым хуэдэу къэбгъэувми пщIы.

* * *

Бацу тхьэмыщкIэ... Ноби уи хъыбарыр 
УзыщIэу щытыгъахэм къызжаIэж, 
Урещхьт уэ цIыхуфIагъкIэ бегъымбарым, 
Уи IитIри IэпэIэсэ мыувыIэжт. 
Щыгъын зыхуэбдым къыщIэщыжырт и фэр, 
Зи нэщхъ зэхэлъыр гуфIэу ббгъэдэкIыжт, 
Уи пшынэм къикI макъамэм зэ кърифэм 
Хуэхъужырт щымыгъупщэ гукъэкIыж. 
Адыгэ фащэр зи IэрыкI си лъэпкъым 
Абы и щапхъэр пфIэщIу птыриха, 
Къыу хужь щIыкIафIэу дахэт уи Iэпкълъэпкъыр,
Уи нэгур угъурлыфэ зэIухат. 
Уи щхьэц дыщафэр хуиту бутIыпщамэ, 
Псыкъелъэу лъэкIырт уи пкъыр щIихъумэн, 
Уи нитI къыщIэплъым набдзэхэм я дамэм 
Я нэхъ гу мылми зыхуищIынт къурмэн. 
Сурэтым къищ уи нитIыр здэбгъэплъызым, 
Си анэ пажэу, си Iэпкълъэпкъ зэкIуж, 
Къысщохъур гурыгъуазэкIэ нэплъысу, 
Абыхэм щIэуэ уи блэкIар якIуж. 
Аргуэру уи щIалэгъуэу, уи дахэгъуэу, 
Уи унэ пхашэм укъыщIохутэж, 
Уи къуитIым уеплъыхункIи уи гум хэхъуэу, 

Насыпыр зи тенджызу уогуфIэж. 
Дунейр хъуэпсэгъуэщ, гъащIэри гъуэзэджэщ, 
Гугъуехьым я нэхъ инми сыт игуэщI 
Гукъанэу уиIэр пщагъэгъупщэу зэкIэ,
Сабий дыгъитIыр щискIэ уэ уи куэщI? – 
ГугъапIэ IэфIрэ гухэлъ нэхурэ зи бэм 
Зэгуэрми уэ уи пщIыхь къыхэмыхуа 
ЛIыщIыгъуэ плIанэм къэбгъэнэну ибэу 
Уи бын цIыкIуитIу гу зыщомыхуар. 
ДахагъкIи гу щабагъкIи тхьэр къотауэ 
Апхуэдэу щхьэ ухъуа уэ гъащIэ кIэщI? – 
Уи бынхэр къайгъэ мафIэм и уадауэм 
Зэредзэр, къыщымыхъуу гъущIыкIэжь. 
А цIыкIухэу щалъхуа унэми щыхамэм 
Я гъащIэм плъэкIыу уэ ущыгъуэзэн, 
Зэ закъуэ я гъы макъыр зэхэпхамэ,
УщэIуу бэным уэ зыщыбгъэзэнт.

* * *

Си адэ къуэш нэхъыжь, Iэюб тхьэмыщкIэ,
Мылъхуанэм зи фэр ирихыпэр уэрт, 
Жаныгъэ зыхуеяр «къыщыпкъуэмыщкIэ», 
Абы мычэму къыбдиублэрт уэн. 
Е унэм IэпцIэлъапцIэу укъыщIихути
ЩIыб щIыIэм удигъэтт уущхъуэнтIыху, 
ГъэпщкIугъэкIэ си адэм къыпхущIихыу, 
Щыгъын зытебдзэн гуэрэ къыуитыху. 
Ущыгъыныджэт уэ, умэжэщIалIэт, 
Умыхъууи фIыуэ укъэнати жьэн, 
Къуажэшхуэм а зэманым уэ нэхъ щIалэу 
Зыгуэрми щIидзагъэнтэкъым лэжьэн. 
Уи щэнкIэ зыкIэ уэ угутхьэмыщкIэт, 
Уи адэм уещхьу укъайгъэншэ цIыхут, 
Птелъ хьэлъэр зэрыпхьынум къинэмыщIкIэ 
Бзаджагъи хьэрэмыгъи умыцIыхут. 
Абы и гущIыIужкIэ зеиншагъэм 
УцIыкIуу птридзат уэ и мыхъур: 
Уи нитIым щхьэщымыкIт гукъеуэ пшагъуэр, 
Уи Iэгуи лъэгуи лэрыгъу фIыцIэ гъурт.
Мылъхуанэм и зэранкIэ уэ уемыджэу
Губгъуэжьым уи илъэсхэр щепхьэкIат,

Уи цIэ къудейри птхын пхузэфIэмыкIыу,
Къулыкъур пщIэну къуажэм удэкIат.
Уи псэуныгъэр щыхъути гукъеуэшхуэ
Бзылъхугъэ сабий нэпскIэ зигу псыхьам,
Къулыкъур здэпхьым къежьэри зауэшхуэ,
Абы и мафIэм уэ ухисыхьащ.
Iэюб, Iэюб, уэ сытхэр уи къуаншагъэу
Уи гъащIэр щIымахуейуэ пщыетат,
Бгъеижу дэнэ уи насыпыншагъэр,
Иджы уэ егъэзыпIэ здэбгъуэтар?
Сту щIэх укIуэдыжа-тIэ, щIалэ мыгъуэ,
ПлъэмыкIыу зыми уэ ухущIыхьэн,
Унагъуэ пщIын ухунэсамэ, мыхъуми
Сабий къэплъхуахэм уи цIэр зэрахьэнт.
Уи ани, къуэши гу уэ щыпхуэфакъым,
Ажалми фищIыжащ зэпэзэрыз,
Уи кхъащхьэр сщIамэ, сэ слъымыгъми вакъэ,
СымыкIуэу, сшхыр сщыхъунтэкъым дурыс...

* * *

Iэюб и ужькIэ уэри куэд дэмыкIыу, 
Си адэ, зауэ къэхъеям укIуащ, 
УауIэхункIи Iэщэр пIэщIэмыкIыу 
Биидзэ къыттеуам уебгъэрыкIуащ. 
ХыдзэлIу утетащ уэ япэ щIыкIэ, 
Балтийскэ хым (узыхуэзар арат), 
Фи кхъухьыр бийхэм щыщIагъэтIысыкIым, 
ЗыпщIыжри лъэс, пхъумащ уэ Ленинград. 
Къэхъуащ, уихуауэ бийм и ныбгъуэхьэшым, 
ЩIымахуэ шэдым уэ ущыхэлъа, 
ЦIыху къупщхьэхэр топышэм зэхихьэжэу, 
Ажалым куэдрэ уэ ущыIуплъа. 
Фызауэу фитыхун фэ бий къэпхъэным,
КъарукIи шхынкIи мащIэкъым фшэчар, 
IэбжьыбкIэ шынакъыкI шэдылъэ бгъэным 
Къыщывубыду, щыфшхи къыхэкIащ. 
АрщхьэкIэ сыт хуэдиз фымылъэгъуами, 
Абыхэм лIыуэ фэ факъыхэкIащ, 
ИкIи зэпыфтхъыу бийм и сатыр гъуамэр, 
Дэ ди дзэм фэ фыхыхьэжын флъэкIащ. 
Абдеж уIэгъэ хьэлъэ ущыхъуати, 
КъоIэзэу куэдрэ уаIыгъа нэужь, 

УкъэкIуэжыну хуитыныгъэ къуатри, 
Уи хэкум къэпхужащ уэ уи лъэужь. 
(Илъэс зыбжанэ текIыжа нэужькIэ, 
Си адэ, зэрымыщIэкIэ къэпщIащ, 
А зэман дыдэм уэ уи къуэш нэхъыжьым 
Карелием къулыкъу зэрыщищIар. 
А тIум яку дэлъыр сытыт уегупсысмэ, 
Зы махуэм зэпичынут шы хуэщIам, 
АрщхьэкIэ зауэ мафIэ угъурсызым,
А гъуэгури фэ фи дежкIэ зэхуищIат).

* * *

Зэпагъуэниблу укъикIыжу зауэм,
Си адэ, унэ къыздэбгъэзэжам
КъыщIокIри, зэи зэримыхэбзауэ,
АнэнэпIэсыр къыщыпхуозэр бжэм.
АрщхьэкIэ ар фIэхъускIэ къыппежьэну
Iэ ижьыр армырат къыщIишияр,
АтIэ дэкIыпIэ гъуэгур уигъэщIэну
Арат анэнэпIэсыр зыхуеяр.
ПщIэжыныр сытыт? Щегъэжьау а махуэм,
Уи дежкIэ мы унэбжэр гъэбыдат,
Зы бийм уи адэжь хэкур щыпхъумэхукIэ,
Адрейм уи адэжь унэр пфIиубыдат.
Iэпкълъэпкъым телъ уIэгъэр мэхъур япхэ,
Гум телъ уIэгъэр зыпхэфынур хэт?! –
ЗыгуэркIэ уетхьэкъуэнуми фыз ябгэм,
IыхьлагъкIэ и сабийхэр уэ къыпхэтт.
ИкIи ухыхьэхункIэ зауэ мафIэм,
Уи IэплIэм ису ахэр къепхьэкIат,
ГумэщIу плъагъумэ, зэрыплъэкIкIэ бгъафIэу,
Уи нэIурыту ахэр къэтэджат.
АрщхьэкIэ сытхэр уи Iэмалт – сабийхэм
Яботри саугъэт папщIэу къахуэпхьар,
КъыплъыкъуэкIа гукъеуэм гур пIэпихыу,
Ущалъхуа пщIантIэм дыбохыжыр щхьэр.
Абы иужькIэ дапщэрэ мылъхуанэм
КъыпщицIэлыну пымылъами фIей,
Леягъэ къыуихам узэщIигъанэу,
Зэгуэрми уи гум къыхуэкIакъым leй.
Езым дэндежи уахуиубми хамэм –
(Напэншэм зэикI и нэхэр мыджыл),

Умычэнджэщу ухуэхъуфт уэчыл.
Адрейхэм хуэдэу, пщIыуэ уэ унагъуэ,
Щызэбгъэпэщым уи унагъуэ, Iэщ,
Абы уэ, уи губгъэн йомыгъэлъагъуу,
Мычэму щIэгъэкъуэну уриIащ.
Абы уфIэкIыжынщи зауэ губгъуэм
Уи къуэшыр щаукIауэ къыщатхам,
ИпIын щыгъэт, илъагъу мыхъуа мылъхукъуэм
Илъ уасэ уэ абы къыхудэпхащ...
Псы куэд блэжащ алъандэрэ, си адэ, 
АрщхьэкIэ ноби къысщохъужыр гугъу 
Уи гъащIэр зыдэлъа а гуауэ Iэдэм 
СщIыжыныр пIейтейншэу сэ и гугъу. 
ЕкIуалIапIэншэм сытхэр и псэукIэ – 
Ар дэнэ щицIыхун зылъымысам – 
УхъужыхункIэ уэ, унагъуэрыкIыу, 
Чэзууэ уи анэшхэм уахэсащ.
Езыхэри ерагъкIэ псэууэ щытми, 
(Апщыгъуэм хэт зыгуэр хуэмыныкъуар?...) 
Я гуащIэу къыптекIуадэр къамыпщытэу, 
ЯхузэфIэкIкIэ зыкъыпщIагъэкъуащ. 
УIэгъэ лъы уэтэпсхэр къызэрыкIхэм 
Хэт удз, хэт уIэгъэпх ирихьэлIащ, 
ИкIи ухъужыхункIэ пкIэрымыкIыу, 
Си адэ, ини-цIыкIуи къолIэлIащ. 
АрщхьэкIэ хущхъуэм я нэхъыфIри пщIэншэт 
Абыхэм цIыху гулъытэр щIымыгъуам, 
Си адэ, ахэм я гуапагъэ щIэншэрщ 
Къэслъытэр сэ сэбэп уэ къыпхуэхъуау. 
ИкIи сытетыхункIэ сэ мы щIыгум, – 
Си гъащIэр ирекIыхь е ирекIэщI, – 
Сщымыгъупщэну мынэджыж* уэ уи гум 
Псэ нэху зыхуэзыщIахэр сымаджэщ. 
Абыхэм языныкъуэри уэ пхуэдэу, 
Си адэ, нобэ темытыж дунейм, 
АрщхьэкIэ къэнэжащ насып я куэду
СолъаIуэр ягъэщIэну гъищэ ней.

***
Зыщыбужьыжым тIэкIу, узэрыIэшэу, 
(Iэ ижьыр шэм ищIат къыбдэмыбзэж,) 

* Мынэджыж – къемыуэж, увыIа.

Уэ, гукIи псэкIи утемыпыIэжу, 
Ухъуащ уи унэ щхьэхуэм ухуэзэш. 
Хъуащ ухуэзэш уи къуажэ хъыджэбз цIыкIуу 
Пшынауэу уэ зэгуэрэм щыплъэгъуам 
ИкIи нэгьуэщI щыIэжу умыцIыхуу 
ИгъащIэкIэ хьэщыкъ узыхуэхъуам, 
Хуэхъуар абы тхьэм ещIэ щхьэусыгъуэ: 
И нэ къулэнхэр уигу пхуимыгъэхуа, 
Е, ещхьу пфIэкIуэда уи анэ мыгъуэм, 
Пшыналъэ макъкIэ уи псэр ихьэхуа? 
Гухэлъым иIэщ щхьэусыгъуэ Iэджэ,
АрщхьэкIэ лъагъуэ зыхухишыр зыщ, – 
Уи зэ Iуплъэгъуэм, уи зы псалъэм щхьэкIэ 
ЗыфIэнасыпырщ бдытетыныр щIым, – 
АрщхьэкIэ а хъыджэбзыр зейм ямыдэт 
(Иджы щIыжыпIэжыныр сыт мыпэж), 
Ар унэ зиIэ гуэрым ирамыту, 
ЩIрагъэшэну нысэу хэхэс пэш. 
Яхуэбгъэгъунщ абыхэм уэ, си адэ, 
Яхуэбгъэгъунщ икIи къыбгурыIуэнщ, 
Мылъхубыну я пхъур ахэми яIатэм 
Апхуэдэ дыдэу, дауикI, мыдэуэнт. 
АрщхьэкIэ хэт зыдэныр кIэтIий кIапэ, 
Насыпым хуигъэнакIэурэ ипIар 
Щхьэгъусэу иритыну лэгъунапIэу 
Зы бжэгъу къудеикI хэзымыгъэмбам... 
Щыплъагъум уэрикI ахэм зыкъратIэу, 
Ущысу куэдрэ умыгупсыса, – 
ХэкIыпIэ хъуну къыпхуэнар арати, 
Хъыджэбз узэгуэкIуар къэбгъэкIуэсащ. 
Iутащ сянэшхэр куэдрэ Iухьэ-IукIыу, 
ТешапIэу пщащэм уэ хухэпхыгъам, 
АрщхьэкIэ яшэжын щахулъэмыкIым, 
Къэнар арати, Iуэхум езэгъащ. 
Езэгъым къыщымынэу, упсэухукIэ 
Абыхэм къуэ пэлъытэу ураIащ, 
УлIа нэужьи куэдрэ ягу уимыхуу, 
Си адэ, фэрыщIыншэу пхуэгуIащ. 
Шэчыншэу уи лIыфIагъи хэлът а Iуэхум – 
Уэ хамэкIи IыхьлыкIи угунэст, 
Иджыри уи цIэр арагъэнщ жаIэхукIэ
Гуапагъэр щIэхъур цIыхухэм я нэм щIэз. 



152

* * *

Щхьэр псэууэ щытмэ, пыIэ ар щымыщIэ, 
Къэпша нэужь илъэси дэмыкIат, 
КъуажэкIэм деж къыщыуата хапIэщIэм 
Уэ унэ ипщIыхьыну щыплъэкIам.
Пэжт, унэр цIыкIут – пэшитI къудейт зэрыхъур,
Лъагагъыуи иIэр зы гуэнэщ хуэдизт, 
АрщхьэкIэ ещхьу зи насып уэрыгъуэм, 
Абы уеплъыхукIэ хъурт уэ уи гум щыз. 
Уи дежкIэ ар къатищу зэтет унэм 
ДахагъэкIи бжьыфIагъэкIи ебэкIт, 
Сыт щхьэкIэ жыпIэм, узыщыпсэунур 
Иджы уи унэ щхьэхуэт, уи зэфIэкIт. 
Сыт щхьэкIэ жыпIэм, зэрыпхьауэ пасэм,
Зыгуэрым унэм укъыщIихуу уэ, 
ФIэкIа удэмытынут хьэхэбасэу 
Жэщыбг уэрамхэу жейр къызытеуам. 
ФIэкIа бгъеижу уэ уи закъуэныгъэр, 
ЙомыгъэщIынут щхьэр хэхэс пIэщхьагъ: 
Къыфхуэхъури шхэпс щхьэгъусэ лъагъуныгъэр, 
Унагъуэ дахэ цIыкIуи уэ бгъэщхьат. 
Иджы жэм гуэри къыдыхьэжт уи пщIантIэм, 
УимыIэр, пэжу, дэнэ уэ къипхынт, 
АрщхьэкIэ хьэщIэ бгъэтIысамэ жьантIэм, 
КъыпкъуэкIырт мащIэ-куэдми, ебгъэшхын. 
Шхыныншэм и нэщIэбжьэр бгъэунэхуати, 
Зэгуэрми умыгъуэтт уэ гукъыдэж, 
Узыдэшхэн уэ къыппэщIэмыхуауэ 
Уи закъуэ Iэнэм ущытIысым деж. 
Ирехъу ар уи ныбжьэгъу е уи нэIуасэ, 
Лэжьэгъу е гъуэгурыкIуэ къыпIущIа, 
Уэ пфIэфIт яIубгъэхуэну уи шыгъу пIастэ, 
ХэщIапIэ яхуэпщIыну уигу ущIар. 
(ЖеIэж ди анэм ноби къэс и гуапэу 
А зэман жыжьэм щыхьэщIам ди дей 
Яхэтыгъауэ, уеблэм зэрыгупу, 
Артистхэу къикIыгъахэр Къэбэрдейм).
Телъыджэр арти, уэ уи тIолъхуэныкъуэ 
ПфIэщIынут пщащэ уэ пхуэхъуари псэгъу, 
УзэримыущхьэкIунум игу хуэныкъуэу, 
Ар сытымкIи къыбдэхъурт акъылэгъу. 
«ДыунэгъащIэщ» жиIэу иувыкIыу,
ПхузэримыгъэзэкIыу и джэдыгу, 

Ар унэм къихьэу хъуам ящыгуфIыкIырт, 
ИкIи я Iэнэзехьэу итт утыку.

* * *

Си анэ, си анэфI, си анэ дыщэ, 
Си гъащIэр шэпэIудз сэ зыхуэсщIын, 
Гугъуехьрэ гуауэу сыту уэ куэдыщэ, 
УщIалэ дыдэу щыплъэгъуа мы щIым. 
Ищхъэрэ жыжьэм щыгъэгъа къум Iущхьэу 
Уэ сыту пасэу щIыIэр къогуэуат, 
Насып сыжам и яжьэр хипхъэу уи щхьэм,
Гукъеуэр жьышхуэу уэ къыпхукъуэуат. 
Ди адэр и псэ еджэу щытелъами, 
Езым и мыщхьэт япэу игу къеуар, 
Илъэс пщыкIубгъум уи щхьэгъусэр лIауэ, 
Фызабэу гъащIэр зэрыпхьынырт уэ. 
Абы ищIэжырт фIыуэ щIэгузавэр: 
Зэманыр хьэлъэт, ерыскъыр Iэслъэст, 
ЦIыхуцIэ зиIэм я бгыр щIэкъузауэ, 
Щыпсэу зауэ нэужьхэм я илъэст. 
Ди текIуэныгъэу зауэр иухами, 
ИджырикI цIыхухэм ягу къимыхьэжат, 
KIуэ яIа тIэкIур гъаблэм ящIихауэ, 
Къаруи джагъди* къахуэмынэжат. 
Пщэджыжь къэсыхукIэ шухэр хьэгъэбанэу, 
Уэрам къэмыушахэм дыхьэ-дэкIт, 
Сабий бынунэ жейхэм яхэбанэу 
ГубгъуакIуэ фызхэр хъуэнкIэ къагъэтэджт. 
ИкIагъэ псалъэ гуауэхэр кIэлъадзу
ЦIыхубз «жейнэдхэр» шыбгъэм щIагъэзыхьт, 
Апхуэдэу щыхъукIи, а цIэ лейхэр зи дзырт 
Хуэхъужыр ену Хэкум щхьэузыхь. 
Апхуэдэу щыхъукIи, фыз «яхуэмылажьэу» 
А шухэм апхуэдизу ягу зэбгъарт 
Зи гуащIэр текIуэныгъэм хуэхъуу лъащIэ, 
Къэралыр ерыскъыкIэ зыIыгъар. 
ИтIани, яфIыщIэщIэу я лъэнкIапIэр, 
КъахэмыIукIыу гуфIэ е дыхьэшх, 
Жэщыбгым ахэр къызэхыжа джабэм 
Сабийхэр я пщэм дэсу кIэрыхьэжт. 

* Къаруи джагъди къыхуэмынэжын – къэб. къаруи-псэруи къыхуэмынэжын – 
зыри лъэмыкIыжу къарууншэ хъун, къарууэ иIэр щIэкIын.

Нэсамэ сэнтхым, щатIти кумб губгъуэжьым 
ИрагъэтIысхьэрт я сабий здахьар, 
Я бынжэм нэскIэ ятIэр кIэщIатхъуэжти, 
Езыхэр лажьэт, къамыIэту щхьэр. 
Гугъуехьым щIыгъуу фызхэм дыхьэшхыныр 
НэгъуэщI зыгуэрым яригъэщIт IэщIыб: 
Я пщIантIэм бын къыданэхэм яшхыну 
Имылът я гуэным гъавэу зы Iэбжьыб. 
Езыхэр нэщIми быным япщэфIынум 
ЦIыхубзхэр егупсысурэ зэщыкъут. 
ШхынхэкIкIэ пхъуэжыфыну е пщэфыну 
Я лъащIэм къимынат хьэпшып е щыкъу. 
Сабийхэр кIуэным и пIэкIэ еджакIуэ, 
ЩIымахуэр хъуамэ, къахьу пхъэ гъэсын, 
Дей мэз гъунэгъухэм Iутхэт чэруанакIуэу, 
Пхъэ цIынэ хьэнжхэр къралъэфу псым. 
Нэхъ гукъутэжыр арти, псыр мыщтамэ, 
(Апхуэдэ нобэ зыхуэщIэнур хэт?) 
Я Iэфэ вакъэ тIэкIухэр фIэлъу дамэм, 
Мылищэ къихьхэм зэрылъапцIэу хэтт. 
СуфIыцIмэ си нэр, ноби сфIощI  щIэрыщIэу 
Си нэгум ахэр IупщIу къыщIыхьэж, 
Я кIэпкъым дэлъу джыдэ цIыкIу IэрыщIхэр, 
Мэзылъэ джабэ нэкIухэм кIэрыхьэж. 
КъысфIощIыр гъатхэр къэсу удз къэкIамэ,
ЗэIащIэу амулъыхъуэу тхьэрыкъуэф, 
Е мэшоку нэщIхэр я плIэм едзэкIауэ, 
Сэнтхыщхьэм къыщащып кIэртIоф ныкъуэф, 
Е унэм къинэжа хьэкъущыкъу зытIущыр, 
(Нэхъ лъапIэр зэрахъуэжрэ Iэджэ щIат), 
ЗэщIакъуэу хуаунэтIу нэху зэрыщу 
Къэзакъ жылагъуэ шхынкIэ нэхъ хуэщIам.

* * *

Алащэ пэтрэ йошри, мэувыIэ, 
ЦIыху цIыкIури тхьэмыщкIэным игъэгъуат,
Щызауи щымамыри кIэ зимыIэ, 
Лэжьыгъэ зэпымычыр иужэгъуат. 
Губгъуэжьым – ирещIыIэ, иредыгъэ – 
Итами щхьэмыIэту мазэ псом, 
МазэкIэр къэсмэ, ахъшэу е лэжьыгъэу 
Абыхэм къалъысыжтэкъым зы сом. 

Абы нэхъей я хадэхэм илъ щIыгури 
ЩIэрыкIуэрэ удзыжьу зэщIэкIат, 
Лэжьыгъуэ зэримыхуэм и гущIыIукIэ, 
Жылапхъэ къэгъуэтыныр нэхъыкIэжт. 
Къагъуэту халъхьэпами, къэхъурт куэдрэ, 
АбыкIэ зыхуащIыжу гугъэфIэж, 
ЗыгуэркIэ унафэщIхэр къафIэкIуэдмэ, 
Я хадэ къэкIагъэххэхэр щавэж. 
АрщхьэкIэ къыздахьамэ нартыхущхьэ, 
(АтIэ я быныр еплъу ягъэлIэнт), 
Зыщтам мыгъуагъэ къыхуихьыжу и щхьэм 
ЯлъэкIт суд пащхьэм ахэр ирашэн. 
Гугъуехьри гъейри хъунт зыгуэрэ псори, 
ЦIыхугум апхуэмыди ишэчат, 
АрщхьэкIэ ахэм яхуэмыхьыр псэкIэ, 
А щIыпIэ унафэщIхэу хъийм икIарт. 
Зауэшхуэ иухам арати и кIэр. 
Лъэпкъ бын нэхъыфIхэр хэкIуадэ нэужь, 
Хьэкхъуафэр къахуэнати хьэм нэхъыкIэм,
ЩIадзат аргуэру лъыхъуэу бий лъэужь. 
Архъуанэм щIэтIысыкIыу жыг лъэпкъыфIыр 
Зэрыдэсейуэ ищхьэм пхъэ къуэщIийр, 
ЩрагъэсыкIым адыгэлI нэхъыфIхэр, 
Лъысат тетыгъуэр лъэпкъым и пхъэнкIийм. 
Езыхэр мыкIуэу къэнэфати зауэм, 
Адрейхэр къайгъэ мафIэм хэтыхун, 
Къулыкъу нэхъыфIу хъуам зрагъэзауэ, 
Щытхъэжт, хуэмейуэ гуауэ яцIыхун. 
Таурыхъым хэт благъуэжьу зрагъэзауэ, 
Псы уасэ зыщIу махуэ и цIыхубз, 
Лъагъэст къайдэIум ахэм хьэIусыпэ, 
ДащIыкIырт зизыгъанэхэр хьэIупс. 
Ерагъыу псэут лIы зиIэри апщыгъуэм, 
АтIэ фызабэм сытхэр и дунейт? 
Епхауэ щыхъукIэ ерыскъы зэ щIыгъуэр, 
ЦIыхухъу напэншэ гуэрым и нэфI-нейм? 
ГуфIэншэ а гъэ дыджхэм и цIыхубзхэ, 
Къысщыхъуу ноби сиплъэ фэ фи нэгу 
МылIахэм – фи щхьэм, мыпсэужхэм – фи псэм,
Сэ щхьэщэ хузощIыжри, сынолъэIу: 
Адыгэм и нэ-и псэу фэ фигъафIэу, 
Зэгуэрым лъэпкъ гушхуапIэу фыриIат, 
ЩыпIыщIэм и гур, фэ фридыгъафIэу, 
Фи пащхьэм щыщыщабэ щымыIат. 



156

АрщхьэкIэ лъэпкъыр щыхъум къарууншэ, 
Ди шыпхъухэ, лIы кIэсыж дэ къытщIэхъуам 
Фи щIыхьыр хаутащи нэмысыншэу, 
ФлъэкIыну щытмэ, кхъыIэ, къытхуэвгъэгъу.
Абыхэм куэд къыпхуамыщIэну щхьэкIэ, 
Хьилымуи зы щай фIыцIэ зыщIэптын 
Ящыбгъуэтыну щыттэкъым, арщхьэкIэ, 
ЗылъэкIхэм я гур къахьэхуным щхьэкIэ, 
Я анэри ящIынут лъэгущIэтын 
ИкIи унафэ къыхуащIам хуэпэжу
Абыхэм куэдым иратащ хьэ гъуэгу, 
Адыгэ хабзэ лъэпкъым игъэпажэм 
«ХеящIэ» щIопщкIэ щыджэгуащ и нэгу, 
Ириджэгуахэщ ягу пэщыху бзылъхугъэм, 
Хьеуан гухэлъкIэ хуиту загъэнщIащ, 
Къэхъуащ абыхэм цIыхубз ежьэр лъхугъэм, 
Шым и пIэкIэ тешанкIэм щыщIащIэн, 
Къэхъуащ хьэуазэ пхыр сабий къэзыхьыр, 
Дзэлыфэр итIу блигъэкIа нэужь, 
КIэлъыIэбэжрэ мафIэ пхырым щIидзу, 
И щыгъын тIэкIури зыгъэса «лIыхъужь». 
Зэман мэхъаджэм «демыкIуж» хъуа лIыжьхэр
Апхуэдэм къамышыкIэ «игъэсэжт», 
Алыхьым и «кIыфIыгъэкIэ хуэлIыщIэм» 
ЩIэныгъэ жылэ и гум щыхасэжт. 
ИтIани нобэ цIыхухэр иродауэр: 
Адыгэ мэкъумэшыщIэр нэхъ армут, 
Къэзакъхэм шхын ягъуэту ахэр дауэ, 
Къахуэнэгъат щIэрыкIуэм е амум? 
Щыхъужтэкъэ лэжьыгъэ адыгэщIым? 
Е уафэм уэшх иIэжтэкъэ къешхын, 
Щхьэ лъэпкъым и сабийхэм я гур хэщIу, 
Къэзакъ уэрамхэм щыщIэлъэIурэт шхын? 
А упщIэм зы жэуап ептыну щыIэр: 
Мыхъуат адыгэр зыкIи нэхъ хуэмыху, 
Къэуатри гъэгъари щIым зэриIэт, 
ИкIи нэхъ мащIэ абы кърамыхт. 
Ауэ, дэ хабзэм и Iумэт къытхэкIхэм 
Яхуэдэу, къэрал гуэным «зигу хуэуз» 
Къэзакъхэми яIауэ щытмэ, зэкIэ, 
Абыхэми хадзынт факъырэ Iус. 
АрщхьэкIэ ахэм я насыпти, дэщхьу, 
Я натIэ хъуахэр мыIэтащхьэ «плъыжьт», 
КIэлъагъэкIуамэ пыIэм, къахьу я щхьэр, 
Бзылъхугъэ пащхьэм деж щымылIыхъужьт...

* * *

ЗэрыкIуэм псыпэр, псыкIэри ирокIуэр, 
Мынобэт къыщежьар апхуэдэ лIыхъу – 
ХабзэщIэр зэрыуврэ, цIыху щхьэрыкIуэм 
Адыгэ лъэпкъыр иригъэхьырт гугъу. 
ИгъащIэми лIы мыхъуу къекIуэкIахэм 
КъэкIуа властыщIэм зыхуащIауэ дзей, 
Тетыгъуэм нэхъри зэригъэкIуэкIауэ, 
КъагъэIэщакIуэрт я щэн-хьэл фейцейр. 
Я щIыб къыдэтым и къарур ящIэжти, 
Щымыщтэу ахэр зыми и нэхейм, 
Я гъащIэ мыхьэнэншэм илъ ящIэжу 
ИрагъэсыкIырт цIыху лэжьакIуэ хейр. 
ЛIыфIагъкIэ ахэм текIуэ къахэкIамэ, 
IэмалкIэ, къэхъурт, хуадзу ныбгъуэхьэш, 
Уэрамым хьэ укIыкIэу щаукIамэ, 
Тхьэмахуэ псокIэ щыщIрамыгъэлъхьэж. 
Къэхъуащ ягъэкъуэншауэ къуажэм дашхэм, 
Сэлам ирахыжыну бгъэдыхьам, 
«Я нэжэсыгъэм щхьэкIэ» хуэдзэлашхэу, 
Дашыну къаугъуеям щыхагъыхьа. 
КъатиблкIэ щIым щIыхьэн лъэхъэнэ бзаджэ,
ЦIыху гъащIэ дапщэ уэ зэхэпкъутар? 
Къэбгъуэтри лъэгущIэтыну цIыху ныбаджэр,
Джэгуэну и гущIыIум уэ уитащ.
Гъэ тIощIхэм и пэщIэдзэм щыщIэдзауэ 
Уи цIыху зэхэдзыр увыIакъым зэ, 
Мычэму лъыщIэж джатэр ббгырыдзауэ, 
Iэщэбзэм мыхъумэ, пщIакъым нэгъуэщI бзэ. 
Пщы-уэркъхэр щибгъэсыкIым гурыIуэгъуэт, 
Арати уи мураду бгъэнэхуар, 
АрщхьэкIэ лъхукъуэщэури уи дэуэгъуу, 
Плъытэжу, щхьэ уи ней абы щыхуат? 
ДзыхьщIэгъуу пкъуэувахэми yaйпцIыжу, 
Уи джатэр щхьэ абыи къахуипхат? 
Щхьэ ибэ хъуа сабийхэр зэхуадзыжу, 
Еру бейгуэлхэм лей иребгъэха? 
Иджыр къыздэсым мэз зэгъуэкI пхыдзахэм 
Гъунэжу хьэдэ къупщхьэр къыщIахыж. 
Лажьэншэу бий нэпкъыжьэ зытебдзахэм 
Къуаншагъэ ямыIахэр трахыж, 
Уи губжьым зыщахъумэу ежьэжахэу 
Абрэдж тхьэмыщкIэ «бандэ» зыфIэпщам, 

Яшхын зэраIэм щхьэ кулакыу ббжахэу 
Зи лъапсэр гущIэгъуншэу бгъэгъущам, 
Колхоз зэхуэпхусахэм пхухэмыхьэу, 
Хамэхьэхэу я пщIантIэ къыдэбдзам, 
КъайфIэкI къудейми я гум иримыхьхэу,
Лъэхъуэщым уи Iумэтхэм ирадзам, 
«Троцкист» IэщIэкIуэдахэр уи къэлатым*, 
Бынунэ хэбдзэгъахэм уэ бэлыхь – 
А псоми птелъщ уэ нобэ я нэлатыр, 
А псоми къыптенахэщ я гуэныхь. 
Абыхэм хэти гъыбзэ яхуэфащэт, 
АрщхьэкIэ къэмысахэм зи ажал, 
Зэдэхъуу къыхурашырт «иугъащIэ» 
Ди «вождь» зи напэм тезыбзам къэнжал. 
Абы пщIэ хуащIым я нэр къыщипхъуауэ, 
Лъамытэт гу къэралым щыхъэ лейм, 
Къыдалъхуа дыдэр хьэпсэ ягъэхъуами, 
ЖыIэрыфIэщу** «тетым» худэплъейт. 
Жэщыбгым щIашу адэр яукIами, 
И бынунагъуэр щIэупщIэн хуимытт, 
Абы нэлат ирихыу пымыкIамэ, 
И бын къилъхуами кIуапIэ ирамытт. 
Зи гъуэгур нэху хъужын, си хэку тхьэмыщкIэ, 
Хьэзабым ухуалъхуами хъунт езыр, 
НэщIэбжьэу ахэм дэплъэгъуам нэмыщIкIэ, 
Аргуэру Хэку зауэшхуэр уи хьэзырт. 
Абыи хэкIуэдакъым уи цIыху мащIэ, 
(Зей дыдэми щымысхьыр хэт щысхьын?...)
Европэр исеихукIэ уи кхъэ мащэм, 
Къыпхудэхуащ уэ а нэщIэбжьэр пхьын. 
ЯтекIуэу бийхэм къыщагъэзэжами, 
Гъэ щэщI блэкIахэм лъыхъуэу я лъэужь,
Еру щIасэлIхэр арти зэсэжахэр, 
Итахэщ куэдрэ уи къуэхэм я ужь. 
А псоми уащIыфынтэкъэ щхьэлажьэ? 
ЩыкIуэдкIэ уи щхьэр пыIэр сыт ищIыс? 
НэщIэбжьэ къалъысам и бэлыхьлажьэм 
ЦIыху къэскIэ ищIыжат щхьэщIэгупсыс. 
ИтIани нобэ хабзэншагъэ тлъагъуу 
Дызэгуэпыху жытIэну дыхьэзырщ, 
Адыгэм хэмылъыжу хабзэ щIагъуэ,
Къэнари фIыуэ яхъумай езыр!...

* Къэлат – щтауч зыIулъ кIэрахъуэ.
** ЖыIэрыфIэщу – жыIэзыфIэщу.

Уэ пощтым ущылажьэрт а зэманми, 
ЛэжьапщIэ ахъшэу пхуагъэувт зыгуэр, 
ИкIи арат, си адэ, уи шыуаным 
ЩIребгъэлъхьэфыр япщэфIыну гуэр. 
АрщхьэкIэ къуажэдэсхэм я нэхъыбэм 
А ахъшэм и сурэтри ямыцIыхут, 
Я «трудодень» щIамыIэми псэхупIэ, 
Зы гъавэ шынакъ закъуи имыпщIэжт. 
ИтIани займэ е налог хахыну, 
Унафэ гуэр я къуажэм къыдыхьам, 
Еру бейгуэлхэр емытIысэхынут, 
ЯмыгъэзащIэу я пщэ къыдалъхьар. 
Къыпачым хуэдэу ахъшэр къурэ-щхьэкIэм 
ДащIыкIт цIыху IэщхьэпцIанэхэр хьэIупс. 
Я шэнт зытесхэр яхъумэным щхьэкIэ, 
ЗыхуащIу я щхьэ тетхэм хьэкIэупс. 
Зи адэр, зи къуэ закъуэр е щхьэгъусэр, 
ЗыфIэкIуэдахэм пенсу сом зытхух, 
ЩахуэпхькIэ, сядэ, къащIэти уи гъусэу,
УщIауэ я Iэр, ахэри хуеухт. 
Абы къыхэкIыу, уэри уайIущэкIти, 
Бущэхути ахъшэ къызэрыщIэпхар, 
Жэщ защIэу яхуэпхьыжырт, уепIэщIэкIыу, 
ТхьэмыщкIэ бынхэу, зи лъэр гъейм щIихам. 
Уи жыпым къипхыу ар япта къафIэщIу, 
Уэ ахэм тхьэгъэпсэукIэ урагъэкъут. 
Фызыжьхэм я лъэнкIапIэхэр зэфIэщIэу, 
ГумэщIу, я щхьэр уи бгъэм ирагъэкъут. 
Ей, зэман Iейуэ, зэман дыдж щысхьыншэ, 
Псэущхьэ пэтрэ, яIэщ зы Алыхь, 
АтIэ, уэ щыIэм я нэхъ Алыхьыншэм 
Хуэбдзауэ цIыхур, щхьэ тебгъэлъ бэлыхь?! 
Я гъащIи, быни, мылъкуи хуимытыжрэ 
ЯмыIэу шхын е щатIэгъэн къудей, 
Арат, къагъапцIэу ахэр гъащIэ тыншкIэ, 
Зэчзыщхьэ щIащIыгъар зытет дунейр? 
Си адэ лъапIэ, уэри нэхъ куэдыжу 
Плъэгъуауэ щытми гъащIэм и гухэщI, 
Къуагъ узэрыхъуу, зыпхуэмубыдыжу, 
Апхуэдэхэм я ужькIэ угумэщIт.

Итт минрэ щибгъурэ тхущIрэ гъэм и бжьыхьэр,
(Алъандэрэ блэкIами илъэс куэд, 
Ди анэм а махуейхэм и гущIыхьэр, 
Иджыри къэскIэ и гум щымыкIуэд). 
А махуэ угъурсызым ирихьэлIэу,
Си адэ, фэ фиIэххэт сабиитI: 
Си шынэхъыщIэр фиIэт гущэхэлъу, 
Сэ сынэхъыжьу, гъэ ещанэм ситт. 
БжьыхьэкIэ махуэт. Уэ узэрыIэшэу, 
ЗыщIыпIэ къыщыбгъуэтри шызакъуэгу, 
УкIуат пщэдджыжьым мэз гъунэгъум пхъашэ,
КъуажэкIэ псы икIыпIэр пщIыри гъуэгу. 
Инжыдж мыщтами, кърихьэх мылищэр, 
Щхьыщхьыжу шэрхъ зэхуакухэм дилъэсыкIт. 
Гу узэрысым къылъэIэсу и щIэр, 
Шыгъушыпсым ещхьу, хуэмурэ блэсыкIт. 
Мыгувэу мэзым унэсащ. АрщхьэкIэ 
ЩIымахуэр къэсмэ, къуажэр зыгъэпсэу 
Мэз Iувыр пIащIэ хъуати, къурэ щхьэкIэу, 
ПфIихьащ пхъэ пыупщIыным махуэ псор. 
Къэбгъэзэжауэ псым укъыздикIыжым, 
КъыщIэкIри иIэу шы щIэпщIам жагъын*, 
ХэувыIэщ псыкуми, и пIэм пхуимыкIыжу, 
Хуей хъуащ псы щIыIэм лъапцIэу ухэтын. 
Узыншэм ар зыгуэру игуэщIыфми, 
Мо зауэм зэпэгъуанэу къикIыжар, 
Къыпхыхьа щIыIэм упэмылъэщыфу,
Зыхигуэшащ ерагъыу уил кIыжам. 
Тэмакъым жьыи псыи емыхыжу, 
Си адэ, узым пфIыщиубыдыкIат, 
Умыпсэхужу, уемытIысэхыжу, 
Ерагъмыгъуейуэ нэху уэ укъекIат. 
Унагъэсами къалэ сымаджэщым, 
Абыи куэдрэ уэ ущIэмылъа, 
Дохутырхэр уи узыфэм пэмылъэщу, 
Абдеж уэ бжьыхьэ жэщу ущылIащ. 
УмылIэ щIыкIэ дянэм къыхуэпIуэхури, 
Сабийхэм уэ уазэрыхуезэшар, 
Колхоз маршынэ къалэм накIуэм IуэхукIэ, 
Уи деж, дыщIыгъуу, зынригъэшат. 
ЗыгуэркIэ япэхуным угугъами, 

* Жагъын – емыкъуу, мыкIуэу зизыгъанэ шым щхьэкIэ жаIэ.

ИужькIэ, сядэ, уи псэм ищIагъэнт, 
Уи икIэ махуэр къызэрыблэгъари, 
Пхуаша сабийхэр депкъузылIэрт бгъэм. 
Мыхъужын узым птелърэ пэт и фэбжьыр, 
ИтIани плъэкIыу уэ угушыIэн, 
ГъэфIэцIэ зэхуэмыдэхэр къытфIэпщу,
Ди щхьэфэм гуапэу уэ къыдэплъэрт Iэ. 
ИужькIэ ухъури щым, ббгъэдэс ди анэм, 
Нэщхъей ухъуауэ зыхуебгъэзэкIащ, 
«УкъэрабгъэIуэщ нэхъ, зыгуэр бжесIэнут, – 
ГушыIэ щIыкIэу уэ къыбжьэдэкIащ. 
Бжэм нэхърэ, къохъу, ажалыр щынэхъблагъэ, 
СымыщIэ къыспэщылъыр сэ пщэдей, 
АрщхьэкIэ, си щхьэр аркъым, уи щIалагъырщ,
Абы сегупщысыхукIэ, ену згъейр. 
Илъэс пщыкIубгъум уэ фызабэ ухъумэ, 
Мы зэман дыджым сытхэр уи гъащIэж, 
КъедэIуи жысIэм, тэрэз гуэр къыпщыхъумэ, 
Схуэщыгъуи зэман гуэр, унагъуэ щIыж. 
ЦIыхухъу цIыкIуитIми насып гуэр хъунщ яIэ,
Уи дыщым къахуэбгъанэмэ, япIынщ. 
АрщхьэкIэ сынолъэIу, «Хэхэс!» хужаIэу, 
БдэщIыгъуу яхыумышэ зым и бын. 
Сэ си щхьэкIэ насыпым сыщихъунщIэм 
Сту фIыуэ а цIыкIуитIри къысщIэхъуат, 
Зи мыхъуми, цIыхухэм сыщамыгъэгъупщэу, 
Исынщ я адэжь щIапIэ къыздэхъуам. 
НэкIуэнщи зэзэмызэ си кхъэ мащэм, 
Схуэщыгъуэу зы зэманкIэ сщхьэщытынщ, 
Я адэ насыпыншэм хуэгумащIэу,
IэфIыкIэ гуэр сабийхэм схуратынщ»...

* * *

Ди анэм къыжепIар и фIэщ хуэмыхъуу, 
Зэ щхьэкIэ уэимыншэу къодэIуащ, 
АрщхьэкIэ нэгъуэщI лъэпкъ къыщыщIумыгъум, 
Абы узэрифIэщыр гурыIуащ.
Пыхьащ, гуIащ, зэригъэдзэкIрэ гущIэр, 
ТIуащIэ пхуищIу уз къыптегушхуар, 
АрщхьэкIэ икIэм, зыкъищIэжри псынщIэу, 
ЗэрыхулъэкIкIэ уэ уигъэгушхуащ. 
ЩхьэщIэгупщыс уэ узыщIа узыфэм, 
ПщхьэщиIэтыкIыу и гухэщI ерур, 

Абы уэ пхуилъэщIыжри уи нэ псыфхэр, 
Зыхэбгъэлъыну къолъэIуащ къару.
ЖиIащ абы: «Сымаджэ псори мылIэ – 
Уэ Iейуэ хъуар уи закъуэ пхухаха? –
Къэплъхуа мы сабиитIым тIэкIу уемыплъу, 
Щхьэ уи гур апхуэдизу ехуэха?! 
Дунейм тетыжу щытмэ зы захуагъэ, 
ГущIэгъу Алыхьым нобэ къытхуищIынщ, 
Армыхъумэ, дигу укъэкIмэ, дызэхуэгъыу, 
Ди насып закъуэр ущIихьэнкъым щIым». 
АрщхьэкIэ гъащIэм пхуимыIа гущIэгъур 
Ажалым дэнэ уэ къыпхурихынт, 
Сабийрэ пэт и лъэIур зыгъэщIэхъум, 
Уи гуIэ макъыр сыткIэ зэхихынт?.. 
А махуэ дыдэм и жасы нэужьым, 
ПфIыщиубыдыкIри узым къурмакъейр, 
Нэхулъэ къежьагъэххэм уIумыщIэу,
Си адэ лъапIэ, уехыжащ дунейм.

* * *

Хьэдагъэ мыкIуэщIыжт а бжьыхьэ мазэр, 
Гукъутэ мыухыжт уи жэназыр, 
Апхуэдэу цIыхур Iувти, пфIэщIт пщыгъуазэу, 
Уи деж къэмыкIуэу къэмынауэ зы. 
Уи пэш цIыкIуитI, къыпщыхъуу пащтыхь унэ,
Ди анэр зэ угуфIэу зыщIэпшар, 
Зы жэщ–зы махуэм тепсыха емынэм
КъыпфIэщIырт фызыжь кхъахэу игъэша. 
БжьыхьэкIэ уэгури, къыпхуэщыгъуэм ещхьу, 
ПшагъуэбэкIэ уфауэ нэху къекIат. 
КъыпфIэщIу гуауэм игъэтхъуауэ я щхьэр, 
ЯтIэхуу сытхъур жыгхэм ятекIат. 
Си адэ, си адэфI, си адэ лъапIэ, 
Арати-тIэ, игъащIэкIэ мы щIым 
Къытомышиежыну фIэкI уи лъапэр, 
А махуэм уищIыжащ ажалым щым. 
ЗэманкIэ жьым къихьа пшыналъэ дахэу, 
Гъэ тIощIрэ им уздитым улIэжащ. 
ИкIи упсэухун уи мурадахэр 
Пшахъуавэ сабий унэу сэхыжащ. 
Уи къуэш нэхъыжьым ущыпсэум щыгъуэ, 
И сэдэкъэуэ пщIыну уи гугъар, 
Си адэ, зэкъуэшитIми зэдэщIыгъуу, 

Фэ фхуащIыжыну къахудэхуэгъащ. 
Псалъэншэуи хэт дежкIи гурыIуэгъуэщ, 
Апхуэдэ гуауэ бын къызэхъулIам, 
Я унэ кIуэцIым илъыр гуныкъуэгъуэу, 
Ар фIыуэ ещIэр зи Iыхьлы зэ лIам. 
ИтIани цIыхур – цIыхущ. Абы гу щIиIэр 
Дунейм ехыжым хуэузынырщ ил. 
ИкIи, имыгъэупщIыIуу акъыл щIыIэм, 
ЦIыху лъагъуныгъэм зэрихуэнырщ илъ. 
АрщхьэкIэ ноби зыщ сэ схуэмыцIыхур: 
Хьэпшыру къэпхьу уи хьэ цIыкIу yпIap, 
Си адэ, сыт къарут къуажэкхъэм зыхуу, 
ЩызыгъэлIар уи кхъащхьэм теIубау?! 
Сэ сфIощIыр гъащIэ мы дунейм щызиIэр, 
Си адэ, я псэ-ягукIэ зэпыщIа, 
Армырмэ уи гур зыгъэувыIа щIыIэр 
Абыи щхьэ апхуэдэу зэхищIа?!...

* * *

Си адэ, ену уэ узэрыщIалэщ, 
Иджыри узэритщ гъэ тIощIрэ им, 
ЩIыщIагъ хэщIапIэ нобэ уздыщIэлъым 
Зэман щхьэщыкIыр ищIыркъым уэим. 
АрщхьэкIэ уэ уи щхьэгъуса си анэу, 
Зы махуэ закъуи зи гум уимыхуам, 
ЛъэкIащ и щхьэцыр уэскIэ ириIэну 
Илъэсхэм я жьы щIыIэ къыщIихуам. 
Фызабэ гъащIэм и гугъуехь хьэлъащэм, 
Абы и узыншагъэр IэщIихащ, 
АрщхьэкIэ уи цIэр щIэлъти и гу лъащIэм, 
Илъэсхэм и къабзагъэр пхрихащ. 
Ар ноби къыпхуэщыпкъэщ уэ, си адэ, 
Иджыри зы мэскъалкIэ мыкIуэщIа, 
Абы зэгуэрым, гуфIэм зэщIиIэтэу, 
ФIылъагъуныгъэ дахэ къыпхуищIар. 
А лъагъуныгъэрщ уи цIэр дыгъэ-мазэ, 
Ди адэ, зэкъуэшитIми тхуэзыщIар. 
Уи щIыхьым нэхущ вагъуэу дригъуазэу, 
Къызэрытхьар дэ гъащIэ къэдгъэщIар. 
«Ди лъэпкъыр зыхьыр жьыгъэм и ажалкъым –
Насыпым и неипцIэ къытщыхуарщ» – 
Апхуэдэу уэ зэгуэрым, гум ежалIэу, 

Ди анэм къыжепIэну къыпхуихуат. 
Мэхъу дзахъэ сэри си гъэхэм я мажьэр – 
Дэтхэнэра зыдынур си джэбын?..
Уи кхъащхьэм пэмыжыжьэу щатIа мащэм,
Си адэ, щIэслъхьэжакIэщ си зы бын, 
Къэнахэм сщIэркъым сэ я насыпынур, 
ИджыкIэ щыри я лъэ теуващ, 
ИкIи къыздэхъуу щытмэ, ахэр спIыну, 
Сэ мы дунейм сыщыхуэмейт нэгъуэщI. 
Иджыр къэсыхукIэ сэ къызаплъу уи фэ,
ЗэрызыхэсщIэу цIыхухэм я гуапагъ, 
Си бынхэми пежьэну ахэр сифIкIэ, 
Щыхуэзгъэзэжми гъащIэм си щIыбагъ, 
Аращ, си адэ, сэ жысIэнур икIэу, 
Зэпызудащи, къысхуэгъэгъу, уи жейр, 
Къритхъыу си гур, сэ соух абыкIэ, 
Уи гъащIэ кIэщIым и хъыбар нэщхъейр. 
Уи кхъащхьэм щэхуу жыг щызэIущащэм 
Яхуэдэу бжьыхьэ тхьэмпэ къыпыхуам, 
Ирехъу уэ щIыгуу птелъыр жэнэт пщIащэ, 
Си адэ дыщэу, гу зыщызмыхуа...

1987–1991 гъгъ.

IЭДИИХУ

Уафэ къытщхьэщытыр мыджэмыпцIэу,
ЩIылъэр зэпцIагъащIэу щыщытам,
Хы абрагъуэ, ещхьу тенджыз ФIыцIэм,
Мы сэнтхитIым я зэхуаку дэтат.
Жыг лъабжьабэ уардэхэр къричу,
ЩIылъэм зыщиIэтым деж жьыуейм,
Хы толъкъунхэр бгыжьхэм къытрикIэу,
Мы псыхъуэшхуэм зыщихухьт хыуейм.
А лъэхъэнэ гугъу къуапэтемэныр
ЛIым я лIыж цIыху лъэщхэрт зыхуэщIар:
Благъуэхэр къыщыджэрт шэд темэнхэм,
Мэзхэр хьэкIэкхъуэкIэкIэ гъэнщIат.
IугъуэкIэ щIихъумэу зэрыуафэу,
Iуащхьэмахуэ мафIэм кърисыкIт,
Толъкъун сыдж щIыIэпсхэр дэуфафэу
Тенджыз инхэм джейхэр къыхэсыкIт.
Жьымрэ псымрэ къыщIаха бгъуэнщIагъхэм

Иныжь Iэл нэ закъуэхэр щыпсэут,
Хэт зэуэн-дыгъуэныр и IэщIагъэт,
Хэти шыхъэу, и щхьэр тригъэут.
Я щыгъыныр къыхащIыкIт хывыфэм,
Мыщэм и фэ Iувыр я тепIэнт,
Ахэм цIыху къарукIэ пэувыфу,
Нартхэрт зыхуэлъэкIыр ятекIуэн.
Нартыжь лъэпкъыр хъыжьэт, щхьэмыгъазэт,
IэщэкIи къарукIи зэхуэщIат,
Я цIыхубзхэр дахэт дыгъэ-мазэу,
ЯлIхэр лIыгъэ щIэным хуэгъэщIат.
А зэманым мы сэнтхыщхьэ лъахэм 
ЗэлIзэфыз я закъуэу исыгъат,
Мывэ чэщанэжь быдапIэ лъагэр
Унэ папщIэу ахэм яIэгъат.
Тхьэшхуэрт зыщIэр ахэр адрей нартхэм
КъахэкIауэ щIэпсэуар мыбдеж:
Къэзылъхуам ямыдэу хъуат зэнатIэ,
Е закъуэным хуаIэт гукъыдэж.
Сытми ягу мы щIыпIэр къыщIиубыдэу,
ЩIы бзыхьэхуэм щепсыхахэт ику.
ЦIэуэ лIым зэрихьэр нарт Псэбыдэт,
И щхьэгъусэм и цIэр Iэдиихут.
ЛIым и уасэр иIэ шыфэлIыфэрщ –
Лейщ Псэбыдэ птхыну и сурэт,
Ауэ Iэдиихуу къауц щIыфэр
Зыхуаусым хуэдэт щытхъу уэрэд:
Бланэ кIуэкIэт, тхьэрыкъуэху тIысыкIэт,
ТхьэIухуду пкъы зэкIуж Iэхулъэхут,
Нэбжьыц тIейхэм и нэ къыхэплъыкIхэм
УаIуплъэхукIэ уи гум зигъэпсэхут.
КъуанщIэ плъыфэ лъэгъупыкъу цIыкIуитIу
И набдзитIыр ахэм къащхьэщытт,
Iущхьэ гъагъэм хуэдэт и IупитIыр,
И щхьэц фIыцIэр щIакIуэм и пэлъытт.
Ауэ псом ящхьэжыр и Iэдийхэрт
(Iэдиихуи арт щIыфIащыгъар) –
ЖэщкIэ нуру ахэм къащхьэщихым
Игъэбзэхт кIыфIыгъэ щIым щыгъар.
Ауэ а фIагъ псоми ягъэделэу,
Ар мыхъуат псэ щIыIэ щхьэзыфIэфI,
Е къабзагъыу иIэр и щхьэм телъу,
ИмыщIат пагагъым ар гунэф.
И дахагъыр нэхъри къыщIигъэщу,

ГуфIэр ену абы и нэм щIэзт,
И лIыр къэтмэ, пэплъэу нэху игъэщу,
Мыгъуэлъыжу чэщанэжьым щIэст.
Е къыщIэкIти щIыбым, тетт ар бгыпэм,
Къущхьэжь щIыIэ къепщэм дэдииху,
Махуэрт, тIэкIу зэтехьэу и нэбдзыпэр, 
Щхьэнтэм щхьэр щыхуихьыр Iэдииху. 
Iэдииху ищIэжт щIытемызагъэр: 
И щхьэгъусэр зекIуэ къэтрейт, 
Хэлъти лIыгъэ-шыгъэкIэ Iэзагъэ, 
Хы тIуащIэм Iэщ кърихурейт. 
Иныжь Iэлхэм ярищIэкIти зауэ, 
Я шагъдий хакIуапщIэхэр къафIихут, 
ИкIи, хьэри бгъэри кIэрыщIауэ, 
Гупэ сэнтхым къэсыхункIэ къихут. 
Хы къэкъуалъэ, умылъагъуми зи щIэр, 
Нартыр иримыхъут гукъыдэмыж, 
Псыхъуэ Iуфэ лъагэхэр зэпищIэу 
ЩишэщIати къуэм чэтэн лъэмыж. 
МыдкIэ фызри щысти хьэзырыххэу, 
Зэрыщыщу нартым и шагъдийр, 
ЩхьэгъубжэIум къыдигъэжт арыххэу 
Ар зэрыIцIэрыIуэ и Iэдийр. 
Асыхьэтым Iэдииху и Iэблэм 
Псыхъуэ кIыфIыр зэуэ дэунэхужт. 
КъыIэщIэкIти нартыр ажал IэплIэм, 
Лъэмыж бгъузэм шыхэр кърихужт. 
Ауэ иныжь пхъэрхэр а лъэмыжым 
И кIэм хущIэмыхьэхэу нэсын, 
Iэдииху и Iэблэр игъэпщкIужти, 
Хигъэлъалъэрт щIэ зимыIэ псым. 
Нарт Псэбыди ар къигъэсэбэпти, –
ГъащIэм уищIыфынкъэ Iэмалшы, –
Жэщу унэм нэсыжын хьисэпкIэ 
Ичындыхэм кърихужьэрт шыр.

* * *

Дыщэм и къабзагъыр тыншу щыпщIэр 
Ар чэзэпкIэ зэ щыбгъэунэхуарщ, 
ШыIэныгъэм къышыпцIыхур и пщIэр
Къайгъэ гуэр уи яку къыщыдэхуарщ. 
Тхьэм ирещIи, зэи зэфIэмынэу 

ЩыIэу къыщIэкIынкъым зэлIзэфыз, 
Ауэ ар къащыхъуу зы емынэ, 
IейкIэ зэщыятэр угъурсызщ. 
Уи псэр къабзэу, уи гум фIы зэхуилъмэ, 
Хуейщ зыгуэри зэхуэбгъэкIуэтэн, 
Щхьэусыгъуэ гуэркIэ узэхуилъми 
Хуейкъым ар инату бгъэбэтэн. 
Нарт Псэбыдэ щIыгъуу и щхьэгъусэ 
И жэщ кIыфIхэр къэзыгъэунэхуам, 
Зэдэхъуну къыщIэкIынт тIорысэ, 
Псалъэ бзаджэ яку къыдэмыхуам. 
Iэдииху, тепщIыхьмэ и щэн-хьэлым, 
БэшэчагъкIэ ещхь уигъэлъыхъуэнт, 
Закъуэныгъэ лъысыр къытехьэлъэу, 
И щхьэгъусэм хуимыщIыIжт ар хъуэн. 
Къытехьэлъэпами сытт ищIэнур? –
Псатхьэм арт и натIэ къритхар, 
Нарт зекIуэлIым дэпсэун къалэныр 
И IэкIэ езырт къыхэзыхар. 
Ауэ нарт Псэбыдэ цIыхухъу пхъашэт, 
И гур щтауч мывэм и пэлъытт, 
Мыхьэнэншэр и щхьэм иригъажэу, 
Къэхъурт куэдрэ мафIэу къыщылыд. 
Ахэм нэмыщIыжуи нарт Псэбыдэ 
НэгъуэщI щэн мыхъумыщIи зыхилъхьат: 
Адэжь хабзэм щхьэщытхъун имыдэр 
ЕмыкIу узу и лъым къыхыхьат. 
Япэхуным ар и мыхабзами, 
Къуентхъ гъунэжым щигъэкIа нэужь 
Хъуащ къипсэлъу, дэнкIэ зигъэзами, 
Хуэмызауэ къыпэхъун лIыхъужь. 
ЗекIуэ ежьэу щытмэ, зэризакъуэу, 
Япэуву иныжь гуп губжьам, 
Испы Iэл шууейхэр игъэжакъуэу.
Иригъазэу пхъэру къылъежьам.
Ахэр псори пэжу щытыпами 
Нарт зекIуэлI мэхъаджэм и жыIэнт?! –
Iэдииху ар и гум щIыхьэпауэ, 
ИкIэм лъэкIыжакъым зишыIэн: 
«Нарт лIы быдэ, уиту цIыхубз пащхьэм, 
Уи щхьэ ущытхъуныр гуемыIущ, 
Уахыхьамэ, зэхуащIыжу нащхьэ, 
Зэхэзыхым укъищIынщ емыкIу.
Уэ уи лIыгъэр зыми къыптрихкъым, –

Тхьэм уафэгуми зрыуигъэпщыт, –
Ауэ сынолъэIу, ущхьэприхыу, 
Нартхэр кIэс къэпхьахэм пумылъыт!» 
«ЖиIэр сыт! – Псэбыдэ къэгубжьауэ, 
Сабэр ину уафэм дрепхъей, –
Фыз куэпэч щызгъафIэми си жьауэм 
Сегъэсэжыр сэ, сабийм нэхъей! 
ПщIэжу щытмэ, сызэрышу закъуэу, 
Унэм Iэщу къесхулIам хуэдиз 
А уи нартхэу уэ ущIэныкъуакъуэм 
Вагъуэу ялъэгъуамэ, хъунт хьэфиз!» 
Пудыныгъэм емыса цIыхубзыр 
«Куэпэч» псалъэ бзаджэм къыдэскIаш. 
УкIытауэ къыхэщтыкIри и псэр. 
ГуфIэныгъэр и нэм щIисыкIащ. 
Итыжа жэуапри ауан щIыIэт: 
«Сэ сыкуэпэчами уэ нэхъ пщIэнщ, 
Ауэ уэ уимыхъумамэ си Iэм, 
Къэслъагъунт итIанэ лIыгъэу пщIэр!» 
Нарт Псэбыдэ и нэхэр къыщихури, 
Пыжь тIыгъуауэ лъэгум ихуэжащ, 
Губжь гъунэншэм лъыуэ щIэтыр щIихури. 
Мывэ сыну и пкъыр игъэжаш. 
ИкIэм, ерагъмыгъуэкIэ зишыIэу, 
Хуэмурэ абы къыжьэдэкIащ: 
«ФIэIкI щхьэгъубжэм щызгъэлъагъуи уи Iэр,
Бзу шыр дамэу сэ пхуэсщIынщ ар кIэщI!» 
КIэщIу зигъэзэжщ, къыщIэкIри унэм, 
Узэдауэ ар дэшэсыкIащ, 
ЛъэкIыр IупщI имыщIмэ, мыпсэуныр 
И тхьэрыIуэу, псым зэпрыкIащ.

* * *

Аслъэн Iэл губжьауэ, нарт мэхъаджэм 
Хы тIуащIэ жыжьэм зыщеухь, 
Иныжь лъахэм щIопщыр къыщегъаджэ, 
Испы хэку пхыдзахэр зэхекIухь. 
Щынэрыхь къуршыбгъэ уэм щыхуарзэм 
Ещхьу, хъупIэ инхэр зэхеплъыхь, 
Ауэ щежьэм зыхуищIыжа фарзыр 
Пэж ищIыну и насып къимыхь. 
Мазэ псом нэсами къызэрытрэ, 



169

Нарт Псэбыдэ а зэрыIэнэщIт, 
Iэщ, шы гуартэ инхэр нэIурытми, 
Плъыру япэрытхэм пэмылъэщт. 
Е уэшх пхъашэ щIыIэр зыщIэт пшагъуэм 
Жэщ пэлъыту зэщIищтэнти щIыр, 
ЗдэкIуэри, здыхэтри имылъагъуу, 
Гъуэгур гузэрыдзэ къыхуищIынт. 
ЖаIэр пэжщ: уи фызыр бий пщIы нэхърэ. 
Къуажэ псор уи биймэ нэхъ пшэчынщ, –
Iэдииху удыгъэ къыхуиумэхърэ 
IейкIэ къыкIэлъыджэу къыщIэкIынщ. 
Армырамэ, бадзэуэгъуэ мазэм 
Пшагъуэ кIэншэр дэнэ къыздикIар, 
Аргъуеидзэ шыщхьэм щыуфэразэу, 
Мы испыхэр сыт щIызэрыкIар?! 
ИкIэм, нарт ешам ерагъмыгъуейкIэ 
Зэкъуэхуауэ зы шы гуп къегъуэт, 
Гузэвэгъуэр телъу къеугъуейри, 
Унэм къэкIуэжыну къеунэтI.

* * *

МыдкIэ Iэдиихуи темызагъэу, 
Гузэсэжу бгыпэр зэхекIухь, 
Жейми ерыскъыми хэмызагъэу, 
ЩIегъуэжауэ, и псэр хэтщ бэлыхь: 
«Губжьыр хуэдэщ нэм трищIэ щIыхум, 
Сыту пIэрэ и лIым къыыщIар? –
ЩIыпIэ хамэм здитым къуршым щыхуу, 
ГуIэурэ и нитIыр зэхуищIа? 
Е и бий губжьахэр къытебанэу, 
И псэ тIэкIу гузасэр ягъэнау, 
И хьэдащхьэр хэлъу пIэрэ банэм, 
Хьэхэм яшхыжыну къагъэнау? 
Армырамэ, зэикI нарт Псэбыдэ 
Апхуэдизрэ зекIуэм къэмыта, 
Зэпэгъуанэ хъуами, и псэр пыту 
Унэм къэмысыжу щымыта». 
Гупщысейхэр щызэблэкIрэ и щхьэм. 
ИгъэхыщIэу игу къыщыетам. 
Iэдииху плъырыпIэ хуэхъуа бгыщхьэм 
Жэщыбг кIыфIыр къэсыхун тетащ. 
Ауэрэ, жэщ ныкъуэ хъуа нэужькIэ 



170

(Фызыр езэшамп зэрысакът) 
Бгыжьэ нэпкъ щIэхахэм щыдаущу 
Гупэ сэнтхым къыщыIуащ щыщ макъ.
Iэдииху а макъыр щызэхихым 
Дыгъэпс уафэу и фэм зибзыжащ, 
И IэблитIыр Iэщхьэхэм кърихри 
Жэщыбг кIыфIыр махуэ ищIыжащ. 
Щымыуат цIыхубзыр: ар зи макъыр 
Нарт пщIэгъуалэ уэс пэлъыту тхъуарт, 
Къытехьэжмэ гупэ бгыжь шордакъым, 
Къэщыщыныр хабзэ зыхуэхъуарт. 
Нартми а пщIэгъуалэр игъэпажэу, 
ЗдэкIуэм нэсыхун и шы Iэдэжт,
ИкIэм, къиху табыным хуищIти пашэ,
Лъэхъу-лъэущу унэм къыхуэкIуэжт.
Мес, иджыри ар шы табын гъуазэу
ПIащIэ-тхъытхъыу сэнтхым къихьэжащ,
Нэпкъхэр зэпызыщIэ лъэмыж бгъузэм
НэкIуэпакIуэу ар къытехьэжащ.
Шищэр йофэ псы, зым и хьэтыркIэ –
Ар лъэмыжым щыхъум теува,
Шы къуэлэн табынри, къаз сатыру,
Памэ, пырхъыу и кIэм къиуващ.
Мес, Псэбыди тесу шы къарапцIэм,
Ахэм я ужь иту псым къокIыж,
Гущэу шым щIаупскIэ лъэмыж пцIапцIэм
Мыгузавэу къызэпрокIыж.
Бжей IэплIакIуэ ину, зэрыуардэщ,
Бийхэр куэдрэ зэригъэдзыха
И хуэш джатэ, зымыщIэжыр мардэ,
Маисащхъуэу и бгъум щедзыхащ.
«Маисащхъуэ!» – Ар игу къызэрыкIыу,
Фызым и пкъым хуэшу ирижащ,
ПцIащхъуэ яуIауэ къыхэщтыкIри, 
И Iэблэху шэщIахэм еплъыжащ. 
И гум къэкIыжащ абы, Псэбыдэ
А IэблитIым щхьэкIэ жиIэгъар,
КъыхуищIа мурадыр щIигъэбыдэу, 
Далъэурэ тхьэлъанэ ищIыгъар. 
Нартыр емыпцIыж ищIа тхьэлъанэм –
И лIым и маисэ лъэужьейм 
И пкъым хуимытыжу ар къигъанэм, 
Iэдиихум сытхэр и дунейт?!
Мэгужьейри Iэдииху арыххэу, 

ЛъэмыжыкIэ къэнэжар зыкIуж 
Нартым кърищIэным игъэдзыхэу, 
И Iэхэр гузавэу егъэпщкIуж. 
(Бгъэ лъэбжьанэу зэщIиубыдэу шынэм. 
Зи акъылыр фыз зыщхьэщихуам
Сыт къарукIэ игу къэбгъэкIыжынут 
Псыхъуэ кIыфIыр къыщIигъэнэхуар?..) 
Арти, жэщ къэхъужри напIэзыпIэм, 
ЩIыр аргуэру кIыфIым щIигъэнащ, 
Шы къэнахэр, лъыхъуэу егъэзыпIэ, 
Хыщхьэм щыкIэрахъуэу къытенащ. 
Зэрызохьэ, хэту гужьеигъуэм, 
Я акъылым къимытIэсу хъуар, 
Дуней нэхур напIэ дэхьеигъуэм 
КъахуэмыщIэу жэщыбг кIыфI щIэхъуар. 
ИкIэм, бгъэкIэ здахьри шы къарапцIэр, 
Лъэмыж щIагъым деж къыщыгурым 
Благъуэ нэшIу джалъэ тенджыз пцIапцIэм 
ИIу ущIам щохъужыр ахэр щым.

* * *

Гужьеигъуэр мащIэу щхьэщыужу 
Нарт цIыхубзым зыкъыщищIэжам, 
Дыгъэр уафэ нэзым къыщыушри 
Махуэр щIым щытепщэ ищIыжат. 
Ауэ пщэдджыжь дыгъэр, имыхабзэу, 
ЩхьэкIуэ шууэ щIым къепэзэзэхт, 
Уэрэдныбэ бзухэр мыбзэрабзэт. 
Бгыщхьэ жыгхэр жьы етам ипхъэхт. 
Гъэмахуэку хьэуар къигъэщIыIэтэу 
Псыхъуэ кIыхьыр зэщIищтат хыуейм, 
Толъкъун сыдж абрагъуэхэр къиIэтти,
Бгыжьхэр игъэсысу къыдэуейт. 
Хы тIуащIэм кърахуа хакIуапщIэр 
ЩхьэрутIыпщу губгъуэм ихьэжат, 
Ауэ нарт а шыхэр зи зекIуэпщIэр
Iуфэ нэпкъым къытемыхьэжат. 
Зэблигъэжрэ и тхьэкIумэ сакъхэр, 
Укъигъащтэу и нэм щIэт нэщхъейм, 
Сын гъэжауэ шы пщIэгъуалэ закъуэр 
Хэплъэт бгыжьэм хышхуэ къышыхъейм.
«Уэ сымыгъуэт!» – ПсэкIэ зэхищIыкIыу 

И щхьэм къитIэсын хушIэмыхьар, 
Iэдиихур ину хэкъугъыкIри 
ГущIэр игъэузу къэпыхьащ: 
«Сыфыз мыгъуэт сэ, сыфыз тхьэмыщкIэт, 
Лейуэ мы дунейм сыкъытехьат, 
Схуэдэу насыпыншэ, сэр нэмыщIкIэ, 
ЗэикI нарт лэгъунэ щIэмыхьа! 
КъысхуикIыжу зекIуэ псэ зэпылъхьэм, 
Псэууэ нарт си пащхьэм къихьэжар 
Си щхьэхуещэныгъэм хуэсщIри Iулъхьэ, 
Си угъурсызыгъэм ихьыжащ. 
Псор зи лажьэу мы си IитI мыгъуапцIэр 
Щхьэ иджыри сеплъу зыфIэзгъэт, 
Матэм сэбэпыншэу къина бжьапцIэу, 
Сэри нобэ къысхуеижыр хэт?!» 
Бзу фочауэ макъым къигъэщтауэ, 
Къыщолъэтри Iэдииху абдеж, 
Ерыщыгъэ гуэрым зэщIищтауэ, 
Мывэ чэщанэжьым щIолъэдэж. 
КIэщIу къыщIокIыж, зыгуэр IэщIэлъуи, 
Унэм къуэ бгъурылъым къыпекIухь, 
Езэшарэ, и лъакъуитIыр щIэлIэу, 
Бгы нэпкъыжь зэлъахэр зэхекIухь. 
Хы абрагъуэр нэпкъ пхъэхам къозауэ, 
Хыуеишхуэ хъуащи – и IутIыжщ. 
ИкIэм, ныджэ гуэрым тридзауэ, 
ЛIым и хьэдэр фызым къегъуэтыж. 
ЩыщIелъхьэжри ар хы Iуфэ бгыщхьэм, 
Мывэ къищыпахэмкIэ епкIыж, 
Езы фызми, мащэм телъу и щхьэр, 
Къамэ къыздихьамкIэ зеукIыж. 
Ноби наIуэу плъагъуу, а бгы нэпкъхэр 
Илъэс минхэр кIуами зэрыплъыжьщ – 
Ар Iэдииху дахэм и Iэпкълъэпкъым 
КъыщIэжа лъы пщтырым и лъэужьщ...

ЛIЫГЪЭМ И ТХЫДЭ

Илъэсхэм, тхыдэ, уэ уракхъэхалъэщ, 
ЗэманкIэ псорикI уэ мэхъужыр пщыщ: 
Зи гъащIэр дыджри, дыджыр зи гухэлъри, 
Я пIалъэр къэсмэ, зыхуэзэжыр щIыщ.

Уэ псоми уахуохъуфыр хьэкумыщIэ, 
КъэхъукъащIэ къэскIи уасэ хубощIыф. 
ЦIэрыIуэр бощIыжыфыр зыхамыщIэ, 
ЯмыщIэрикI цIэрыIуэ уэ бощIыф.

Уэ фIэпщкъым дыщэ мывэ къызэрыкIуэм, 
Дэр хуэдэу гъащIэр къыпщыхъужу IэфI. 
Упоуэр ерыщагъкIэ кIапсэрыкIуэм, 
Пащтыхьыр пцIанэу плъагъуми жыбоIэф.

Уэ уахуэхъуащ щыхьэт къэхъукъащIэ куэдым, 
ЛIэщIыгъуэ куэди уэ къызэбнэкIащ. 
Плъэгъуащ ущIалэу Вавилон щыкIуэдыр, 
И гъащIэр бийхэм къыхуащIауэ кIэщI.

Плъэгъуащ Мысырым уэ и уэлиигъуэр, 
Шумерхэм я зэманми ухэплъащ. 
Къалъхуну щIэблэм ящIэмэ пфIэигъуэу 
Спартаки птхыжыгъащ зэрыпалъар.

БощIэжыр, уеблэмэ, шу хъыжьэ жэрхэу 
ЩIалэщIэ Македонскэр зи дзэпщам 
ЛыгъейкIэ щIыгур зыпсыхьа къэжэрхэм 
Я щIыхьыр губгъуэ ятIэ здыхапщар.

БлэкIам и Iейми ифIхэми щыгъуазэм 
ЗэгуэрмикI мыхъу уи напэкIуэцIхэр нэщI:
Лъэпкъ псэухэм къыпханащ уэ я дыгъуасэр, 
КIуэдахэмикI я гъащIэр къыпхэнащ.

А псом я щэхури, тхыдэ, къысхуэтIэщIи 
Уи пэжым си псэр иригъэхьми гугъу 
Ди лъэпкъыр зэрыгушхуэ ди адэжьхэм
БлэкIа я гъащIэм къысхуэщIыж и гугъу... 

* * *

Мыр сыт бжы лъэпкъ, мыдрейри сыт мэIуху, 
Пелуанщ мы сагъындакъыр зыхуащIар. 
Бий шы лъэмакъ си Хэкум къыщыIуху 
Къащтэжт мы таж быдагъкIэ зэхуэщIар.

Абыхэм я гъунэгъуу блыным пылъщ 
Сэр хуэдэу щы зихуэну афэ джанэр, 

Зэ уэгъуэ закъуэм хигъэщIэну пыл, 
ХьэщхьэрыIуэдзэу хъуапсэ джатэ жаныр.

Сэ сщогъупщэжри сызыщIэт музейр, 
Къысщохъу а зэман жыжьэм сыщалъхуауэ,
Мы Iэщэ-фащэу хъуар сэрауэ зейр 
ЗэуапIэ губгъуэм шэр къыщыстехуауэ.

Ажал плъыржьэрым сихьу сфIощI слъагъуж 
Губгъуэжьым къинэжа таж упщIэтахэр. 
Гузавэу йоуэр къалэхэр тхьэгъуш 
Сабийхэр бгъэкIэ яхьыр шы пщIэнтIахэм.

Дэсыжкъым жылэм зи цIыхухъу къэмыт, 
ГубампIэр хьэлъэу щIэгъуэлъхьащ тэмакъым. 
ПсэхупIэ жэщкIэ цIыхухэм ирамыт 
Шы уанэгунэщIхэм къагъэIус щыщ макъым.

Икърар зыхэлъ цIыхугур егъэуз 
Адыгэ «маржэу» бгыхэм зэлъащIысым. 
Зи Хэкум хуэтэджам уримыгъусэу
Укъуэсмэ къуагъым – сытым урищIыс!

* * *

Аргуэру шухэм йоджэр накъырапщэр, 
Шабзэшэм сэмб хьэзырхэр егъэнщIыж. 
ЗауэлIхэм яубыдыжри джатэ Iэпщэр 
ХэщIапIэ губгъуэ жыжьэхэр ящIыж.

Зэрехьэр гузэвэгъуэм ныбжь къуршыжьхэр, 
ПфIэщIынущ жылэ къэскIэ текуэшыкI. 
ТотIысхьэр шым адыгэ мэкъумэшыщIэр, 
И Iэщэхэр къещтэжыр гуэбэшым.

Щолъащэр кIыщым жэщи-махуи уадэр, 
БжэIупэм Iут шу щIалэр емыпсых: 
Хьэзыру мафIэм сэшхуэ къыхапхъуэтыр 
Жэрыжэм тету жьыбгъэкIэ епсыхь.

...Куэд щIат зэрызэрапхъуэрэ авархэм
Вагъуэбэу ис уи къуажэхэр, Шэрджэс!? 
Монголхэм гуауэу уэ ядэбгъэвари 
Пхуэхъунти гукъэкIыж иджыри къэс.

АрщхьэкIэ мес аргуэру Темыр лъашэ 
Уи щIыгум къибэнауэ зешхыхьыж, 
Уи губгъуэхэр шы лъакъуэкIэ зэхешэр, 
Уи мылъкур къуентхъыу шыплIэкIэ ехьыж.

Абыхэм я щIыIужкIэ кърым хъаныжьхэр, 
Къалмыкъхэр, Индыл Iуфэ къикI нэгъуейр. 
Ихьыжт нэпсейуэ зым адрейм къигъанэр – 
Уи мылъкури уи былымри яугъуейт.

Сыт бийхэр – нэхъеижыр пщыжь-уэркъыжьхэрт, 
Къайгъэ ущамыгъащIэт нэпсеиху. 
ЗэманкIэ уэ птемыкIыжын нэпкъыжьэу 
Аращ къыпхуэзыхьахэр лъапсэих.

Тепщэгъуэм иризауэмэ зэшитIыр, 
Лажьэншэ гугъуехьакIуэр хэкIуэдэнт. 
Мылъкуншэу къыдахуам и нэкIу ишытIэу, 
Имыдэу иращIар игъэкIуэтэн.

Хуэжэнти нэгъуэщIыпщым пэж лъыхъуакIуэ, 
Аргуэруи зы шуудзэ къигъэсынт...
Ибжакъым зыпщ и щхьэкIуэ игъэгъуауэ, 
Зы къуажэ лъэмыкIамэ игъэсын.

Лъэпкъ зауэм дэкIыхун и дауэ-дапщэр 
Iэщэншэу къапэщIэхуэр ящIу гъэр, 
Шэрджэс, а хьэIуцыдзхэм уи бын дапщэ 
ДыгъугъэкIэ яубыду ящэгъар?!

Мысырым гъащIэр щIэзыта мамлюкхэм, 
Гаремхэр тхьэIухуд зэрыгъэнщIам 
Нэхъыбэр щхьэхуимыту уэ уи лIыкIуэт, 
Нэхъыбэр уэрт, си Хэку, къэзыгъэщIар.

Зэм Тыркум, зэмикI Урысей пащтыхьым 
Уэркъыжьхэм фейдэлъыхъуэу зрагъэзт. 
Къайгъэншэмэ – жьэгу мафIэм пэрыщтыхьэт, 
Къэхъуамэ зауэ – щIыгур зэпагъэзт.

Шу гуп къаугъуеинти къэзакъ къуажэм 
Жэщ кIыфIым тебэнэнти яхъунщIэнт. 
Адрейхэри мылъыхъуэу куэдрэ къуаншэм, 
Къахуэзэ жылэр лъэрыщIыкI ящIынт.

ЯщIэж уи бгыжьхэм нобикI Лабэ гъыбзэр, 
ЕщIэж щымыгъупщауэ ХъумпIылей 
Ажал къэзыхь топышэхэм я гыбзэр – 
Ягъэгъукъым гукъэкIыжхэм зэи лей.

Апхуэдэурэ зэгуэрым къарууфIэу 
Щыта адыгэ лъэпкъхэр екIэкIуащ, 
Бжыгъэншэу IулIыхьахэщ тенджыз Iуфэм,
Бжыгъэншэуи хамэщIым IэщIэкIуащ.

* * *

Си адэжь хэку Шэрджэс, уи нэгу щIэкIар 
Гуузу къызжаIэж сэ уи гъыбзэжьхэм, 
Уи бын кIуэдахэм лъыуэ ящIэкIам 
И уасэщ нобэ зызэрыбузэщIыр.

Дэтхэнэ лъэпкъри гукIэ къыпщIэхъуэпст, 
Уи бынхэр дахэт, бейти уи щIыналъэр. 
ЖэрагъкIэ шыхэр пфIэщIу уафэхъуэпскI 
Уи куэдти, щтауч лъакъуэхэр я налу.

Сэ сощIэр а зэманым и уэсар, 
ИджырикI уасэу иIэр псалъэ быдэм, 
АрщхьэкIэ щэхуу къызыкъуехри сэр, 
ГъэпцIагъэкIэ Мстислав еукI Редадэр.

ГъэпцIагъэрэ къарукIэ яубыд 
Уи щIыгур бий пащтыхьхэм я бейгуэлхэм, 
Я Хэкум я лъэпкъылъыр щракIут, 
ЩагъэнщI уи дежи адыгэлъкIэ гуэлхэр.

Уи тхыдэ кIыхьым щыщу зы илъэс 
Мамыру, си лъэпкъ мащIэ, упсэуакъым, 
Шым уепсыхыжу зыщыпщIыжми лъэс, 
Шэмэджым щIыгъуу пщтат уи сагъындакъыр.

Уэ умыинми уи хахуагъэр инт, 
Арат уэ ущIэмыхъур лъэужьыншэ, 
Арат лIэщIыгъуэ куэдхэм я щIэин 
Уи лIыгъэр щIэхъур анэм и быдзышэ...

КЪУЭШ ЛЪАГЪУНЫГЪЭ

(Xъыбар)

Пасэ зэманыжьу 
ХьэкIэкхъуэкIэр щыбэу, 
Мэзхэм щыщIахъумэм 
Дыздэпсэу мы щIыпIэр,

ЯIуэтэж къурш лъапэм 
ЗэкъуэшитI щIэсауэ, 
ЦIыхухэм япэжыжьэу 
Унэ щыхасауэ.

ТIурикI щIалэ есхэт, 
ТIурикI щIалэ псыгъуэт, 
ТIурикI шэрыуагъкIэ 
ЯщIэт зэрыпсыхъуэу.

Бгъэ лъэтам и нитIым 
Зэшхэр зэдеуамэ, 
Техуэт зыр сэмэгум, 
Ижьым – етIуанэр.

Хъунут ахэр Iэщэм 
ХуэмыIэкIуэлъакIуэу, 
Щысабийм щIадзауэ 
ГъащIэр яхьмэ щакIуэу?!

Ирыскъыуэ яIэр 
Бланэ жэрхэм ялмэ,
Мыщэ Iэлхэм я фэр 
Я тепIэн зыхэлъмэ?!

Мис арат зэшитIыр 
ЩIэшэрыуэр зэщхьу, 
Шабзэр яшэщIамэ, 
ЗэикI щIэмыбзэщхъур.

ДауикI, жаIэгъакъым 
Лейуэ ди адэжьхэм: 
«Къамэ дзитI зыIутрэ 
ЗэкъуэшитI зэдэщIрэ».

ИIэхэт щхьэгъусэ 
Зэшхэм я нэхъыжьым, 
Зэрыфызкъэмышэт 
Абы и шынэхъыщIэр.

ТIумикI я нэ-я псэт 
Унэм щIэс бзылъхугъэр, 
Хэлъым щхьэкIэ хабзэу, 
Хэлъым щхьэ цIыхугъэу.

Хэт емыпсэлъами 
Ар къурш псынэу бзафIэт, 
Къэзылъхуа я анэу 
ЩIалэхэр игъафIэт.

* * *

Махуэ гуэрым зэшхэм 
Ягу къредзэ кIуэну 
Къурш мэзылъэ щхьэхухэм 
Бжэнхэм щещэкIуэну.

Здежьа щIыпIэм носри 
ЗэбгъэдокI зэкъуэшхэр, 
Дохьэр я зэрызу 
АузитI зэкъуэжхэм.

ЩIалэхэм нэхъыжьым 
Махуэ псом зекIуауэ, 
ХьэкIэкхъуэкIэ зи цIи 
КъыпэщIэмыхуауэ,

Щилъэгъуащ зы ажэ 
Жыжьэу тету бгыщхьэм,
Бжьакъуэ лъэщ гъэшахэм 
Ирашэхыу и щхьэр,

ЩакIуэр пэгъунэгъуу 
Ажэм екIуэлIауэ, 
Бгым къехуэха мывэм 
ЕщIыр Iэуэлъауэ.

Макъым игъэщтауэ, 
ЩIопхъуэжыр къурш ажэр, 



179

И лъэужь ищтауэ, 
ЩакIуэри кIэлъожэр.

Ажэр, куэд имыжу, 
Къыр гъунэгъум носри, 
ЩIалэм къыхуеплъыхыу 
Тоувэж и нэзым.

ЩIалэр аргуэрыжу 
ЙокIуэсалIэр къырым. 
Ар гъунэгъу хъухункIэ 
Ажэр щытщ сабыру,

Ауэ щакIуэ щIалэм 
Зэригъэпсу шабзэр, 
МэкIуэдыжыр ажэр 
Жыным хуэдэ къабзэу.

* * *
ЗэщIэплъакIэщ щIалэр, 
КъэгубжьакIэщ щакIуэр: 
Ар щытакъым зэикI 
Сэбэпыншэу зекIуэу.

Илъэгъуакъым зымикI 
Махуэр нэхъ щыкIэщIми 
ЩакIуэ къикIыжауэ 
И алътмакъыр нэщIу.

Сыт жиIэн и къуэшым, 
Сыт жаIэныр цIыхухэм, 
ЩакIуэ Iэзэм ажэм 
КърищIар къацIыхумэ!

(ИщIэтэкъым щIалэм 
Ажэм и сурэтыр 
Къищтауэ Мэзытхьэ 
Ар зыкIэлъигъажэу).

Гупщысейхэм нэхъри 
Къызэгуагъэпауэ, 
Сакъыныгъэм щакIуэр 
Зэуэ йолъэпауэ.

Итурэ и ужьым 
Къыдэджэгу псэущхьэм, 
Къыр екIуэлIэпIэншэм 
Къыщохутэр и  щхьэм.

Езы шыкъулътыру 
ЩIигъэхъар емынэр 
Бгым йолъэж зэ пкIэгъуэу, 
И лъэужь къэмынэу.

ЩIым зытрегъахуэ 
Бжьакъуэ лъэщ гъэшамкIи 
Уэздыгъей мэзышхуэм 
Холъэдэжыр хьэмкIэу.

Сыт ищIэнур щIалэм? – 
Къызытена бгыщхьэм 
Удэплъеймэ пыIэр 
Щхьэрыхунущ уи щхьэм.

Телъщ лъэныкъуэ псомкIи 
Мылыр зэфэзэщу. 
КъехъулIащ Мэзытхьэ, 
Арагъэнти зэщэр.

* * *
ЩакIуэ Iэмалыншэр
ТесыхункIэ бгыщхьэм, 
Дыгъэри къухьэжри 
Къынэсащ пщыхьэщхьэр.

ЖэщкIэ щIыIэщ къуршхэр, 
Пшагъуэ гуэрэн Iувхэм,
Тафэм ит мэл хъушэу, 
Бгыщхьэхэр щIауфэр,

Махуэм щIыIэтыIэу 
Уи пкъым къедэхащIэу 
Щытыгъа къущхьэжьми 
Уегъэдий зэхэпщIэу.

Зэшхэм я нэхъыжьыр, 
ЩIыIэм иубыдауэ, 

ДэIэпыкъуэгъуншэу 
Бгыщхьэм къытенауэ

Тесыхун, нэхъыщIэм 
И щакIуэн ирикъури, 
Бжэнри дэлъу и пщэм 
КъэкIуэжащ и унэм.

Хъуащ ахъшэм. Вагъуэбэр 
Къиуващ уафэгум. 
ЩIалэм кърекIукIыр 
Унэ жэхафэгур.

Зыхэхуа гупщысэм 
И жэуап игъуэткъым – 
Къуэшым и хабзакъым 
Апхуэдизрэ къэту.

ИкIэм хуэмышыIэу 
Iэщэр зыделъхьэжри,
Къызэхыжа джабэм 
ЩIалэр кIэрохьэжыр.

* * *

Жэщыр кIыфIщи, уи нэм
КъыщIэIэбэр плъагьукъым, 
Адэ жыжьэу уафэм 
Щыдиящ Шыхулъагъуэр.

Уэздыгъейхэр хуэму 
Щыгум щоIущащэр, 
Бжейхэм закъуэтIакъуэу 
КъаIэпохур пщIащэр.

Дохьэр и шынэхъыжьыр 
Зыдэта аузым, 
ХуокIуэр щIалэр бгыжьхэу 
ЩIигъэнахэм уэсым.

Гуоухун мэувыIэ, 
ЗыщIодэIукIыжыр: 
Хуэму зэIэпахыр 
Бгыхэм джэрпэджэжыр.

Ауэрэ аузри 
КъызэринэкIауэ, 
Къуэм щхьэщыт бгы тхыцIэм 
Нэсыхун дэкIауэ,

Къызэхехыр жыжьэу 
КъэIуу зы макъ закъуэ. 
ЩIалэр абы хуокIуэр, 
ФIэкIуэдынкIэ сакъыу.

Зы заул икIуауэ 
Нос зыхуей къыр лъагэм, 
ЗэхекIухь  гузавэу 
Бгым и Iэхэлъахэр.

Ауэ екIуэлIапIэ 
Щимыгъуэт жэщ кIыфIым,
 И къуэш Iэмалыншэм 
И сэбэп екIыфкъым.

* * *
Мывэм тетIысхьауэ 
ЩIалэр мэгупщысэр. 
Аурэ гукъэкI гуэрым 
Ар къыщеху здэщысым.

Жэщ жеяр игъащтэу 
Къодэхьэшхыр гуауэу: 
«Хуитщ тырес и къуэшыр 
Къырым зэщыгуауэ.

Езы и шынэхъыщIэм 
Егъэзэж и унэм, 
КъыщIэна бзылъхугъэм 
ЛIыуэ дэпсэуну.

Iэджэ щIауэ фIыуэ 
Зэролъагъур ахэр, 
И щыхьэтщ а жиIэм 
Жэщ зэдагъэкIуахэр».

«– Пэжкъым! – къэгубжьауэ 
Къыщолъэт нэхъыжьыр, – 

Ар ищIэну цIыхукъым 
Сэ си  къуэш нэхъыщIэр!».

«– Пэжщ! – жэуап етыжыр 
Ину мыдрей щIалэм, – 
ЖысIэр пцIым – мы бгыжьэм 
СрелIэж сыщIэлъу!».

«– УзукIынщ!» – «Ар дэнэ 
Уэ щыплъэкIыфынур?! – 
А узытес къырым 
И щхьэм ущыфынущ!»

* * *
Ерыщыгъэ бзаджэм 
И нэр къыщипхъуауэ, 
Къуэш нэхъыжьыр джатэм 
ТIэкIурэ щытщ епхъуауэ.

ЗыкъещIэж итIани,
Къурш къаплъэным хуэдэу,
Къырым щыгъ мыл джанэм 
И бгъэм къыщохутэр.

И Iэбжьанэр питхъыу 
ЗыхеукIэр мылым, 
(Ар ажалым нобэ 
Хъунукъым къемылу.

ТкIийщ я хабзэр бгыхэм: 
Иль  имыщIэжауэ 
ЛIыуэ – псэуми лIами – 
ЩыIэр хэт ябжауэ?!)

Хуэмурэ йопщыхыр 
ЩыхупIэ емынэм. 
(Ар иджыкIэ псэууэ 
Хъунукъым къэмынэу).

Iэ сэмэгукIэ быдэу 
Мыл къэчар здиIыгъым, 
КъамэкIэ мыл щIыфэр 
КъретIыкI лъэрыгъыу.

* * *

ЛIы губжьам сыт щыIэ 
ЗэримынэкIыну?! 
ЩIалэ насыпыншэм 
Арти хулъэкIыныр,

ПцIыкIэ и къуэш закъуэр 
Кърегъэл ажалым, 
Бгым ар къыщелъэжым, 
ГуфIэурэ йожалIэр.

Ауэ къуэш нэхъыжьым 
Ар къыIуедзыр жыжьэу, – 
Джатэ лъы зыщIэжым 
Щысхьырабгъу имыщIэ –

ЛIым ищIа тхьэлъанэм 
Шэч къытрамыхьэ, 
Къуэшми хуимыдэну 
ЩIакIуэм къытемыхьэу!

Сыт ищIэнур щIалэм! – 
Тхьэ щыхуиIуэм къуэшым, 
Имыбжат и гъащIэм 
Ар хуэмыныкъуэжу.

Щыттэкъым имыщIэу 
ПцIы жиIам и уасэр – 
Ар мыхъуамэ, къуэшыр 
ХэкIуэдэнут уэсым.

Пэжщ, езыми Iэщэр 
Егъэбзэфыр Iэзэу,
ЛIым я нэхъ бэлыхьри 
ИщIыфынущ Iэсэ.

АрщхьэкIэ ажалым 
КъыIэщIиха кьуэшыр 
ИукIыжмэ и Iэм, 
Сыт жаIэнур къуажэм?!

Ар тоувэ щIакIуэм, 
Джатэ щIэлъыкIахэм 

ХъуаскIэ къапылъэлъхэр 
Мывэхэм ятохуэ.

ХощэIукIри хьэлъэу, 
Къуэшхэм я нэхъыщIэр 
Тохуэр щIыгу мывалъэм 
Уэздыгъей жыгыщIэу.

ЖеIэр нэкIу лъы защIэм 
Нэпсыр нытежабзэу: 
«Си къуэш закъуэ, солIэр 
ГукIэ сыпхуэкъабзэу.

ЩIы уи фIэщ – сыкъэхъури, 
(Щэху уэ пхузимыIэ), 
Сэ анэIэ мыхъумэ, 
СщIакъым бзылъхугъэIэ».

